
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

§ I. ХАЛХ ЯСТАН

	БНМАУ-ын хүн амын үндсэн хэсэг, зонхилох ястан нь халхчууд1 болно.

	Халхчуудын өвөг дээдэс нь VIII— XII зууны үед Хэрлэн, Онон, Туул гурван голын саваар төвлөрөн нутаглаж байсан ба XIII зууны эхээр монголын нэгдсэн тулгуур төр улс байгуулагдахад гол мөхлөг (цөм) нь болж тэргүүлэх үүрэг гүйцэтгэсэн язгуурын монгол аймгуудаар бүрэлдэн тогтсон «Хамаг Монгол Улс»-ын хойч үеийн удам угсаа, монголын эзэнт гүрний «Голын улс»-ын зонхилох мянган, Юань улсын үеийн «Хар хорум» мужийн үндсэн хүн ам - Их хааны ширээ залгамжлах хунтайжийн гол эзэмшил, XIV зууны хагасаас хойших Монголын арван түмэн улсын Зүүн 6 туг түмний төвийн түшиг түмэн нь байж, түүх шастирт «Монгол орны төв болсон халх орон» «Аглагийн Арван хоёр хүрээ халх», «Арван хоёр халх», «Арван хоёр отог халх» хэмээн алдаршжээ.

	Халхчууд нь монголчуудын төв, өмөг түшиг «хайгуул халхавч» гэгдэж байсан учир халхавч бамбай гэсэн утгатай «халх» хэмээх нэрийг олсон гэдэг. Энэ тухай түүхийн сурвалж бичигт (Батмөнх Даян хааны харьяат Зургаан түмэн монголын магтаалд):

	 

	"Хангай хаанд нутаглан сууж

	Харь дайсанд чину

	Халх болсон

	Халуун аминд чину

	Түшээ болсон

	Ирэхийн үзүүр

	Харахын харуул болсон

	Халх түмэн чину

	Тэр бүхий бэр ажаамуу

	 

	гэж гардаг. Үүнээс үзвэл, Халхын язгуурын эх орон нь БНМАУ-ын төв нутаг байсан байна. Ийнхүү XIV зууны II хагасаас XVI зууны үед халх ястан бүрэлдэн тогтсоны дээр түүний үүсгэлэн болсон 12 овог байснаас умард талаар нь Ар долоон отог, өмнөдөөр нь өвөр таван отог халх нутагладаг байв. Үүнээс арын 7 отог нь Жалайр, Бэсүд, Илжигэн (эрчигин), Горлос (хорлос) Хүхүйд, Хатгин, урианхад зэрэг халх түмний хуучин 3 отгоос гадна XVI зуунаас хойш түүхийн янз бүрийн шалтгаанаар тус газар нутаг сэлгэн суурьшин халхажсан Тангад, Сартуул, Хэргүүд (хэгэрид) болон Үнэгэд, Хүрээ хороо, цоохор зэрэг хожим шинээр бий болсон отгууд оролцож байв. Нөгөөх өврийн 5 отог халх гэдэг нь Жарууд, Баарин, Хонгирад, Баяд, Үжрээд (үжээд) нар болно. Үүнээс Баарин, Хонгирад, Баяд нь XII— XIII зууны үеийн язгуурын Монгол аймгуудаас гаралтай юм.

	XVI зууны II хагасаас монгол оронд феодалын бутрал нэн хүчтэй болж, эсгий туургатныг нэгэн хааны эрх захиргаанд нэгтгэн бөөгнөрүүлж байсан улс төрийн чиглэлийн эрч суларч, төвөөсөө хязгаар луу тэмүүлэх хандлага ихэсжээ. Үүний нэгэн тод жишээ нь Даян хааны дараах үеэс зүүн монголын нэгдмэл байдал алдран, феодалын жижиг жижиг эзэмшил бий болсон явдал юм. Батмөнх Даян хаан хөвүүддээ хувь өмч олгоход 5-р хүү Алчиболд, 11-р хөвүүн Гэрсэнз нарт Халх түмнийг хуваан өгснөөр 12 отог халх нь «Өвөр таван отог халх», «Ар долоон отог халх» гэсэн ялгавартай болсон. Үүнээс өврийн таван отог нь Алчиболдын хүү Хургач Хасар ноёны хөвүүдийн эзэмшил болсон байна. Тухайлбал:

	1. Жарууд отог ахмад хүү Убаш үйзэн ноёны эзэмшил, 

	2. Баарин-дэд хөвүүн Шувуухай дархан ноёных, 

	3. Хонгирад-гутгаар хөвүүн Суйбун Буйма догшин ноёных, 

	4. Баяуд-дөтгөөр хөвүүн Сонин дайчингийнх, 

	5. Үжээд-тавдугаар хөвүүн Шуухан зоригт Хунбаатар ноёны өмч байв.

	Эдгээрийн хойчис нь Баарин, Жарууд, Аохан, Найман зэрэг өвөр халхын хошуудын үндэс болсон байна. Харин ар халхын долоон отог нь Даян хааны отгон хүү Гэрсэнз жалайр хунтайж (1513-1549)-ийн эзэмшил болж, яваандаа түүний долоон хөвүүдийн харьяат ар долоон хошууны үүсэл болжээ. Гэрсэнзийн хатан Хатунгай (Өвөр халхын үжээд отгийн Мөнхүүж даргын охин)-аас төрсөн ахмад хүү Ашихай дархан хунтайж (1520 онд төрсөн)-д Үнэгэд, жалайр отгийг, дунд хөвүүн Ноёндай хатанбаатар (1531 онд төрсөн)-т Гэсүд, Илжигэн отгийг, гутгаар Онохуй үйзэн ноён (1534 онд төрсөн)-д Горлос, Хэргүүдийг, дөтгөөр Аминдурал (1536 онд төрсөн)-д Хүрээ хороо Цоохор отгийг, тавдугаар Дарь (1540 онд төрсөн)-д Хүрхүйд, Хатагиныг, зургаадугаар Далдан Хөндлөн (1542 онд төрсөн)-д Тангад, Сартуулыг захируулан, бага хатан Мөнхүй (Ар халхын урианхай отгийн Мэнд өрлөгийн охин)-гээс төрсөн отгон Саму Буйма (1544 онд төрсөн)-д Урианхай отгийг өвлүүлэн эзэмшүүлжээ.

	XVI зууны үед Ар халхын хүн ам нь Хангайн уулнаас зүүн, баруун тийш нутаглаж, зүүн зах нь (Аминдурал, Дарь нарын эзэмшил), Халхын гол, Хүлэн буйр нуурын орчмоор, Баруун зах нь (Ноёнтой Хатанбаатар Саму ноёны эзэмшил) Алтайн уул, Увс нуурын газраар савлан байсан ба нийт халхын хүн ам нь эрдэмтэн Д. Гонгорын тооцоолсноор 26 түмэн өрх, 800000 орчим байжээ2. Тэр цагт Ар халх нь зүүн, баруун хоёр гар болж байв.

	Халхын зүүн гар нь Гэрсэнзийн 3-р хүү Онохуй, 4-р хүү Аминдурал, 5-р хүү Дарь нарын өмчийн 3 хошуу болж байснаас Дарь тайж залгамжлах үргүй тул хувь өмч нь Аминдуралын албат болжээ. Харин Онохуйн 2-р хүү Абахуйн угсааны мэргэн ван Гүршихийн эзэмшил шинээр биеэ даасан хошуу болон салснаар нийт халх долоон хошуу хэвээр болжээ. Тэрхүү Гүршихийн орд өргөө нь Хөх бүрд гэдэг газар байжээ.

	Зүүнгарыг Онохуй Үйзэн, Аминдурал нар хуваан захирсан боловч Онохуйн эрх нөлөө алхам алхмаар ихсэж сүүлдээ түүний угсааны ноёд давамгайлах болжээ. Зүүн гарын нутаг Хангайн уулаас Халхын голоор савлаж, Онохуй, Аминдурал нарын эзэмшил Хэрлэнгээр зааглагдаж байжээ. Онохуй нь Туул гол, Эрдэнэзуугийн орчимд, Аминдурал Хэрлэн баян улаан, Өндөр Довын газар орд өргөөтэй байсан байна.

	Онохуйн хувь өмч нь хөвүүн Абтай хан, Абахуй ноёны үеэс жижгэрэн бутарч, Абтай хааны ахмад хүү Шибагудай (Субгаадай) Хунтайж, дунд хүү Эрээхэй мэргэн ноёны албат харьяат нь Түшээт ханаас эхлэн тус аймгийн арын арван дөрвөн хошууны өвөг дээдэс болжээ.

	Онохуйн дэд хөвүүн Абахуй, түүний ахмад хөвүүн Ангаахай мэргэн, дэд хүү Рахулдалай ноёны албат харьяат нар нь мэргэн ван тэргүүлэн Түшээт хан аймгийн өвөр (говь)-ийн зургаан хошууны уг сурвалж болжээ. Мөн Абахуй мэргэн ноёны угсаанаас салбарласан Бундар, Бумбасаг Жамц, Ринчен тайж нар Түшээт хан Гомбодоржтой хямралдан тэмцэлдэж 1653 онд харьяат албатаа дагуулан өвөрлөгч газар орчиж Улаан цавын чуулганд захирагдсан нь «Халхын баруун гар» хэмээх нэгэн хошуу болжээ.

	Онохуй Үйзэн ноёны дөрөвдүгээр хөвүүн Түмэнхан Хөндлөн ноёны 13 хөвүүний харьяат иргэд нь Сайн ноён хан аймгийн үндэс болжээ. 1655 онд Түмэнхэн сайн ноёны 2-р хөвүүн Номун хаан хэмээх Данзан ламд тусгай эзэмшил бий болгон Түшээт ханы харьяат нараас таслан нэг хошууг шинээр байгуулснаар Халх монгол 8 хошуутай болжээ. Сайн ноёны аймгийн хошуу, шавь нарыг өвөр, арын гэж ялгаж байснаас өврийнхөд нь Сайн ноёны хошуу зэрэг 11 хошуу, Ламын гэгээн нарын 5 хутагтын шавь хошуу багтан, арынхад нь Далай ван тэргүүтэй 13 хошуу, Заяын гэгээн тэргүүтэн тамгатай 3 хутагтын шавь нарыг оруулан бас говийн хошуу гэж ялган хэлэлцдэг байжээ. Сайн ноёны орд өргөө нь Онгийн голын Гуюрахын тэнд байдаг байв.

	Гэрсэнзийн дөрөвдүгээр хөвүүн Аминдурал, түүний ач Шолойн (1577-1652) арван нэгэн хөвүүдийн албат харьяат нь Сэцэн хан аймгийн ул үндэс болжээ. Сэцэн хан аймаг нь Зүүнтэй Эрдэнэ толгой, Баруун тийш Цагаан чулуут, өмнө зүг Тарган цайдам, умардад Өндөрхаанаар савлан нутаглаж байв. 

	Аминдуралын угсааны ноёдын эзэмшил нь өвөрлөгч хошуунуудтай нягт өргөн харилцаатай байв. Аминдуралын эзэмшлээс XVII зууны II хагаст зүүн баруун гарын хоорондын болсон хямралын үед нэлээд тооны хүмүүс Буриадад шургаж орсон нь голдуу цоохор, хатгин отгийнхон болно.

	Дорнод халхыг XVII зууны эцсээс XX зууны эхэн хүртэл Халхын Дорнод зам, Сэцэнхан аймаг, Хэрлэн Барс хотын чуулган, Хан Хэнтий уулын чуулган гэж албан ёсоор янз янзаар нэрийдэж байв. Хан Хэнтий уулын чуулганы нутаг нь одоогийн Хэнтий, Дорнод аймгийн бүх дэвсгэр нутаг мөн Сүхбаатар аймгийн гутгийн баруун, зүүн хойд, зүүн хэсэг, Дорноговь аймгийн хойд хэсэг, Дундговь, Төв аймгийн зүүн захыг багтаасан өргөн уудам газар байжээ.

	Халхын Баруун гар нь Ашихай дархан хунтайж, Ноёндой Хатанбаатар, Далдан хөндлөн, Саму-Буйма нарын өмчийн дөрвөн хошуунд багтан түүнд Алтай, Хангайн уулын хоорондох өргөн уудам нутаг харьяалагдаж байв. Баруун гарыг зонхилон мэдэж явсан Ашихай дархан Хангайн ууланд, Ноёндой хатанбаатар Бүсхайрхан уулын тэнд орд өргөөтэй байжээ. Баруунгар нь яваандаа Засагт хан аймгийн үндэс суурь болсон бөгөөд тус гарын дөрвөн хошуунаас Ашихайн өмчид очсон Жалайр, Үнэгэд отог нь «Гурван Улахнуд, таван хотгойд» хэмээх 8 хошууны өвөг дээдэс болжээ.

	Бэсүд Илжигэн хоёр отгийг өмчилсөн Ноёндойн ахмад хөвүүн Хонгор сэцэн Жонон, дэд хөвүүн Сайнбадамхатан баатар нарын харьяат албатаас «Таван Бэсүд, хоёр илжигэн» хэмээх 7 хошуу үүсжээ. Эдгээр хошуунууд нь Хан Хөхийн нуруунаас Говь Гурван сайхан хүртэл Алтай, Хангайн хоорондох хөндлөн гулд нутгийг эзлэн суужээ.

	Эдгээрийн залгамчир нь хожмын хотгойд, илжигэн хошууныхан болно. Илжигэн нь угтаа хонгирадтай нэг улбааны, боржигин баргуд овогтой ургийн холбоотой байсан бөгөөд эртнээс нааш халхын нэгэн хэсэг харуул болж явсан тул

	 

	"Хадат хангайд нутагтай

	Хөх хаяавчит гэртэй

	Эрх Монголын харуул

	Эл эзэн Халх"

	 

	хэмээн алдаршжээ.

	Хотгойд нь хуучны ар таван хотгойд гэгдэх Засагт хан аймгийн Эрдэнэ дүүрэгч вангийн хошуу (Дэлгэрхаан уулын хошуу) Хөвсгөлийн Цэцэрлэг, Цагаан-Уул, Шарга, Завханы Баян-Уул, Баянхайрхан (1942 онд Хөвсгөлөөс шилжиж ирсэн) сумд, 

	Ахай бэйлийн хошуу (Наран Жаргалант уулын хошуу) Хөвсгөлийн Их-Уул, Бүрэн, Тосонцэнгэл, Түнэл, Мөрөн хотын дэвсгэр нутаг, 

	Далай гүний хошуу (Бүрэнтогтох уулын хошуу) Хөвсгөлийн Бүрэнтогтох сум, 

	Цогтой вангийн хошуу (Нөмрөг уулын хошуу) Завханы Нөмрөг, Улаагчин, Тэлмэн зэрэг суманд одоо оршин сууж байна.

	Илжигэн халх нь Засагт хан аймгийн Чин ачит Зоригт ван буюу Лу жанжин гүний хошуу (Ханхөхий уулын хошуу) Увс аймгийн Туруун, Зүүнхангай, Өндөрхангай, Цагаанхайрхан сумдын хүн ам болно.

	Нөгөөх Бэсүд, Улахнуд (олохонуд) нь хаа сайгүй ихэд тархсан авч Засагт хан аймгийн Эрдэнэ бэйсийн хошуу (Сутай уулын хошуу), Ховд аймгийн Дарви сумын хүн амын дотор тохиолдох Олгонууд болон Засагт ханы гол хошууны зарим нутаг (Говь-Алтайн Халиун зэрэгт) Бэсүд омгийн хүн одоо хэр нь байсаар байна.

	Далдан хөндлөнгийн өмчлөн авсан Сартаул (Сартуул) Тангад хоёр отгийн сартуулаас «Сэцэн сартуул» хэмээх нэгэн хошуу үүссэн нь Сарт уулыг тойрон төвлөрч нутаглажээ. Тэрхүү Сарт уул гэдэг нь Завхан аймгийн Дөрвөлжин сумын нутагт буй эртнээс тахилга тайлгатай байсан Сарт толгой хэмээх бяцхан уул болно.

	Сартуул отгийн зарим нь XVII зуны эцэст Ойрдын Галдан бошготын хөл үймээнээр үүссэн Халхын баруун зүүн хоёр гарын хоорондын хямралдааны үеэр нутаг сэлгэн нүүдэллэж Сэлэнгэд очиж нутагласан нь одоогийн Зөвлөлт Буриад АССР-ийн Алар буриадын дотор буй Атаган сартуул болно.

	XVII зууны дундуур Засагт ханы ширээний төлөө тэмцэл болоход Далдан хөндлөнгийн угсааны Балбу Бинт хэмээх ноён 1662 онд Тангад отгийнхноо дагуулан одож Өвөр Монголд суурьшсаныг Жостын чуулганы Түмэдийн зүүнгарт харьяалуулан суулгажээ. Эдүгээ тэнд тангад халхын удмын 2000 хүн байна.

	БНМАУ-ын Халх сартуул нь хуучин Засагт хан аймгийн Сартуул сэцэн вангийн хошуу (сэцэн Сарт- Уулын хошуу) буюу одоогийн Завхан аймгийн Дөрвөлжин, Завханмандал, Ургамал, Түдэвтэй, Сантмаргац, Сонгино, Цэцэн-Уул, Чандмань (1961 онд Яруу суманд нийлсэн), Эрдэнэхайрхан сум болон Увс аймгийн Завхан сумын нутгийн хүмүүс болно. Мөн хуучин Ховдын харьяат Түмэт тариачны Зүтгэлт бэйсийн хошуу (Наран хайрхан уулын хошуу) одоогийн Ховд аймгийн Чандмань сумын хүмүүсийн дийлэнх нь сартуулын гаралтай аж.

	Өөрийн эхийн удмын урианхай отгийг захирсан Саму-Буйма ноёны хувь эзэмшил нь «хоёр урианхай» хэмээх хоёр хошуу болж Бүс хайрхан уул, Тонхил, Цэцэг нуурын орчимд нутаглан суужээ. Дээрх хоёр хошуунаас салбарласан Засагт хан аймгийн Дайчин вангийн хошуу (Бүс хайрхан уулын хошуу) Говь-Алтал аймгийн Тонхил, Тамч, Төгрөг, Цээл, Алтай, Бугат сум, Дархан бэйлийн хошуу (Цэцэг нуурын хошуу) (Ховд аймгийн Цэцэг сум) хэмээгджээ. Энэ хошуунаас Саму ноёны 2-р хүү Доржравдан Илдэнгийн угсааны ноёд 1765 онд хэсэг албатаа дагуулан гадагш гарч, Хөх нуурт нүүдэллэн очиж «Хөх нуурын халх хошуу» гэдэг болжээ.

	Урианхан нар нь Монголын нэгдсэн төр улс байгуулахад оролцож, Юань улсын үед Бурхан Халдуны Их хориг сахиж байжээ. Хожим Зүүн монголын 6 түмний бүрэлдэхүүнд багтаж яваад сүүлдээ 13 отог халхын нэг нь болсон юм. Эдний дээд үеийн төрөл нь одоогийн Хөвсгөл аймгийн Чандмань-Өндөр сумнаа Аригийн голоор нутаглаж байсан Жарчиуд овогт Аданхан урианхан болно. Эд нар нь эртний Бурган халдуны адилхан урианханы салбар халх урианхан аж. Тиймээс тэдний дунд эртний монгол овог яс хадгалагдсаар буй. Жишээ нь, Чандмань-Өндөрийн ариг урианханд Енги, Аргамуд, Зэлэм, Шаварчууд, Онход зэрэг овог бий.

	Хуучин халх долоон хошуу нь баруун, зүүн, дундад гар болж тэдгээрийг гурван хан захирч байжээ. Анхандаа Түшээт ханы толгойлсон дундад зам нь нэг хошуутай, Сэцэн ханы толгойлсон зүүн зам нь нэг хошуутай, Засагт ханы толгойлсон баруун зам нь дөрвөн хошуутай байсан байна. 

	Халх манжийн захиргаанд орсноос хойш 1691 оноос хошуунууд нь жижгэрэн олширч эхлээд 34 болж, үүнээс нь 16 нь Түшээт ханд, 11 нь Сэцэн ханд, 7 нь Засагт хаанд харьяалагдаж байв. Ингээд 1725 онд Сайн ноён хан аймгийг байгуулснаар Халх 4 аймаг гэгдэж 4 зам болон хуваагджээ. Үүнд Түшээт хан, Сайн ноён хан аймгийн хошуунууд нь Халхын Умард зам, Сэцэн хан аймгийн хошуунууд нь Дорно зам, Засагт хан аймгийн хошуунууд нь Өрнө зам болж, аймгийн доторх хошуунууд нь дэвсгэр нутгийнхаа аль хэсэгт байгаагаар зүг чигээ баримтлан баруун, зүүн, дундад, хойд, өмнөд гар буюу этгээд болгон хуваарилж, «Халхын Умард замын баруун гарын зүүн этгээдийн хошуу» гэх мэтээр нэрлэх болжээ.

	Ийнхүү халхын 7 хошуу нь XX зууны эхэн болоход 86 засаг хошуу, 13 тамгатай хутагтын шавь, Богд Жавзандамба хутагтын Их шавийн 17 их отог, бага 93 отог, тусгай 30 баг болон хуваагдсан байв. Эдгээр хошуу шавийн нутагт Халхын хүн ард харьяалагдан аж төрж, тэдний дунд эртний монголын болон Халхын овог яс хадгалагдан байжээ. БНМАУ-ын Халхчуудын дотор 400 орчим овог яс мэдэгдэж байгаа бөгөөд Халхын өтгөс түүнээ үл мартан улируулж хэлэлцсээр ирсэн байна. Үүний жишээ болгон халхын зарим хошуу нутгийн хүн амын овгийн бүрэлдэхүүнийг авч үзье.

	 

	Сайн ноён хан аймгийн Далай Чойнхор вангийн хошууны халхчуудын овог

	Барнууд

	Бөөчүүд

	Мугуйд

	Бэрэгчүүд

	Бөхчүүд

	Чөлөөд

	Онжирготон

	Ордос

	Сахлагууд

	Солоон

	Согон

	Суурьтай

	Тамба

	Сархчуул

	Турсага

	Хархүү

	Шовтор

	Шонго

	Байчууд

	Сэвж

	Хулууд

	Дүдэл

	Хариад г. м.

	 

	Сэцэн хан аймгийн Илдэн вангийн хошуу буюу Дорнод аймгийн Халх гол сумын хүмүүсийн овог

	Бага зүүн

	Баанхан

	Батнууд

	Билигүүд

	Бүргэд

	Гал

	Гачид

	Гоо Мухилаг

	Гуулиан

	Далан дагнагад

	Заан

	Зайсангууд

	Зэрчид

	Ноён

	Сөнид

	Таднууд

	Туухай

	Халхад

	Хандгай

	Харанхуй

	Хиёд

	Хоромсого

	Хорчид

	Хотгойлог

	Хэмчүүд

	Хөгчүүд

	Хар зэл

	Хөтлүүд

	Ундгай

	Хун зэлмэ

	Усун

	Үзмэр

	Цагаанууд

	Цагаан зэл

	Цавчуур

	Чаднууд

	Шижид

	Шинхэн

	Шонхуд

	Залайр

	Боржигон

	Сартуул

	Еншөөв

	Өөлд

	Цахар

	Торгууд

	Ухаанууд

	Гозуул

	Оровгойд

	Агсагал

	Эцээд

	Үхэрбугшин

	Зүүн 

	Хөхнүүд 

	Манхлаг 

	Гэрүүд

	Ингүүд 

	Халх 

	Татиар 

	Хятад г. м.

	 

	Түшээт хан аймгийн Харчин халхын овог

	 

	1. Баарин 

	2. Ташгид 

	3. Огниуд 

	4. Харнууд 

	5. Улаанууд

	6. Цахар

	7. Уухайн

	8. Бугалууд

	9. Дуутан

	10. Гүнгор

	11. Баяуд

	12. Олхонууд

	13. Нийлээд

	14. Солоонбарга

	15. Түмэд г. м.

	 

	1785 онд Манжийн хааны зарлигаар Авхай найман сумын харчин Цэ вангийн хошуунаас дайчлан монгол нутгийн гүнд Халхчуудын дунд өртөө хийлгэхээр буулгасан нь явсаар халхжиж одоогийн Дундговь, Дорноговь аймгийн харчин халхчууд болжээ.

	 

	* * *

	 

	Халхчуудын түүхийг улируулан үзвэл, тэдний өвөг дээдэс нь эртний язгуурын монгол аймгуудын залгамчир бөгөөд XIV— XVI зууны үед Зүүн монголын 6 түмэн улсын нэгэнд тооцогдож феодалын хаант улс болж тусгай хил хязгаар дэвсгэр, өвөрмөц хэл аялгуу, зан заншил бүхий биеэ даасан ястан болон төлөвшжээ. Халхчууд нь Монголын тулгуур төрийн буурь суурийг улбаалан хадгалж яваад 1691 онд манжийн хараат болж тусгаар тогтнолоо алдсан боловч монголын ард түмний 1911-1912 оны эрх чөлөөний хөдөлгөөний үр дүнд харийн түрэмгийлэгчдийн дарлалаас ангижирч төрийн тусгаар байдлаа сэргээж чадсан юм.

	Үндэсний болон нийгмийн дарлалын эсрэг халхын ард түмний тэмцэл нь 1921 оны ардын хувьсгалыг ялалтад хүргэж эрх чөлөө тусгаар тогтнолоо бүрэн олсон билээ. Энэ үеэс эхлэн Халхын ард түмэн БНМАУ-ын үндсэн хүн ам болж, эдийн засаг, улс төр, оюун санааны хувьд хувьсан өөрчлөгдөж социалист монгол үндэстнийг бүрэлдүүлэх гол мөхлөг нь болсон байна.

	 

	Жич: Халхын дөрвөн аймаг, шавь таван газрын хошуу отгийн өөрчлөлтийг доор жагсаавал:

	 

	ОЧИРБАТ ТҮШЭЭТ ХАН АЙМАГ (Хан уулын чуулган)

	 

	Гэрсэнз жалайр хунтайжийн гутгаар хүү Онохуй үйзэн ноёны ахмад хөвүүн Очир Абтай сайн хан, Онохуйн дэд хүү Абаху мэргэн ноёны эзэмшлээс Түшээт хан аймгийн 20 хошуу гарчээ.

	Абтай сайн ханы ахмад хүү Субудай Өлзийт хун тайжийн үндсэн эзэмшил нь (Хараагийн) Баатар Вангийн хошуу (1691 онд Түшээт ханы хошуунаас байгуулагдсан), мөнөөхөн Субудайн үеэлд хүү Цэрэнжавын харьяат нь Эрдэнэ вангийн хошуу (1694 онд Түшээт ханы хошуунаас), Субудайн хүү Чиндоржийн албат нь Ахай гүний хошуу (1696 онд Баатар вангийн хошуунаас байгуулагдсан), Субудайн ахмад хүү Бахайн харьяат нь Илдэн гүний хошуу (1731 онд Баатар вангийн хошуунаас байгуулагдсан) зэрэг 4 хошуу болсон байна.

	Абтай сайн ханы дэд хүү Эрээхэй мэргэний хүү Гомбодорж түшээт ханы хүү хан Чахундоржийн эзэмшил нь Түшээт ханы хошуу (хуучин халх долоон хошууны нэг), Чахундоржийн ахмад хүү ван Галдандоржийн харьяат нь Дархан чин вангийн хошуу (1691 онд Түшээт ханы хошуунаас байгуулагдсан), Чахундоржийн дөтгөөр хүү гүн Цэрэнбалын эзэмшил нь Сэцэн вангийн хошуу (1691 онд Түшээт ханы хошуунаас), Чахундоржийн ач дүү тайж Барангийн албат нь Бишрэлт гүний хошуу (1691 онд Түшээт ханы хошуунаас), Чахундоржийн дүү бэйл Шидиширийн харьяат нь Зоригт вангийн хошуу (1691 онд Түшээт ханы хошуунаас), Шидиширийн ахмад хүү Цэмпилдоржийн харьяат нь Сүжигт гүний хошуу (1719 онд Зоригт вангийн хошуунаас), Шидиширийн дэд хүүгийн үр Сандагдоржийн өмч нь Үйзэн гүний хошуу (1758 онд Зоригт вангийн хошуунаас) болжээ.

	Эрээхэй мэргэний гутгаар хүү Дорж дүүрэгчийн ач, бэйл Чоймчигнамжилын өмч нь Дайчин вангийн хошуу (1691 онд Түшээт ханы хошуунаас), Чоймчигнамжилын дүү Пунцагравдангийн харьяат нь Жонон гүний хошуу (1730 онд Дайчин вангийн хошуунаас) зэрэг 10 хошуу болсон байна.

	Түшээт хан аймгийн говийн хошуунуудын уг нь Абтай ханы дүү Абаху мэргэний угсааны ноёдын харьяат нар болно. Абахын хүү Ангаахай мэргэн, түүний хүү Шуну дайчин хунтайж, түүний хүү Гүрүших мэргэн ван (Мэргүрүш)-ийн албат нь Мэргэн вангийн хошуу (1691 онд халх долоон хошууны нэг Мэргүрүшийн хошуунаас байгуулагдсан), Мэргүрүшийн үеэлд дүү Мэргэнцөхүрийн үр Цэрэн тайжийн албат нь Ачит гүний хошуу (1691 онд Мэргүрүшийн хошуунаас), Мэргүрүшийн үеэлд дүү Аржина мэргэн дайчны хүү Хаймчиг тайжийн харьяат нь Дайчин бэйсийн хошуу (1697 онд Мэргэн вангийн хошуунаас), мөн Мэргүрүшийн дэд хүү Цэнгүнжавын албат нь Цогтой гүний хошуу (1719 онд Мэргэн вангийн хошуунаас), Мэргүрүшийн үеэлд дүү Содовын өмч нь Эетэй гүний хошуу (1732 онд Мэргэн вангийн хошуунаас) зэрэг 5 хошуу гэгдэн, Абаху мэргэний дэд хүү Рахулидалай ноёны үр Лидар тайжийн харьяат нь Түшээт вангийн хошуу (1692 онд байгуулагдсан) тус тус болжээ. Ийнхүү Түшээт хан аймгийн хошууд бий болсон байна.

	 

	САЙН НОЁН ХАН АЙМАГ (Цэцэрлэгийн чуулган)

	 

	Онохуй үйзэн ноёны дөтгөөр хөвүүн Түмэнхэн сайн ноён нь шар шашныг ихэд дэмжсэний учир Далай ламаас «Сайн хан» цол авсан бөгөөд хожим түүний дүү, хүүхдийн эзэмшил нь Сайн ноён ханы аймаг болжээ.

	Түмэнхэний ахмад хөвүүн Зодов сэцэн ноёны их хүү Чимэд цехүрийн өмч нь Сайн ноён хан аймгийн Цогтой гүний хошуу (1691 онд Сайн ноёны хошууг байгуулагдсан), Зодовын дэд хүү Соном хошуучийн хүү Тод-Эрдэнийн харьяат нь Эрдэнэ вангийн хошуу (1691 онд Сайн ноёны хошуунаас), Соном хошуучийн ахмад хүү Увадагийн эзэмшил нь Хошууч мэргэн бэйсийн хошуу (1712 онд Эрдэнэ вангийн хошуунаас) зэрэг 3 хошуу болов.

	Түмэнхэний дэд хөвүүн Данзан ламын ахмад хүү Илдэн дүүрэгчийн хүү Шамба засгийн харьяат нь Сайн ханы хошуу (1691 онд Сайн ноёны хошуунаас), Данзан ламын хоёрдугаар хүү Дайчин хошуучийн албат нь Жонон гүний хошуу (1691 онд Сайн ноён хошуунаас), гутгаар хүү Лувсан тайжийн эзэмшил нь Ахай бэйсийн хошуу (1691 онд Сайн ноёны хошуунаас), Илдэн дүүрэгчийн хүү Шамбын удмын Цэрэндашийн харьяат нь Үйзэн вангийн хошуу (1707 онд Сайн ноёны хошуунаас) болжээ. Данзан ламын дөтгөөр хүү Махадэвагийн харьяат нь Дархан гүний хошуу (1712 онд Жонон гүний хошуунаас), Илдэн дүүрэгчийн хүү Шамбын удмын Цэвээндоржийн албат нь Эрх гүний хошуу (1759 онд Сайн ноёны хошуунаас) болов.

	Данзан ламын 8 дугаар хүү Данзан тойны үр Намжил үйзэн ахайн хүү эфү Цэрэнгийн албат нь Цэцэн чин вангийн хошуу (1721 онд Сайн ноёны хошуунаас), Цэрэнгийн дүү Цэвдэнжавын эзэмшил нь Дайчин вангийн хошуу (1752 онд Цэцэн чин вангийн хошуунаас) болжээ.

	Данзан ламын 9 дүгээр хүү Бимилигарьдын харьяат нь Ёст бэйсийн хошуу (1691 онд Сайн ноёны хошуунаас), 10 дугаар хүү Сэржэтаюн хунтайжийн хүү Чавагдар сэцний эзэмшил Итгэмжит бэйлийн хошуу (1692 онд Сайн ноёны хошуунаас), Чавагдарийн дүү Сэмжидийн харьяат нь Мэргэн гүний хошуу (1692 онд Сайн ноёны хошуунаас) болсон байна. Данзан ламын 11 дүгээр хүү Сангаразай Илдэн хошуучийн албат нь Зоригт гүний хошуу (1695 онд Сайн ноёны хошуунаас), 12 дугаар хүү Бахарза хүүхэн ноёны эзэмшил (1709 онд) нь Эетэй гүний хошуу болов.

	13 дугаар хүү Гүмбү хөндлөн бошигт ноёны ахмад хүү Эринчиний албат нь Далай Чойнхор вангийн хошуу (1691 онд Сайн ноёны хошуунаас), Эринчиний дүү Дугаржав дайчин ахайн ач хүү Эмгэн тайжийн харьяат нь Баатар гүний хошуу (1739 онд) болно.

	Түмэнхэн сайн ноёны 5 дугаар хүү Рачинг үйзэний харьяат нь Саруул гүний хошуу (1691 он Сайн ноёны хошуунаас) болов. Түмэнхэн сайн ноёны 7 дугаар хүү Цэсжав хөндлөн увашийн ахмад хүү Дархан хунтайж Жамьянгийн хүү Ядам мэргэн ахайн амбат нь Ачит гүний хошуу (1696 онд Сайн ноёны хошуунаас), Жамьянгийн дүү Эрх дайчин Товын үр Намжил увашийн эзэмшил Түшээт гүний хошуу (1696 он Ачит гүний хошуунаас) болов.

	Түмэнхэн сайн ноёны дүү Бахарай хошуучийн хүү Түмэнхэн Цогт хунтайжийн хүү Гармаа зүгийн Зааны хүү Сутай илдэнгийн харьяат Илдэн бэйлийн хошуу (1691 онд Сайн ноёны хошуунаас) болов.

	Сайн ноён хан аймагт харьяалагдах өөлд 2 хошууны нэг нь 4 ойрадын Цорос аймгийн Хар хулын хүү Баатар хунтайжийн үр Галдан бошигт хааны дүү Онжоны хүү Данжилагийн албат нь Сүжигт бэйсийн хошуу, нөгөө нь Баатар хунтайжийн дүү Мэргэн дайчны ахмад хүү Данжины ач Равданы албат нь Бишрэлт бэйлийн хошуу болов.

	 

	СЭЦЭН ХАН АЙМАГ (Хэрлэн барс хотын чуулган)

	 

	Гэрсэнз жалайр хунтайжийн дөтгөөр дүү Аминдуралын ач Шолой сэцэн хааны 11 хөвүүн нь Сэцэн хан аймгийн 23 хошууны өвөг болжээ. Үүнд: Шолойн анхдугаар хүү Мажар Илдэнгийн их хүү бэйс Дарийн эзэмшил Бишрэлт вангийн хошуу (1691 онд Сэцэн ханы хошуунаас байгуулагдсан), бага хүү Ванжилжавын харьяат нь Эрдэнэ гүний хошуу (1701 онд Сэцэн ханы хошуунаас байгуулагдсан) болсны дээр Шолойн дэд хүү Цавар Эрдэнэ увашийн хүү Чойнжурын эзэмшил Баатар бэйлийн хошуу (1713 онд Сэцэн вангийн хошуунаас байгуулагдсан), гутгаар хүү Лабури эрх тайжийн үр Цэрэндашийн албат нь Саруул гүний хошуу (1697 онд Ачит бэйсийн хошуунаас байгуулагдсан), дөтгөөр хүү Бамба дархан хунтайжийн хүү гүн Цэвдэнгийн харьяат нь Эрхэмсэг бэйсийн хошуу (1691 онд Сэцэн ханы хошуунаас үүссэн) болжээ.

	Шолой Сэцэн ханыг залгамжилсан 5 дугаар хүү Баба Сэцэн ханы хөвүүд нь дараах 8 хошууны өвөг болжээ. Үүнд: Баба Сэцэн ханы ахмад хүү Өмхийн харьяат нь Сэцэн ханы хошуу (хуучин халх 7 хошууны нэг, 1691 онд байгуулагдсан) болов. Бабагийн дэд хөвүүн ван Намжилын харьяат нь Хошой чин вангийн хошуу (1691 онд Сэцэн ханаас үүссэн), гутгаар хүү ван Пунцагийн албат нь Илдэн вангийн хошуу (1697 онд Сэцэн ханаас үүссэн), 7 дугаар хүү тайж Чойжамцын харьяат нь Сүжигт гүний хошуу (1701 онд Сэцэн ханаас үүссэн) болжээ.

	Шолойн 6 дугаар хүү Чойжавын их хөвүүн гүн Цэрэндашийн албат нь Мэргэн гүний хошуу (1691 онд Сэцэн ханы хошуунаас байгуулагдсан), дунд хүү тайж Дорждашийн харьяат нь Үйзэн вангийн хошуу (1711 онд Ёст бэйсийн хошуунаас байгуулагдсан), бага хүү тайж Гүржавын эзэмшил нь Хурц вангийн хошуу (1691 онд Сэцэн ханы хошуунаас байгуулагдсан) болно.

	Шолойн наймдугаар хүү Далай хунтайжийн ахмад хүү Цэвдэнгийн албат нь Боржгин Сэцэн вангийн хошуу (1691 онд Сэцэн ханаас байгуулагдсан), дэд хүү Цэрэнванбугийн албат нь Ахай гүний хошуу (1712 онд Сэцэн вангийн хошуунаас байгуулагдсан), гутгаар хүү тайж Цэрэндоёдын эзэмшил нь Зоригт бэйсийн хошуу (1754 онд Ахай гүний хошуунаас байгуулагдсан) болно.

	Шолойн 11 дүгээр хүү Далай тайж Анандын эзэмшил нь Ачит бэйсийн хошуу (1691 онд Сэцэн ханы хошуунаас) болсон байна. Мөн Сэцэн ханы хошуунаас 1691 онд Жонон вангийн хошуу, Ёст бэйсийн хошуу, Дайчин бэйсийн хошуу, 1701 онд Сэргэлэн гүний хошуу салбарлан, 1749 онд Бишрэлт засгийн хошуунаас Эрх гүний хошууг тус тус байгуулсан байна.

	 

	 

	 

	ЗАСАГТ ХАН АЙМАГ (Заг голын эх Бидэрья нуурын чуулган)

	 

	Гэрсэнз жалайр хунтайжийн ахмад хөвүүн Ашихай дархан хунтайж, дэд хөвүүн Ноёндай, Хатанбаатар, 6 дугаар хүү Далданхөндлөн, 7 дугаар хүү Саму Буйма нарын эзэмшил нь Засагт хан аймгийн үндэс болжээ. Ашихай дархан хунтайжийн ахмад хүү Баяндар хунтайжийн харьяат «3 олгонууд» нь түүний хүү Лайхур засагт ханы дэд хүү Убадай Дармаширийн ахмад хүү Зодов Илдэн Дармаширийн эзэмшил Эрдэнэ гүний хошуу (1691 онд Засагт ханы хошуунаас байгуулагдсан), Зодов Илдэнгийн их хүү Равданы албат Үйзэн гүний хошуу (1728 онд Илдэн гүний хошуунаас), Зодов Илдэнгийн үеэлд дүү Номч ахай тайжийн харьяат Баатар бэйсийн хошуу (1691 онд Засагт ханы хошуунаас) болно.

	Ашихайн дэд хүү Түмэндар дайчны захирсан «5 хотгойд» нь хотгойд хошууны үүсгэлэн болов. Түмэндар дайчны хүү Шолой уваш хунтайжийн дэд хүү Дай Эрдэнэ хунтайжийн хүү Гэндэн бэйлийн үр сад - ахмад хүү Бүүвэй бэйл, түүний хүү Банди бэйл, түүний хөвүүн «Шадар ван» Чингүнжавын харьяат нь Эрдэнэ дүүрэгч вангийн хошуу (1694 онд), Гэндэн бэйлийн дэд хүү Тувагийн хүү Дашпунцагийн албат нь Ахай бэйлийн хошуу (1721 онд Эрдэнэ дүүрэгч вангийн хошуунаас байгуулагдсан), Гэндэний гутгаар хүү Лувсандашийн ач хүү Чавагжавын харьяат нь Мэргэн гүний хошуу (1757 онд Эрдэнэ дүүрэгч вангийн хошуунаас байгуулагдсан), Гэндэний дөтгөөр хүү Шагжагийн албат нь Далай гүний хошуу (1724 онд Эрдэнэ дүүрэгч вангийн хошуунаас байгуулагдсан) болов.

	Шолой уваш хунтайжийн ахмад хүү Омбо-Эрдэнийн хүү Лувсанринчений үр Намринсамбуугийн албат нь Цогтой гүний хошуу (1709 онд Эрдэнэ дүүрэгч вангийн хошуунаас) болжээ.

	Ноёндой Хатанбаатарын хүү Төвөд Хатанбаатарын үр Хонгор сэцэн жононгийн 5 хүүхдийн эзэмшил нь бэсүд 5 хошуу болов. Үүнд: Хонгор сэцэн жононгийн их хүү Цэрэнцөхүрийн хүү Дорж Зоригт жононгийн үр Соном-Ишийн харьяат Жонон гүний хошуу (1691 онд Ноёндон Хатанбаатарын хошуунаас), дэд хүү Цэрийжав ахай дайчны үр Цагаан Барсын хүү Бүгүбэйн албат нь Илдэн гүний хошуу (1691 онд Ноёндой Хатанбаатарын хошуунаас), гутгаар хүү Гүрү номчийн хүү Хамар дайчны харьяат нь Бишрэлт засгийн хошуу (1692 онд Ноёндод Хатанбаатарын хошуунаас), Хонгор сэцэн жононгийн дөтгөөр хүү Жонон тойны хүү Сумадайн үр Пунцагравданы эзэмшил нь Засагт ханы хошуу, Ноёндой Хатанбаатарын хүү Төвд Хатанбаатарын үр Бадмахатанбаатарын ач гүн Гүнзэний харьяат Чин ачит вангийн хошуу (1691 онд Ноёндой Хатанбаатарын хошуунаас байгуулагдсан), Гүнзэний хүү Ядамжавын албат нь Зоригт бэйсийн хошуу (1725 онд Ачит бэйсийн хошуунаас байгуулагдсан) хоёр нь илжигэн болно.

	Гэрсэнз жалайр хунтайжийн гутгаар хүү Далдан хөндлөнгийн эзэмшил «тангад, сартуул» нь түүний дэд хүү Жунт дайбаатарын үр Дамба хөндлөн тойны хүү Сэрэн ахайн ач Норовын харьяат Сартуул Цэцэн вангийн хошуу болсон ба тангад нь гадагш нүүжээ.

	Гэрсэнзийн отгон хүү Саму Буйма ноёны хүү Чандаган сайн Мажиг ноёны хүү Тангад мэргэн дайчны ахмад хүү Данзан дайчин Зоригтын ач Тонмогийн харьяат Урианхан нь Дайчин вангийн хошуу (1714) болов. Засагт хан аймагт харьяалагдах «Хойд» аймгийнхан нь эртний 4 ойрадын нэгэн Хойдын Эсэлбэйн Сайнхиагийн удам Галдандаржаагийн харьяат Сүжигт гүний хошуу болжээ.

	Халх хошуунуудын гарлыг өгүүлбэл ийм байна. Эдгээр хошуунууд нь онц хувиралгүй явсаар 1921 оныг хүрч орон нутагт ардчилсан захиргаа тогтоосон 1923 оноос хойш уулын нэрээр нэрлэгдэн хувирсан юм. Мөн хошууны зохион байгуулалтад ч өөрчлөлт гарсан билээ.

	 

	ХАЛХЫН ДӨРВӨН АЙМГИЙН ХОШУУД3

	 

	Нэг. Очирбат Түшээт ханы4 аймаг (Богд хан уулын аймаг)

	 

	1. Бишрэлт гүний хошуу (Авзага хайрхан уулын хошуу) 

	Тогтоо, Жаргалан, Жаргалант, Могод, Умт, Сүм, Хайрхан, Чинлэг сум

	2. Ачит гүний хошуу (Ашиг хорго уулын хошуу)

	1 сум хүрээгүй. Энэ хошуу 1924 онд Хоёр-Өлзийт уулын хошуунд нийлсэн

	3. Далай гүний хошуу (Баян-Өндөр уулын хошуу) 

	Өнцөг, Сант, Үнэгт, Шар шивээт уулсын сум

	4. Сүжигт гүний хошуу (Баян-Эрхэт уулын хошуу)

	Баян-Эрхэт уулын сум 1925 онд Хүнцэлчивчит уулын хошуунд нийлсэн.

	5. Ахай гүний хошуу (Баруун бүрэн хан уулын хошуу) 

	Сант уулын сум.

	6. Дархан чин вангийн хошуу (Богд хан уулын хошуу) 

	Баяндэлгэр, Нагал, Эрдэнэ уулсын сум.

	7. Дайчин вангийн хошуу (Булган хан уулын хошуу) 

	Баянгол, Баян-Эрхэт Баянтөгөл, Бүтээл, Дэлгэрбаян, Ёл, Өлзийбүрэн, Өрөм, Найман, Наранбаян, Өлзийт, Сайхан, Хангал, Ханжаргалант, Цөнрөг сум.

	8. Түшээт чин вангийн хошуу (Дэлгэрхангай уулын хошуу) 

	Баян-Овоо, Дэлгэрхангай, Аргалант, Ивээлт Мандал, Өлзийт, Сайхан-Овоо, Хан-Уул, Хулд, Цогт, Эрдэнэдалай, Эрдэнэ сум.

	9. Дайчин бэйсийн хошуу (Дэлгэрцогт уулын хошуу) 

	Алтантэвш, Гурвансайхан, Дэрэн, Сайнцагаан, Хөхбүрд, Цагаан-Овоо, Цахир сум.

	10. Сэцэн вангийн хошуу (Дэлгэр хан уулын хошуу) 

	Дөхөм, Нурамт сум 1927 онд Хүнцэлчивчид уулын хошуунд нийлсэн.

	11. Эрдэнэ вангийн хошуу. Зүүнбүрэн хан уулын хошуу. 

	Баян-Эрхэт, Дэлгэрхаан, Дэлгэрбуурал, Товхотхаан, Эрэнжаргалант, Эрдэнэмандал уулсын сум.

	12. Үйзэн гүний хошуу (Их хорго уулын хошуу) 

	1 сум хүрээгүй. 1924 онд Хангайхайрхан уулын хошуунд нийлсэн

	13. Ялгуунбаатар бэйсийн хошуу (Их түшиг уулын хошуу) 

	Зэлтэр гол сум. 1927 онд Зүүнбүрэн хан уулын хошуунд нийлсэн.

	14. Баатар вангийн хошуу (Ноён уулын хошуу) 

	Мандал, Хөлийбаян уулын сум

	15. Цогтой гүний хошуу (Сүүж хан уулын хошуу) 

	1 сум хүрээгүй, 1924 онд Их дулаан уулын хошуунд нийлсэн

	16. Түшээт ханы хошуу (Хангай хайрхан уулын хошуу) 

	Дулаанхаан, Жаргалант, Сант, Сахьяа, Хан уул (Хөгнө хан), Шанх уулсын сум

	17. Илдэн гүний хошуу (Хутаг-Өндөр уулын хошуу) 

	1 сум хүрээгүй. 1925 онд Ноён уулын хошуунд нийлсэн.

	18. Мэргэн вангийн хошуу (Хутаг уулын хошуу) 

	Баян, Галба, Цээл, Ухаа уулсын сум.

	19. Эетэй бэйлийн хошуу (Хоёр Өлзийт уулын хошуу) 

	Баясгалант, Манлай сум

	20. Зоригт вангийн хошуу (Хүнцэлчивчид уулын хошуу) 

	Батхаан, Бүрэн, Өндөрхаан (Өндөрширээт) Эрдэнэсант сум.

	21. Жонон гүний хошуу (Сазанбүрэг уулын хошуу) 

	Баянхангай, Заамар, Их дулаан уулсын сум. 1928 онд Авзага хайрхан уулын хошуунд нийлсэн.

	22. Очирбат, Түшээт ханы хошууны Ар гөрөөчин отог. 

	(Хөвсгөл аймгийн Тариалан сум)

	 

	Хоёр. Маха Самади далай Сэцэн ханы аймаг (Хан Хэнтий уулын аймаг)

	 

	1. Дайчин бэйлийн хошуу (Батноров уулын хошуу) 

	Баянзүрх, Баян-Өлзийт, Баянхаан, Дэлгэр-Өлзийт сум.

	2. Ёст бэйсийн хошуу (Баянмөнх уулын хошуу) 

	Баянхутаг, Баянцагаан, Жавхлант, Шарга уулсын сум. 1929 онд Матад хан уулын хошуунд нийлсэн.

	3. Баатар бэйлийн хошуу (Баянхан уулын хошуу) 

	Баян-Улаан сум. 1926 онд Дашбалбар уулын хошуунд нийлсэн.

	4. Эрдэнэ гүний хошуу (Батхаан уулын хошуу) 

	Энх-Уут, Дэлгэр уулсын сум 1927 онд Баянтүмэн, Мөнххаан, Улз голын хошуунуудад нийлсэн.

	5. Ачит вангийн хошуу (Баянтүмэн хан уулын хошуу) 

	Баянмөнх, Булган уул, Баян-Өндөр, Баянталбай, Баянноровлин, Баянжаргалант, Баянбулаг, Баяндунбат, Дэлгэрмөнх, Хишигталбай, Очирмөнх уулсын сум.

	6. Дайчин жонон вангийн хошуу (Биндэрьяа хан уулын хошуу) 

	Баянхутаг, Баян-Өлзийт, Баян-Адарга, Баруунбаян, Биндэрьяа хан, Дэлгэрхаан, Жинс, Сусбодовдон, Түмэнжаргалант сум.

	7. Бишрэлт вангийн хошуу (Галшир уулын хошуу) 

	Баянхаан, Баянмөнх, Будар, Буянтбулаг, Дэлгэр, Ноён уулсын сум.

	8. Зоригт бэйсийн хошуу (Дашбалбар уулын хошуу) 

	Баян-Улаан, Баянмөнх, Дархан, Дэлгэрхаан, Жаргалант, Хөх-Уул.

	9. Ахай бэйсийн хошуу (Дархан уулын хошуу) 

	Билгэх, Мандал, Ноёнбаян, Чандмань уулсын сум. 1928 онд Дашбалбар уулын хошуунд нийлсэн.

	10. Хурц вангийн хошуу (Зотол хан уулын хошуу) 

	Баянцогт-Овооны, Баян-Уулын, Уртын Цагаан-Овоо сум, 1927 өнд Эрдэнэцагаан уулын хошуутай нэгдсэн.

	11. Сэргэлэн гүний хошуу (Идэрмэг-баян хан уулын хошуу) 

	Баянбүрд сум, 1926 онд Өндөрхаан уулын хошуунд нийлсэн.

	12. Үйзэн вангийн хошуу (Матад хан уулын хошуу) 

	Жавхлант, Өлзийт-Өндөр Түмэндэлгэр, Цогт-Өндөр уулсын сум.

	13. Эрдэнэ далай вангийн хошуу (Мөнххаан уулын хошуу ) 

	Баянцагаан, Баянхаан, Баянтүмэн, Баян-Овоо, Баяндалай, Баянцогт, Баян-Уул, Биндэрьяа, Дэлгэрцогт сум.

	14. Манлай вангийн хошуу (Амгалан хан уулын хошуу ) 

	Цог уулын сум 1927 онд Улз голын хошуунд нийлсэн.

	15. Эрдэнэ вангийн хошуу (Хуралбаян уулын хошуу) 

	1 сум хүрээгүй, 1925 онд Улз гол, Баянтүмэн хан уулын хошуунд нийлсэн.

	16. Сүжигт бэйсийн хошуу (Мөнхжавхлант уулын хошуу) 

	Баянхүрээ, Дэлгэрхаан сум 1926 онд Өндөрхаан уулын хошуунд нийлсэн.

	17. Сэцэн вангийн хошуу (Онолсансар уулын хошуу) 

	Айраг, Баянжаргалан, Баян-Эрхтэй, Даланжаргалан, Дашнамжил, Дэлгэрхоолт, Дэлгэрхэт, Дэлгэр, Их Жаргалан, Их-Эрээн, Их-Угтаал, Нялга, Цагаан-Айраг, Цэнгэлмайнт, Цээлцагаан, Цэцэн-Уул сум.

	18. Сэцэн хааны хошуу (Өндөрхаан уулын хошуу) 

	Баянхутаг, Баянмөнх, Баянзүрх, Баян-Эрхтэй, Өндөрхаан, Мөнх-Өлзийт, Дэлгэрхаан уулсын сум.

	19. Мэргэн гүний хошуу (Өндөрцагаан уулын хошуу) 

	Дэлгэрхаан уулын сум. 1926 онд Биндэрьяа хан уулын хошуунд нийлсэн.

	20. Эрх гүний хошуу (Өлзийт уулын хошуу) 

	1926 онд Галшир уулын хошуунд нийлсэн.

	21. Саруул гүний хошуу (Түшлэгхан уулын хошуу) 

	Өрнөх сум. 1926 онд Батхаан, Баянтүмэнхан уулын хошуунд нийлсэн.

	22. Дархан чин вангийн хошуу (Түмэнцогт уулын хошуу ) 

	Жавхлан-Овоо, Цагаан-Овоо сум. 1926 онд Мөнх-хаан уулын хошуунд нийлсэн.

	23. Дархан бэйлийн хошуу (Хан Хэнтий уулын хошуу) 

	Дашноров уулын сум 1926 онд Биндэрьяа хан уулын хошуунд нийлсэн.

	24. Илдэн вангийн хошуу (Халх голын хошуу) 

	Баянцагаан, Буйрнуур, Түмэнцогт, Халхгол, Хунтдашгай, Цагаан-Уулын сум. 1929 оноос «Халх нөмрөг хошуу» гэж нэрээ сольсон бололтой.

	25. Эрхэмсэг бэйсийн хошуу (Ханчандмань уулын хошуу) 

	Баян-Өлзий сум. 1926 онд Халх голын хошуунд нийлсэн.

	26. Егүзэр хутагтын шавь (Эрдэнэцагаан уулын хошуу)

	Төв сум, Зуун сум, Норов сум, Эрдэнэмандал овооны сум.

	27. Ялгуусан хутагтын шавь (Очирсүмбэр уулын хошуу) 

	Амгаланцог уулын, Баянхутаг, Баянбүрд, Цагаан-Овооны сум. 1928 онд Баянтүмэн хан уулын хошуунд нийлсэн.

	 

	Гурав. Эрдэнэ бишрэлт засагт ханы аймаг (Хантайшир уулын аймаг)

	 

	1. Сүжигт гүний хошуу (Батхайрхан уулын хошуу) 

	Батхайрхан уулын сум. Энэ хошуу 1924 онд Гурвансайхан, Жаргалант уулын хошуунд нийлсэн.

	2. Жонон вангийн хошуу (Байбаян-Өндөр уулын хошуу) 

	Баянцагаан, Дашмандал, Жинст сум. 1927 онд Жавхлант уулын хошуунд нийлсэн.

	3. Итгэмжит бэйлийн хошуу (Бурханбуудай уулын хошуу) 

	Өлзийт, Цогт уулсын сум. 1927 онд Жавхлант уулын хошуунд нийлсэн.

	4. Мэргэн засгийн хошуу (Бөгөдгөөн хан уулын хошуу) 

	Зүүн нуурын сум. 1924 онд Жавхлант уулын хошуунд нийлсэн.

	5. Далай гүний хошуу (Бүрэнтогтох уулын хошуу) 

	Баянцог, Дашнамжил, Гогцоо, Жаргалант, Уранхайрхан, Цогбадрах, Хунчиг уулын сум. 1927 онд Цэцэрлэг мандлын аймагт шилжсэн.

	6. Дайчин вангийн хошуу (Бүсхайрхан уулын хошуу) 

	Баянцагаан, Баянжавхлан, Баянмандал, Бүрэнжаргалан, Бүсхайрхан, Сандил, Сутай, Хансүмбэр, Хан жаргалан сум.

	7. Баатар вангийн хошуу (Гурвансайхан жаргалант уулын хошуу) 

	Батбуянт, Баянхайрхан, Бүрэнхайрхан, Дэлгэр уул, Ловон уулсын сум.

	8. Дүүрэгч вангийн хошуу (Дэлгэрхаан уулын хошуу) 

	Баян, Баянзүрх, Буянт, Бүрэн, Чандмань, Дадал, Жаргалант, Цэцэрлэг, Сэцэн, Цогтой, Эрдэнэ уулсын сум.

	9. Ёст засгийн хошуу (Жавхлант уулын хошуу) 

	Жавхлант гол, Цагаан, Эрдэнэ уулсын сум.

	10. Зоригт вангийн хошуу (Зүүн Ханхөхий уулын хошуу) 

	Бадрах уулын сум 1924 онд Хан хөхий уулын хошуунд нийлсэн.

	11. Үйзэн бэйлийн хошуу (Мөнх-Өлзийдэлгэр уулын хошуу) 

	Батбуянт, Жаргалан уулын сум..1927 онд Гурван сайхан, Жаргалант уулын хошуунд нийлсэн.

	12. Ахай бэйлийн хошуу (Наранжаргалант уулын хошуу) 

	Бадрах, Баян-Эрхт, Бүрэн, Бүрхүүтэй, Баянгол, Дэлгэр, Хүйс голын сум. 1929 онд Цэцэрлэг Мандалын аймагт шилжсэн.

	13. Цогтой вангийн хошуу (Нөмрөг уулын хошуу) 

	Баянхайрхан, Баянзүрх, Мандал, Уранхайрхан сум.

	14. Бишрэлт гүний хошуу 

	(Өлзийт жаргалант уулын хошуунд нийлсэн.

	15. Эрдэнэ бэйсийн хошуу (Сутай уулын хошуу) 

	Дарви, Хайрхан сум.

	16. Засагт ханы хошуу (Хантайшир уулын хошуу) 

	Баян-Өндөр, Бурханбуудай, Биндэрьяа, Дашнамжил, Наран-Өндөр, Өлзийт гол, Жаргалант, Тахилгат, Чандмань, Цэцэрлэг, Эрдэнэ уулын сум.

	17. Чин-Ачит вангийн хошуу (Ханхөхий уулын хошуу) 

	Алтан элс, Батсайхан, Баясгалан, Цагаанхайрхан, Цагааннуур, Чандмань сум.

	18. Дархан бэйлийн хошуу (Цэцэг нуурын хошуу) 

	Сутай уулын Цэцэг нуурын сум. 1927 онд Бүсхайрхан уулын хошуунд нийлсэн.

	19. Сартуул Сэцэн вангийн хошуу (Сэцэн Сарт-уулын хошуу) 

	Баян-Айраг, Баян-Улаан, Барчин, Бугат, Баянбулаг, Буурал нарт, Даш-Өгөөмөр, Зогсоо, Сантмаргац, Сонгино, Ханцогт, Цогт, Чандмань, Ширээ Шувуун, Эрдэнэ-Овоот, Хутаг, Эрдэнэбуурал, Эрдэнэ сулын сум.

	20. Илдэн гүний хошуу (Чандмань уулын хошуу)

	1924 онд Жавхлант уулын хошуунд нийлсэн.

	21. Ялгуусан хутагтын шавь

	Идэрцэцэрлэг сум. 1925 онд Нөмрөг уулын хошуунд нийлсэн.

	22. Номон хан хутагтын шавь

	Цэцэрлэг сум. 1925 онд Хантайшир уулын хошуунд нийлсэн.

	23. Жалханз хутагтын шавь (Өлзийт Баянзүрх уулын хошуу) 

	Төвшинмандал, Шарга гол сум. 1926 онд Дэлгэрхаан уулын хошуунд нийлсэн.

	 

	Дөрөв. Түмэнхэн номун сайн ноён ханы аймаг (Цэцэрлэг мандлын аймаг)

	 

	1. Үйзэн вангийн хошуу (Арвайхээр уулын хошуу) 

	Ахар уул, Бэлтгэх булаг, Дэлгэрэх, Мөнхгол, Өөш-Уул, Мажирбүрд, Төгрөг нуур, Мааньт гол, Халуун-Ус, Орхон гол, Тарагт, Зүүн гол, Цагаан хэдмэг.

	2. Цогтой гүний хошуу (Баянхонгор уулын хошуу) 

	Бөмбөгөр, Зүрххайрхан, Хуримт, Цэцэрлэг гол сум.

	3. Бишрэлт бэйлийн хошуу (Баянбайшир уулын хошуу) 

	Жаргалант, Өлзийт, Хайрхан сум. 1927 онд Чунхайлэн, Дулаанхаан хоёр хошуутай нийлж Батцэнгэл уулын хошуу болсон.

	4. Эрх гүний хошуу (Баян-Агт уулын хошуу) 

	Баянхайрхан, Баянзүрх, Баянцагаан-хад сум. 1925 онд Намнан уулын хошуунд нийлсэн.

	5. Эрдэнэ засгийн хошуу (Богд хайрхан уулын хошуу) 

	Баян, Буянт, Бумбат, Тахилгат, Нарт, Тост, Холбоо, Чандмань уулын сум. 1927 онд Хүрээмарал уулын хошуутай нийлж Богдмарал уулын хошуу болсон.

	6. Ёст бэйсийн хошуу (Гурвансайхан уулын хошуу) 

	Сэврээ, Хүрмэн, Хонгор сум

	7. Дархан гүний хошуу (Гучин-уулын хошуу) 

	Цагаангол, Эрдэнэтээл сум. 1925 онд Баянхонгор уулын хошуунд нийлсэн.

	8. Ахай бэйлийн хошуу, (Дөлгөөн уулын хошуу) 

	Гүндсамбуу, Ласан, Тогос уулын сум. 1925 онд Өлзийт уулын хошуунд нийлсэн.

	9. Түшээ гүний хошуу (Дулаан хан уулын хошуу) 

	Агуй, Баянзүрх, Дашлүн, Ухаа-Азарга сум. 1927 онд Баянбойшир, Чунхайлин уулын 2 хошуунуудтай нийлж Батцэнгэл уулын хошуу болсон.

	10. Хатанбаатар вангийн хошуу (Намнан уулын хошуу) 

	Баярт, Дэлгэр, Жаргалант, Наран, Норовлин, Эрдэнэт сум.

	11. Хошууч мэргэн бэйлийн хошуу (Отгон Хайрхан уулын хошуу) 

	Баянзүрх, Биндэр, Буянт, Гол-Арц, Наран, Тэргүүн-Агт, Сант, Чандмань сум. 1929 онд Хантайшир уулын аймагт шилжсэн.

	12. Илдэн вангийн хошуу (Өлзийт уулын хошуу) 

	Авдран, Дэлгэрэх, Өлзий, Есөнзүйл, Жаргалант, Орхих, Өндөр, Сант, Сангийн далай, Цагаан, Ширээчулуу сум.

	13. Мэргэн гүний хошуу (Рашаант уулын хошуу) 

	Дашдэндэв, Дулаан, Норовлин, Рашаант, Цагаан, Цагаантохой, Цэцэрлэг, Чандмань-Уулын сум.

	14. Дайчин вангийн хошуу (Түйн голын хошуу) 

	Их-Овоо, Хөшиг-Уул, Хөх нуур, Эрдэнэцогт сум. 1927 онд Баянзүрх уулын хошуунд нийлсэн.

	15. Сайн ноён ханы хошуу (Ханхөгшин уулын хошуу)

	Агуй, Арц-Уул, Баянтөхөм, Баян-Уул, Баянгол, Бат-Өлзий, Богд-Уул, Гурван өндөр, Гүннуур, Гүнбүрд, Дулаан, Орхон, Их богд, Их булаг, Таац гол, Хан хөгшин, Харгана түрүү, Хөхбүрд, Шарга, Шанхдэлгэр сум.

	16. Сэцэн чин вангийн хошуу (Хан-Өндөр уулын хошуу) 

	Баянзүрхийн зүүн, мөн баруун сум, Баясгалант, Баянмандал, Баянхайрхан, Дашванзад, Дэлгэр-Өндөр, Дэлгэр-Очирт, Их тэнгэр, Дашлүн, Тусгалт, Үлэмжбадрах, Цогтхайрхан, Чимидлүн сум.

	17. Жонон бэйлийн хошуу (Хүрээмарал уулын хошуу) 

	Баянбулаг, Гурванбулаг, Ноёнхайрхан, Тэгшбуянт, Хөхнуур, Цорж уул, Эрдэнэмандал сум, 1927 онд Богд хайрхан уулын хошуутай нэгдэж Богдмарал уулын хошуу болсон.

	18. Сүжигт бэйсийн хошуу (Хотонт уулын хошуу) 

	Дэлгэрбадрах сум. 1925 онд Эрдэнэ булган уулын хошуутай нийлсэн.

	19. Ачит гүний хошуу (Цэцэрлэг голын хошуу) 

	Цэнхэр, Цэцэрлэг сум 1926 онд Эрдэнэбулган уулын хошуунд нийлсэн.

	20. Зоригт гүний хошуу (Цагаан сүм уулын хошуу) 

	Өсөхдэлгэрэх сум. 1925 онд Цэцэрлэг голын хошуунд нийлсэн.

	21. Далай чойнхор вангийн хошуу (Чандмань Өлзийдалай хошуу) 

	Алтад, Баян, Баян-Уул, Буян, Бүрхүүтэй, Жаргалан, Зүрх, Мандал, Нуур, Өлзий, Уул, Ухаа, Хангай, Хайрхан, Хутаг, Чандмань, Эрдэнэ-Уулын сум.

	22. Саруул гүний хошуу (Чунхайлэн уулын хошуу)

	Саянцагаан, Хайрхан, Чандмань сум. 1927 онд Баянбайшир, Дулаанхаан уулын 2 хошуутай нийлж, Батцэнгэл уулын хошуу болсон.

	23. Баатар бэйсийн хошуу (Шажинбат-сэвжидгацал уулын хошуу) 

	Алтанхуяг, Баясгалант, Дэлгэрхайрхан, Уранмандал, Эрдэнэсан сум.

	24. Эетэй гүний хошуу (Эрдэнэцогцолсон уулын хошуу) 

	1925 онд Рашаант уулын хошуунд нийлсэн.

	25. Итгэмжит бэйсийн хошуу. 

	1923 онд Намнан уулын хошуунд нийлсэн.

	26. Заябандид хутагтын шавь (Эрдэнэбулган уулын хошуу) 

	Алаг-Уул, Баян, Булаг, Бумбат, Бүст, Жинст, Оюут, Орхон, Өлзийт, Мандал, Хануй, Хүний, Хөөвөр, Цэцэрлэг, Шавагт, Эрдэнэ сум.

	27. Эрдэнэбандид хутагтын шавь (Баянзүрх уулын хошуу) 

	Баян, Будант, Гүн, Өлзийт, Тариат, Торомт, Шар, Элгэн, Эрхэт сум.

	28. Чинсүжигт номон ханы шавь. 

	Зүүн сум, Баруун сум. 1925 онд Баянхонгор, Хайрхан уулын хошуунд нийлсэн.

	29. Наран хутагтын шавь. 

	Сангийн далай сум. 1925 онд Хүрээмарал уулын хошуунд нийлсэн.

	30. Нарванчин хутагтын шавь. 

	Шилүүстэй сум. Энэ шавь нь 1925 онд Отгон хайрхан уулын хошуунд нийлсэн.

	31. Хамба хутагтын шавь. 

	Чандмань уулын сум. 1925 онд Шажинбат-Сэвжидгацал уулын хошуунд нийлсэн.

	32. Шивааширээт хутагтын шавь. 

	Өлзийт-Өндөр уулын баруун сум, мөн зүүн сум. 1925 онд Хан-Өндөр уулын хошуунд нийлсэн.

	33. Эрдэнэ-Мэргэн ноён хутагтын шавь. 

	Батширээ сум. 1925 онд Гурвансайхан уулын хошуунд нийлсэн.

	 

	Жавзандамба хутагтын их шавийн их отгууд

	 

	Жавзандамба хутагтын шавийн отог гэгч нь аймаг хошуунуудаас богдод өргөсөн хөдөөгийн ард иргэдийг хуваан захирсан орон нутгийн засаг захиргааны үндсэн хуваарь юм. Их шавийн отгууд нь Богдын шавь нар гэдэг хамжлага ардуудаас 1640 оны үед үүссэн бөгөөд тэдгээр шавь ардын тоо олширсноос XVIII зууны үед шавьд 12 отог байгуулагдан дараа нь 5 отог нэмэгдэн шавь нь 17 их отог болжээ. Их шавийн отгуудыг 1723 онд байгуулагдсан Эрдэнэ-Шанзадба захирч байв. Их шавийн их отгууд нь дараах болно. Үүнд:

	1. Баруун хүрээний отог нь 

	Төв аймгийн Өнжүүл суманд.

	2. Эрдэнэномон хааны отог нь 

	Төв аймгийн Галтбадрах, Булган аймгийн Дашинчилэн, Архангай аймгийн Гурванбулаг сумын нутаг Заамар уул, Туул гол, Хөгнөтарна, Мялан Хар бух зэрэг газруудаар.

	3. Хэрлэнгийн отог нь 

	Хэнтий аймгийн Дэлгэрхаан Цэнхэрмандал сумдын нутаг Баян-Улаан, Шар дэнз зэрэг газруудаар.

	4. Жадарын отог нь 

	Төв аймгийн Лүн сумын баруун Туул, Энх Даажин зэрэг газруудаар.

	5. Цуянгийн отог нь 

	Орхон Туулын бэлчир, Шар ус зэрэг газруудаар.

	6. Их баргын отог нь 

	Сэлэнгэ аймгийн Дархан сумдын нутаг.

	7. Гүенгийн отог нь 

	Төв аймгийн Баянбараат, Өнжүүл сумын нутагт.

	8. Эрдэнэхамба хутагтын отог нь (хичээнхийн) 

	Төв аймгийн Баянцагаан, Зогсоол, Жаргалантаар.

	9. Хараагийн отог

	10. Хараагийн отог

	11. Мэргэний отог нь 

	Төв аймгийн Авдарбаян, Зогсоол, Жаргалант зэрэг газраар.

	12. Завилааны отог нь 

	Хэнтий аймгийн Жаргалантхаан, Өмнөдэлгэр зэрэг сумын нутагт.

	13. Тавнангийн отог нь 

	Хэнтий аймгийн Баянхутаг, Мөрөн сумдын нутаг Хэрлэгийн Хэрээхөхөл гэдэг газруудаар.

	14. Хийдэчний отог нь 

	Төв аймгийн Мөнгөнморьт сумын нутаг, Тэниүн зэрэг газраар.

	15. Эрхийн отог нь 

	Төв аймгийн Эрдэнэ, Баяндэлгэр Баян сумдын нутагт.

	16. Манзширийн отог нь 

	Төв аймгийн Сэргэлэн, Баянцагаан сумын нутагт.

	17. Дархадын отог (гурван отог) нь 

	Хөвсгөл аймгийн Ринченлхүмбэ, Улаан-Уул, Баянзүрх сумдын нутгаар тус тус нутаглаж байжээ.

	 

	ТАМГАТАЙ ХУТАГТУУД, ТЭДНИЙ ШАВЬ НАР

	 

	Жавзандамба хутагт болон шавь захирсан тамгатай хутагт нарын угийг тодруулбал:

	 

	Богд Жавзандамба хутагт (Богд гэгээн)

	Халхын Жавзандамба хутагтын уг эхийг эртний Энэтхэг Бурхан багшийн 500 шавийн нэг байсан Лодойшиндүнэмдаг, Нагаржуны шавь 500 бандидаг тэргүүлж явсан Барбазову хийгээд Жову Адиша ламын үед Төвөдөд гарсан Ронсомчойсом (X зууны үед), Банчен Эрдэнэ Лувсанчойжижанцангийн үед (XVII зуун) Жибзундарнатагийн хувилгаан болж 15 үе тодорсон гэх бөгөөд Халх монголд 8 үе хувилсан ажээ.

	Үүнээс:

	I. Лувсандамбийжанцан (1635-1723) Халхын Түшээт хан Гомбодоржийн гэрээс тодорсон Өндөр гэгээн Занабазар 1640 онд Халх нийтээр залсан.

	II. Лувсандамбийтонми (1724-1757) Халхын Түшээт хан аймгийн Дархан чин ван Дондовдоржийн гэрээс хувилсан.

	III. Ишдамбийням (1758-1773) Төвөдийн Данжингомбын гэрээс хувилсан.

	IV. Лувсантүвдэнванчиг (1775-1813) Төвөдийн Сономрашийн гэрээс.

	V. Лувсанчүлтэмжигмид (1815-1841) Төвөдийн Гомбодондовын гэрээс.

	VI. Лувсантүвдэнчойжижамцан (1843-1841) Төвөдийн (Лхас хотын) Сономын гэрээс.

	VII. Агванчойживинчигпрэнлэйжамц (1849-1898) Төвөдийн Мягмарын гэрээс.

	VIII. Агванлувсанчойжинямданзанванчиг (1869-1924) Төвөдийн Гончигцэрэнгийн гэрээс хувилсан.

	VIII дүр нь 1911 оноос Олноогийн Монгол улсын шашин төрийг хослон барьсан Богд Нарангэрэл хаан хэмээх алдрыг олжээ.

	Жавзандамба хутагтын шавийг Богдын их шавь гэж нэрлэж байсан ба их төлөв Түшээтхан, Сэцэн аймгийн нутагт байсан байна. 1925 онд Их шавийг Дэлгэр их уулын аймаг болгоод дараа нь зэргэлдээх Богдхан, Хан Хэнтий, Цэцэрлэгмандалын аймагт тархаан харьяалуулжээ.

	 

	Богдын их шавийн хутагтууд

	 

	Богдын их шавьд 7 том хутагт байдаг байсан нь:

	1. Манзушир (Донхор) 

	Манзушир ч гэдэг. Богд уулын өвөрт Улаан асга гэдэг газар хийд байгуулсан.

	2. Нинждолбийномунхан (Сарайдорж Номун хан) 

	Түшээт хан аймгийн Эрдэнэвангийн хошуунд байсан.

	3. Эрдэнэ Хамба хутагт 

	(Шүтээний аймгийн хүн).

	4. Мэргэн хамба 

	(Нийслэл хүрээнд байсан. Мэргэн хамбын аймаг гэж байв).

	5. Брэйвунномунхан 

	(Хэнтийд байсан. Нийслэл хүрээнд Номунханы аймаг гэж байв).

	6. Орлоймэргэн хутагт 

	(Дугарын аймгийн хүн).

	7. Бамба-Эрдэнэ хувилгаан 

	(Хүрээнд хувилгааны аймаг гэж байв).

	 

	Сайн ноён хан аймгийн хутагтууд

	 

	Сайн ноён хан аймагт 8 хутагт байсан нь:

	1. Эрдэнэ Зая бандида хутагт. 

	Энэ хутагтын язгуурыг Энэтхэгт Ралдайшону нарын зэрэг 5 үе, Төвөдөд Лодойравдан зэрэг 3 үе хувилгаан гарсан гэх ба Халхад тодорсон анх дүр нь Түмэнхэн сайн ноёны 7-р хүү Цэсжав Хөндлөн увашийн гэрээс хувилж Далай лам банчин Эрдэнээс Түмэнхэн сайн ноёны хувилгаан Зая бандида хэмээн өргөмжилжээ.

	 

	I. Лувсанпринлэй (1642-1716)

	II. Лувсаншиндэлэгнамжил (1717-1765)

	III. Лувсанжигмиддорж (1766-1803)

	IV. Лувсанжигмиднамжил (1804-1866)

	V. Лувсанчойживанчиг (1866-1904)

	VI. Лувсантүвдэнчойжиням (1905— 

	VII. Жамбацэрэн ( )

	 

	Зая бандида хутагтын шавь нар нь Цэцэрлэгмандалын аймгийн Эрдэнэбулган уулын хошуу гэгдэж байгаад одоо Архангай аймгийн Цэцэрлэг хот; Баян-Уул, Төвшрүүлэх (хагас нь), урд Тамир, Эрдэнэмандал, Хан-Оюут, Булган (хагас нь) зэрэг сум болжээ.

	 

	2. Эрдэнэбандида хутагт (Ламын гэгээн). 

	Эл хутагтын уг эхийг Энэтхэг Равапил зэрэг 5 үе, Төвөдөд Чойжилүмби зэрэг 6 үе хувилсан гэдэг. Халх дүр нь:

	I. Лувсанданзанжанцан (1639-1703) 1692 онд Эрдэнэбандида хутагт цолтой болжээ.

	II. Лувсашбанчинбалбар (1703-1789) 1737 онд тамга авсан.

	III. Лувсанцэвээнжав (1793-1846)

	IV. Шарбазар (1851-1861)

	V. Чулуун (1862-1907)

	VI. Жамьяндорж (1908-1912).

	VII. Цэрэндорж (1913— ).

	Эрдэнэбандида хутагтын шавь нь Цэцэрлэгмандалын аймгийн Баянзүрх уулын хошуу, одоогийн Баянхонгор аймгийн Баянзүрх, Эрдэнэцогтын зүүн тал, Баянговь, Баянлиг, Өлзийт, Богд, Жинст (хуучин) сумд болжээ.

	 

	3. Хамба хутагт (Номунхан) 

	Уг эх нь Энэтхэгт Дарамбазар, Дүвчинжүгдүнгомбожав гэж 2 үе, төвөдөд Агваандагва, Лувсанданзан хэмээн явсан гэх ба халхад тайж Данаангийн гэрт анхдугаар дүр нь 1758 онд тодорсон номч цорж Агваангончиг гэж байгаад дараах дүр Дарамсэд 1904 онд Номунхан хэргэм олж, 1911 онд Хамбаямба шагнуулжээ. 1807 онд тамга олгосон. Хамба хутагтын шавь нь Цэцэрлэгмандалын аймгийн Шажинбат Сэвжидгацал уулын хошуунд 1925 онд нийлсэн. Одоогийн Говь-Алтай аймгийн Чандмань сум.

	 

	4. Чин сүсэгт Номун хан хутагт. 

	Уг эх нь мөн л Энэтхэгт Бардууз нарын зэрэг 10 гаруй хувилгаан гарсан гэдэг.

	I. Лувсаннорошарав (1701-1768). Халхын засаг Шарын хошуунд хувилсан. 1751 онд тамга олгосон.

	II. Лувсандандарванчиг (1772-1826)

	III. Бадамдорж (1827-1882)

	IV. Лувсандорж (1880-1893)

	V. Цэдэнбалжир (1894— ) 

	Чин сүсэгт Номунхан хутагтын шавь нь Цэнэрлэгмандалын аймгийн Баянхонгор Хайрхан уулын хошуунд 1925 онд нийлсэн, одоо Баянхонгор аймгийн Галуут сум болжээ.

	 

	5. Нарбанчин хутагт. 

	Уг язгуур нь Энэтхэгийн Жамчинпншида, Бишиннарова нарын зэрэг 5 үе, Төвөдөд Дарчигчойжалбуу нарын 4 үе хувилсан гэдэг.

	I. Бадамдорж нар банчин (1699-1737) Сайн ноён хан аймгийн гүн Гончигийн хошууны тайж Гүржавын гэрээс хувилжээ.

	II. Агваапчойдогданзанжанцан (1738-1817) 1772 онд тамга олгосон.

	III. Түгжжав (1818-1860)

	IV. Барваани (1861-1883)

	V. Пүрэвжав (1884-1903)

	VI. Жүгдэрнамжил (1901 — 

	1925 онд Цэцэрлэгмандалын аймгийн Отгонхайрхан уулын хошуунд нийлээд 1919 онд Хантайшир уулын аймагт шилжсэн. Одоогийн Завхан аймгийн Шилүүстэй, Цагаанчулуут сумын хагас.

	Наранбанчин хутагтын дэргэд байсан нэг томоохон хутагт нь 

	Жич: Дилов хутагт юм. 

	1 дүр нь — Дэмчигцэрэнпил (1785-1853), 

	П. Раашпунцаг (1853-1884).

	Ш. Жамсранжав (1885-1978).

	 

	6. Ноён хутагт (Эрдэнэ мэргэн ноён хутагт) 

	Анхдугаар дүр нь халхын ван Шамба засгийн хошууны тайж Номунхандалайн гэрээс тодорсон. Уг язгуур нь Энэтхэгт Памисүсүм, Төвөдөд Даваашону нарын зэрэг 6 үе хувилсан гэдэг.

	Монголд:

	I. Жамьян ( — 1672)

	II. Жанцан (1673-1747)

	Ш. Галсан (1750-1778)

	IV. Лувсандамчойжанцан (1781-1810)

	V. Цэрэнванчиг (1811-1866) 1926 онд тамга олгосон.

	VI. Аюушири (1807-1882)

	VII. Содномцэрэн (1883— 

	1925 онд Цэцэрлэгмандалын аймгийн Гурвансайхан уулын хошуунд нийлсэн.

	 

	7. Шивааширээт хутагт. 

	Анхны дүр нь Хөндлөн Сайн ноёны удам тайж Товын дэд хүү Хаджав Эрдэнэ үйзэн ноён (тайж) ажээ. Хутагтын угийг Энэтхэгт Нигдүвчинбу нарын 10 үе, Төвөдөд Жүрмэдцэвдэл зэрэг 6 үе хувилгаан гарсан гэдэг.

	I. Хаджав тойн (...)

	II. Лувсанцэрэн (...— 1743)

	III. Намхайдорж (1744-1797)

	IV. Банди (1798-1830)

	V. Ванданчоймбал (1831-1875)

	VI. Агваанлигдэндамбийжанцан (1876— ...)

	1925 онд Цэцэрлэгмандалын аймгийн Хан-Өндөр уулын хошуунд нийлсэн, одоо Архангай аймгийн Өндөр- Улаан, Өндөрсант сум.

	 

	8. Наран хутагт 

	(1837 онд тамга олгосон)

	I. Санж-Агваандамба

	II Дэчин-Одсэр ( — 1909)

	III. Бадамжав (1912-1913)

	IV. Магсаржав (1914— )

	Цэцэрлэгмандалын аймгийн Хүрээмарал уулын хошуунд 1925 онд нийлсэн, одоо Баянхонгор аймгийн Хүрээмарал сумын хагас.

	 

	Засагт хан аймгийн хутагтууд

	 

	Засагт хан аймагт 3 хутагт байсан нь:

	 

	1. Номун хан хутагт (Бигэрийн Номун хан). 

	Уг язгуур нь Энэтхэгт Бахэбимбаагийн хувилгаан, Төвөдөд Лодойжалцан нарын зэрэг нэлээд хэдэн үе тодорсон гэдэг.

	Халхын Засагт хан Гэлэгжамбал Баруун зуугаас Банчин Эрдэнийн газраас анхдугаар дүрийг залж ирсэн ба 1746 онд баруун Богд нараас «Хамба, Номун хан Эрдэнэ дархан ширээт» цол авчээ.

	I. Лувсангалсан (1732-1752)

	II. Лувсанданзан (1756-1804)

	III. Ишданзан (1805-1874)

	IV. Агваанлувсангончигсамбуу ( — 1896)

	V. Ванчигсүрэн

	Хантайшир уулын аймгийн Цэцэрлэг сум гэгдэж байгаад 1925 онд Хантайшир уулын хошуунд нийлсэн, одоо Говь-Алтай аймгийн Бигэр сум.

	 

	2. Ялгуугсан хутагт

	I. Тугундамбийням (1655-1668)

	II. Лувсандамбийжанцан ( — 1732)

	III. Лувсанпамбадаржаа (1758-1819)

	IV. Лувсансандув (1820-1882) 1921 онд тамга олгожээ.

	V. Лувсанданзан (1885-1911)

	VI. Чимидцэрэн (1914— )

	Хантайшир уулын аймгийн Идэр цэцэрлэг сум гэгдэж байгаад 1925 онд Нөмрөг уулын хошуунд нийлсэн.

	 

	3. Жалханз хутагт

	I. Лувсанданзанжамц (1620-1654)

	II. Лувсанданзанбалсан (1657-1740)

	III. Галсандамбийримпил (1746-1794)

	IV. Лувсанбалжирлхүндэв (1797-1847) 1824 онд тамга олгожээ.

	V. Чоймпилжанцан (1848-1854)

	VI. Чойжамцан (1857-1872)

	VII. Дамдинбазар (1874-1923)

	VIII. Билэгдэмбэрэл (1923-1978) 

	Хантайшир уулын аймгийн Өлзийт баянзүрх уулын хошуу гэгдэж байгаад 1926 онд Дэлгэрхан уулын хошуунд нийлсэн, одоо Хөвсгөл аймгийн Бүрэнхан сум.

	 

	Сэцэн хан аймгийн хутагтууд

	 

	Сэцэн ханы аймагт 2 хутагт байсан нь:

	 

	1. Ялгуугсан хутагт (Эрдэнэ ялгуугсан нэвтэрхий цэцэн хутагт)

	Гэгээн Сэцэн хан (Шолой) V Далай ламаас Баруун зуугийн Шар хийдийн Зайв дацангийн Эрдэнэ цорж Дашдэндэвийг гуйн авчирч хөвүүн Ананд далай жононд тусгайлан өгч тахиулснаар Ялгуугсан хутагтын уг гарчээ.

	I. Лувсанданзан ( — 1724)

	II. Шупринлэйжанц ( — 1747)

	III. Лувсаняринпил (...— 1771)

	IV. Лувсанбалдан

	V. Лувсанбалданжигжид ( — 1860)

	VI. Эрэнцэндорж (1865-1916)

	Хутагтын шавийг Хан Хэнтий уулын аймгийн Очирсүмбэр уулын хошуу гэгдэж байгаад 1928 онд Баянтүмэн уулын хошуунд нийлсэн. Одоо Дорнод аймгийн Чойбалсан сум.

	 

	2. Егүзэр хутагт

	Уг язгуур нь төвөд оронд Лочон-Ачирдамчойням зэрэг 4 үе хувилгаан гарсан гэдэг. 1864 онд тамга олгосон.

	I. Лувсанданзанринчен

	II. Лувсанбалдан

	III. Лувсанданзаннамжил

	IV. Галсандаш (1880— ...)

	Хутагтын шавь нар Хан Хэнтий уулын аймгийн Эрдэнэцагаан сум болно.

	 

	Халх хошууны сум, отгийн жишээ

	 

	Халхын хошуунууд нь сум, отог болон хуваагдаж байсан бөгөөд отог, сумдад нь овог ясаар ялгарах угсаатны бүлгүүд багталцаж байсан байна. Халх хошуунуудын сум отгийн жишээ болгон өрнө дорнод нутгийн хоёр хошууг (Засагт хан аймгийн Сэцэн Сартуул вангийн хошуу, Сэцэн хан аймгийн Боржигон Сэцэн вангийн хошуу)-г авч үзье.

	 

	САРТУУЛ СЭЦЭН ВАНГИЙН ХОШУУ

	 

	Энэ хошуунуудад 10 отог, 17 бүлэг, шавь 4 бүгд нийлээд 31 анги болж байжээ5. Үүнд:

	1. Гаа номын шавь

	2. Хороо отог, ноёны хамжлага

	3. Алаг адууны отог

	4. Хөтчин отог

	5. Барга отог

	6. Урианхай отог (Алтай цэцэг нуурын урианхайн хошуунаас ирсэн)

	7. Хожгор отог

	8. Булган отог (Булган, Чингэлээс ирсэн)

	9. Дарви отог (Алтайн Дарви хайрхан уулаас тасарч ирсэн)

	10. Цоохор отог

	11. Долоон отог

	12. Чимиддоржийн бүлэг

	13. Ринченванжилын бүлэг

	14. Зоонойн бүлэг

	15. Өлзий-Очирын бүлэг

	16. Чулуунбаатарын бүлэг

	17. Цагаан ламын бүлэг

	18. Батжавын бүлэг

	19. Хатгины бүлэг

	20. Зонройн бүлэг

	21. Баянбатын бүлэг

	22. Туслагчийн бүлэг

	23. Шархүүгийн бүлэг

	24. Цандангийн бүлэг

	25. Өнөхишигийн бүлэг

	27. Араашжавын бүлэг

	28. Эрэндогны бүлэг

	29. Ачит хутагтын шавь

	30. Билигт хутагтын шавь

	31. Номч хутагтын шавь

	 

	Эдгээр отог, бүлэг, шавийн дотор боржигод, буудай, баатууд, сартуул зэрэг овог яс тархан байжээ.

	 

	 

	БОРЖИГОН СЭЦЭН ВАНГИЙН ХОШУУ

	 

	Тус хошуунд 7 сум, 1 хондог, 44 отог байв6.

	 

	1. Асуд сум 7 отог (Төв, Баянцагаан)

	 

	1. Асуд

	2. Баруун Асуд

	3. Зүүн цээжин (шигчин)

	4. Хуацай

	5. Уут

	6. Муж

	7. Тулга

	 

	2. Тавнангууд сум (Дундговь, Цагаандэлгэр, Говь- Угтаал сум)

	 

	1. Дарга

	2. Занги

	3. Авга

	4. Баатар

	5. Ловон

	 

	3. Монгол сум — 5 сум. (Төв, Баянжаргалан)

	 

	1. Ноохор

	2. Хамбагад

	3. Барга

	4. Агсагал

	5. Бага Монгол

	 

	4. Гучид сум — 3 отог (Дундговь, Баянжаргалан)

	 

	1. Их догшин гучид

	2. Бага догшин гучид

	3. Номгон гучид

	4. Бага номгон

	5. Нэхий гучид

	6. Чулуун гучид

	7. Хорхой гучид

	8. Лаларын гучид

	 

	5. Гахан сум — 6 отог

	1. Их гахан

	2. Зуун гахан

	3. Отгод

	4. Жихтэн

	5. Ванжил тайж

	6. Даржаа тайж

	 

	6. Зүүн Цоор сум — 5 отог

	1. Их Цоор

	2. Бага Цоор

	3. Хуум

	4. Жихтэн

	5. Ууш нар

	 

	7. Баруун цоор сум

	1. Баяр хондог

	
§ 2. ӨРНӨД МОНГОЛЫН ЯСТНУУД

	 

	Ойрд монголчууд

	 

	БНМАУ-ын өрнөд нутгийн зонхилох угсаатан Ойрд монголчууд юм. Тэдний бүрэлдэхүүнд Дөрвөд, Баяд, Өөлд, Урианхай, Торгууд, Захчин, Мянгад зэрэг ястнууд багтах бөгөөд эд удам гарлын хувьд эрт хожуу янз бүрийн цагт төлөвшин бүрэлдсэн байна.

	Ойрд монголчуудын өвөг дээдэс нь эртнээс нааш Байгал нуур, Сэлэнгийн адаг, Тагна Соёны нуруу, Горлог (Енисей), Эрчис мөрний эх, Алтайн уулсын ой тайгад оршин сууж ан гөрөөгөөр амьжирч ирсэн Хорь, Түмэд, Баргуд, Булгачин, Хэрэмчин, Урианхадын төрөл аймаг ойн иргэд хэмээх ойрадууд болно.

	Ойрд гэдэг нэрийг эрдэмтэд янз янзаар тайлбарладгаас нэг хэсэг нь «ойр дотно», «ойр төрлийн» гэсэн үгнээс гарвальтай гэх ба зарим нь (Дорж Банзаров зэрэг эрдэмтэн нь) «ойн ойрд», «Ойн иргэн» гэсэн үгнээс үүсэлтэй гэж үздэг бөгөөд сүүлчийн саналыг олонх эрдэмтэд дэмжиж буй. Эртний ойрадууд бол ор буга зэрэг мал малладаг заримдаг малчин, ойн гөрөөчин аймаг байснаас «ойн арад» хэмээх нэртэй болж, тэр нь сунжирсаар ойрд болсон бололтой.

	Ойрдын талаар «Монголын нууц товчоо» болон бусад сурвалж бичигт X зууны үед амьдарч байсан монголчуудын дээд удмын хүн Торголжин баян гэргий нь болох Борогчингуа нарын үртэс Дова сохор, Добу мэргэн хэмээх ах дүү хоёр байснаас Дова сохрын дөрвөн хүүхэд нь дөрвөд овогтон болж, Добу мэргэний хатан түмэдийн Хоридай мэргэн гэргий Баргужингоо нарын үр Ариг уснаа төрсөн Алангоо нэрт бүсгүйгээс гарсан Бодончарын угсаа нь халх монголчуудын өвөг боржигод овогтон болсон гэж гардаг. Энэ домгийн учраар ойрд, буриад, халх, өвөрлөгчид удмын холбогдолтой болдог. Түүнчлэн ойрд сурвалж бичгийн мэдээгээр Дова сохрын дөрвөн хүүхдийн ахмад нь Доной гэж байгаад удам нь Өөлд болсон гэх, удаах Догшин хэмээхийн залгамчир нь Баатуд болж, гутгаар нь Эмнэг гэж яваад түүний удам нь Хойд болж, дөрөв дэх нь Эрх гэж байгаад угсаа нь Хэргүд болсон хэмээдэг. 

	XIII зууны үед (1207 онд Чингисийн их хүү Зүч ойн иргэдийг монгол улсад нэгтгэсэн бөгөөд тэдний захирагч Хутуга бэхи ойрадын анхны тайш болжээ. 1217 онд ойн иргэний нэгэн болох Түмэд аймаг боссон тул Зүч ахин явж дарсны хойно ойрд аймгууд баруун хойшилж Түмэдийн хуучин нутаг Горлог (Енисей) мөрний эх Секиз мөрөн буюу найман гол (Хөх мөрөн, Үн мөрөн, Хар-Усун, Сэнбидүн, Агри мөрөн, Агар мөрөн, Жүржэг мөрөн, Цагаан мөрөн)-д очиж нутагласан байна. Чингис хаан, харьяат ойрд урианхай аймгийг Зүчийн хувь өмч болгоод дөрвөн мянган зохиож, Урианханы Сүбэдэй, Зэлмэ нарыг мянганы ноён болгожээ. Дараа нь Алтай хавийн түмэнд багтах Ойрадууд нь Өгөөдэйн эзэмшил болсон ажээ. Өгөөдэйн хүү Гүюгийн хатан нь өмнө дурдсан Хутуга бэхийн охин Огулкаймиш байжээ.

	Хожим Толуй хааны угсаа ноёлж ирэхэд түүний хатан Сорхагтаны өмчид Алтайн уулс, урианхай Хиргисийн газар хамаарагдан тавдугаар хүү Аригбухын эзэмшил болов.

	Юань улсын эхний улиралд Аригбух болон Өгөөдэйн угсааны их ноён Хаайду нар Хубилайн эсрэг тэмцэхийн тул ойрадын цэргийг зохион байгуулж байв. Юань улс байгуулагдсаны дараа Горлог (Енисей) мөрний урсгал дагуу газарт түмний ноён томилж ойрд, хиргис зэрэг таван аймгийг захируулан, 1307 онд Линбей мужийг байгуулж түүнд дээрх газар орныг харьяалуулсан байна. Юань улс мөхсөнөөс хойш ойрадын захирагчид үедээ дөчин дөрвөн хоёрын нэгдсэн төрийг сэргээхийн төлөө их хаадын талд байв. Тэр цагт Мин улс болон Монголын Ар Юань улс хоёрын хямралдаанаас болж ойн иргэдийн нутагт Монголын бусад нутгийн хүн ард дүрвэн ирж олон овог яс холилдон, Ойрдын хүн амын тоо нэмэгдэв. Тэрчлэн Ойрадуудын үйлдвэрлэхүй хүчин урагш ахиж, мал сүрэг нь олшрон, эртнээс улиран ирсэн анчин гөрөөчин байдал, овгийн харилцаа сулран феодалжих явц хүчтэй болжээ. Энэ учраар Ойрдын ноёд газар нутгаа тэлэн, Монголын их хааны мэдлээс ангижирч толгойгоо даан амьдрахыг эрмэлзэн XIV зууны сүүлчээр Байгал, Соёноос баруун тийш нүүж, Алтай, Эрчис, Ил, Тарвагатайн газар очиж нутагласан ажээ.

	Мин улс Ойрдын хэтэрхий хүчирхэгжихээс болгоомжлон зүүн Монголын хаад ноёдыг дамжин 1413-1414 онд үлэмжхэн цэргийг явуулж Ойрдын цэргийг бут цохисон байна. Зүүн Монголын хаад эртний Юань улсын үеийн байдлыг сэргээхийг санаархан, ойрадыг нэгтгэн захирахыг хичээж байсан авч тухайн үед тэдний хүчин үлэмж сарнин, доройтсон байсан тул ойрадуудын хүчирхэгжлийг бууруулж эс чаджээ. Харин Ойрдын феодалын хүчин нэмэгдсээр Зүүн Монголын ноёдын хүчийг сулруулсаар байв. Юань улсын эцсийн улиралд Мөнхтөмөр жанжны мэдэлд байсан Ойрадууд нь XV зууны эхээр түүнийг залгамжлагч Махмуд, Тайван, Батболд хэмээх ноёдын албат болон хуваагдсан бөгөөд тэдний дотроос Урианханы Цорос овог нь байлаа. Цоросын ноёд бол Чингис хааны үеийн Аданхан Урианханы Жарчудайн хүү, өрлөг Зэлмийн үрийн үртэс юм. Энэхүү Цорос овогт Махмудын хүү Тогоон тайш (1418-1438 онд тайш байсан) Ойрд аймгууд (хорчин, хэрнэгүүд, торгууд, хошууд г. м.)-ыг эрхэндээ оруулж, улмаар зүүн Монголын олон аймгийг 1437 онд нэгтгэсэн байна. Үүнийг сурвалж бичигт «дөчин дөрвөн хоёрын төр эедсэн» гэх бөгөөд зарим судлаачид «Түрүүхэн үеийн 4 ойрд, их 4 ойрд» хэмээн үздэг. Энэ үеийн Ойрдын холбоонд Цорос тэргүүтэй хошууд, торгууд болон түмэд хойд баатад хийгээд барга буриад аймаг багтан зүүн Монголын олон аймагтай нэгдмэл байв. Тогоон тайшийг залгамжлагч Эсэн тайш (1438-1455 онд тайш байсан) нас барсны дараа хаан ширээний төлөө ужиг самуун тэмцэл үргэлжлэн XV зууны сүүлчээс эхлэн Ойрд нь феодалын бутралд хүчтэй автан нэгдмэл байдал нь алдагдаж эхэлсэн юм. Тэр цагт Мандухай сэцэн хатан Ойрдыг дийлж зүүн Монголтой нэгтгэсэн ажээ.

	Үүний дараа 1487 онд Цорос аймаг хоёр хэсэг болон салаад нэг хэсэг нь Бархөлийн газар нутаглан, нөгөө хэсэг нь Цагаан, Алдар зэрэг газрыг эзлэн харьяат аймгаа «өөлд» гэж нэрийджээ. Ийнхүү Цоросоос Өөлд тасран гарч, дөрвөн Ойрдын нэгэн болж Ойрд нь: 1. Өөлд, 2. Хойд баатад, 3. Барга буриад, 4. Цорос, хошууд торгуудаас бүрдэх болов. Мөн энэ үед Алтайн 12 түмэд, хойд хагас, уйгуд, баягуд зэрэг аймгийн хүмүүс Ойрадаас тусгаарлан одоогийн Хөх хотын газар болон Ордосын өндөрлөгт нүүн очжээ. Ингээд өөлд нь Цоростой нийт Ойрдын төрийн эрх булаалдан тэмцэлдээд доройтож, өөлд хойд хоёр уйгурт ялагдан, 1502 онд Өөлд аймаг өрнө зүг Дундад Ази руу нүүж, хойд хошууд аймгууд торгуудын захиргаанд орон, Цоросоос дөрвөд тасран гарч Өөлдийн орыг эзэлсэн байна. Мөн өмнөд Монголын Хутагтай сэцэн хунтайж Түмэдийн Алтан хааны тушаалаар 1562 онд торгуудыг Эрчис мөрөн хүртэл байлдан дийлж, 1574 онд Цорос, Баатад аймгуудыг эрхэндээ оруулжээ. 1577 онд Халхын Автай хан Ойрадтай байлдан дийлж зарим хэсгийг нь албатаа болгосон ба засагт хан Лайхур Ойрдын хойд аймгийг таслан авч унаган албатаа болгосон нь хотгойд хэмээгджээ. Чингээд 4 ойрд нь 1502-1637 оны үед Хошууд, Цорос, Торгууд, Дөрвөд аймгаас бүрэлдэх болов. Энэ үед Ойрдын захиргааг Хошуудын ноёд зуу гаруй жил барьсан юм.

	Гэвч Ойрдын дотоодын хямрал, гадаад зөрчил хурцадсаар, XVII зууны эхээр торгууд аймгийн олонх Хоо өрлөгийн удирдлагаар Тарвагатайгаас Өрнө зүг хөдөлж 1628 онд Элил голд, 1630 онд Ижил мөрөнд очиж нутагласны дээр 1637 онд Гүүш хан хэмээх Төрбайх тэргүүтэй хошууд Хөх нуурын газарт нүүж хүрэв. Үүнээс Ижилд одогсод нь халимаг Хөх нуурт очиход нь дээд Монгол болов.

	XVII зууны дунд үеэс Ойрдын дотроос Цорос, Өөлд аймаг ахин сэргэж, Цоросын тэргүүлэгч Хар хул, түүний хүү Хотогчин баатар хунтайж дөрвөн ойрадын нэгдлийн төлөө бусдыгаа уулгалан довтолж, хүчээр захирахыг оролдсон юм. Баатар хунтайжийн сэргээсэн Цорос омгийн төрийг Ойрдын Зүүн гар улс гэж нэрлэдэг. Тэгж нэрлэгдсэний учир нь тэр цагт Ойрдын цэргийн жагсаалын голд нь хошууд цэрэг, зүүн гарт нь өөлд цэрэг, баруун гарт нь торгууд цэрэг, сүүлд нь дөрвөд хойд цэрэг жагсан чуулж байснаас үндэслэгдэн, ноёрхогч Өөлд-Цоросын нэрээр Зүүн гар гэгдэх болжээ. Зүүн гар улсын үед Цорос аймаг Эрээн хавирга, Их гол, Тарвагатайн Эмил голд; Хойд аймаг Тарвагатайн Эрчисийн эх; Дөрвөд аймаг Талас, Эрчисээр нутаглаж байсан ба Торгууд Ижил мөрөн рүү, хошууд Хөх нуурт очиж суурьшсан тул цөөн тооны хошууд торгууд хүн дээрх аймгуудын дунд хутгалдан явжээ. Зүүнгар улс бол ойрадын төрийн эцсийн голомт, монгол туургатны тусгаар улсын сүүлчийн тулгуур нь байсан юм. Зүүнгар улс нь Цорос овогт Баатар хунтайжийн үр Галдан бошигт (1644-1697 онд байсан)-ын үед ихэд хүчирхэг болжээ. Галдан 1671 онд ах Сэнгэ (1665-1671 онд хаан байсан)-ийн орыг эзлэн хаан болоод 1673-1675 онд ойрадын дотоодын хямралдааныг дарж номхруулан, улсаа бэхжүүлээд, улмаар гадагш уулгалан Дорнод Туркестан, Хами, Турфан, Кашгар, Яркендийг эзлэн нутгаа Тэнгэр уул хүртэл тэлжээ. 1678 онд Манжийн Энх-Амгалан хаанаас «хаан» цол, 1679 онд Далай ламаас бурхан тэнгэрийн зарлигаар соёрхсон хэмээн «бошигт» цол авч, «Галдан бошигт хаан» гэж Төв Азид алдаршжээ. Галдан 1686-1687 оноос Ойрдод халхыг нэгтгэх бодлого явуулан 1688 онд Ховдод 3 түмэн цэрэг мордуулжээ. Галданыг дагаж өөлдийн нэлээд цэрэг ардууд халх нутагт ирж суурьшсаны дээр Ховд хот нь анхлан Галданы өөлд цэргийн суурин болон Ховд голын хөвөөнд (Одоогийн Ховд аймгийн Эрдэнэбүрэн сумын нутаг Эвдэрхий гэдэг газар) үүсжээ. Галдан эсэргүүцэл этгээд Түшээт хантай тэмцэлдэн, Манжийн түрэмгийллийг сөрөн байлдаж явсаар Өвөр Монголын Улаан будан гэдэг газар болсон их тулалдаанд дийлэгдэн ухарсаар 1695 онд Туулын салбар Тэрэлжийн Зуун мод хэмээх газар болсон тулалдаанд ихэд ялагдан, цөөн хэдэн хүний хамт зугтан гарч, Орхоноор дайран Ховдод хүрч 1697 онд нас баржээ. Энэ замд ойрадын нэлээд хүн ам хаягдан үлдсэний нэг хэсэг нь Архангайн өөлдүүд болно. Галданы анх түрүүн ирж нутагласан болон сүүлчийн очсон газар нь Ховдын Цамбагарав уул гэдэг.

	Тиймээс ч өөлдүүд одоо хэр нь тэнд нутаглан суусаар байгаа бөгөөд Цамбагарав уулын энгэрт Судалт хад гэдэг газар Галдан бошгот хааны шарилыг залсан гэх ба удам угсаагаа дурсан

	 

	"Гал тамгатай өөлдүүд

	Ганзага имтэй өөлдүүд

	Галдан бошготын өөлдүүд"

	 

	хэмээн хууч үг хэлэлцдэг.

	Галданг залгамжлагч Зүүнгарын хаад Цэвээнравдан (1697-1727 онд төр барьсан), Галданцэрэн (1727-1753) нар мөн л Манжийн түрэмгийллийн эсрэг тэмцэх бодлогыг тууштай явуулж байв. Хэдий тийм боловч 1750-аад онд Зүүнгарын ноёдын хямрал ихсэж нэгдмэл байдал нь нэн суларчээ. 1753 оноос Дөрвөд зэрэг аймаг Манжид дагаар орж, 1754 онд Дөрвөд Далай хан даргатай 2 аймаг болон 1757 онд дөрвөд баядууд Увсын газар ирж нутагласан байна.

	Манжийн харгис түрэмгийлэл нь Монголын ард түмний уур хилэнг хөдөлгөж, 1755-1758 онд Манжийг эсэргүүцсэн ойрд халхын ард түмний зэвсэгт бослого гарахад хүргэсэн юм.

	Манжийн булаан эзлэгчид халх-ойрадын урвагч феодалуудын дэмжлэгтэйгээр уул бослогыг нухчин дарснаар Зүүнгар улс 1758 онд мөхсөн юм. Манж Чин улс Монголын засаг захиргааны зохион байгуулалтыг өөрчлөн, урьд байсан Зүүнгарын хаант улсын умард хэсэгт халхтай зэргэлдээ Ховдын хязгаар тусгайлан байгуулж, тэндхийн ард түмнийг давхар хянан захирах манж «Цагдан засах сайдыг» Ховд хотод суулгажээ. Энэ үеэс эхлэн Ойрдын улсын бүрэлдэхүүнд багтаж явсан олон ястан, тухайлбал урианхай 1755 онд, Ховд Алтайн газар, Өөлд 1764 онд Ховдод, Мянгад 1766 онд Ховдын голд, Торгууд 1771 онд Булган, Чингэл, Цагаан голд; Захчин 1777 онд Ховдын зэрэг, Шар хулсан хэмээх газар Хотон 1778 онд Увсад тус тус нутаглан суужээ. Чингээд Дөрвөд хоёр аймагт дөрвөд, баяд, мянгад, өөлд харьяалагдан, урианхай, торгууд, захчин хошуунууд Ховдын амбан шууд захирагдах болжээ. 1750-аад оны үеэс тогтсон энэ байршил нь онц өөрчлөгдөлгүй явсаар Монгол даяар үндэсний эрх чөлөөний хөдөлгөөн өрнөж, манжийн захиргаа унасан 1911 оныг хүртэл бараг хэвээрээ байв.

	Манжийн үед Ховдын хязгаар нь 3 чуулганд багтсан 19 засаг хошуу болж байв. Үүнд 1753 онд Зүүнгараас ирсэн дөрвөд, хойд аймгийг 1755 онд Улаангомд суулган 16 хошуу 2 чуулган болгож Сайн Заяатын зүүн, баруун гарын чуулган хэмээн нэрийдэв. Үүнээс зүүнд нь дөрвөдийн 11 хошуу харьяалагдан, хойдын 1 хошуу хавсаргасан ба баруунд нь дөрвөдийн 3 хошуу, хойдын 1 хошуу багталцжээ. 1771 онд Ижил мөрнөөс эгж ирсэн шинэ торгуудын 2 хошуунд Булган голын газрыг олгон, Чин сэтгэлтийн Чуулган хэмээн нэрлэж, шинэ хошуудын 1 хошуу хавсаргасан байна.

	Энэхүү дөрвөд хошуунуудын үүсэл нь гэвэл, дөрвөдийн дээд уг Борнагалын хүү Ишгээ тайшийн 7 хөвүүний дөрөв дэх нь болох Омбодайчин хошуучийн угсаа нь засаг Далай хан Цэрэн, Чин ван Цэрэн уваш, бэйл Гандоржийн 3 хошууны ноёд болно. Далай тайшийн хүү Буу илдэнгийн ахмад хүү Ордос нь засаг тайж Гүншир, Дашдондог нарын 2 хошууны өвөг, дэд хүү Бадамдорж нь засаг бэйл Сэвдэн, бэйс Ганжуур, гүн Ган, гүн Батмөнх, тайж Өвгөний зэрэг 5 хошууны өвөг бөгөөд гутгаар хүү Эринчинбаатар нь бэйс Гэндэн, Машбат, тайж Борын 3 хошууны өвөг болохын дээр дөтгөөр хүү Бибүш бол жюн ван Цэрэнмөнхийн хошууны дээдэс болжээ.

	1911-1912 оны Монголын үндсэн эрх чөлөөний хөдөлгөөний үрээр Манжийн түрэмгийлэгчдийг хөөн зайлуулж, Богд хаант Монгол улс байгуулагдахад Ховдын хязгаар түүний төв захиргаанд хамаарагдах боллоо. 1912 оны хавар (5-р сард) Дөрвөд далай хан Галсаннамжилын ахмад хөвүүн гүн Түмэндэлгэржав тэргүүлэн Монгол улсдаа дагаар орж, баруун хязгаарыг тохинуулах Монгол улсын засгийн газрын Сайдын дэргэд дөрвөд, баяд, урианхай ноёд цэргийг хуралдуулан нийслэл Хүрээнээс мордсон Хатанбаатар Магсаржав, Манлай баатар Дамдинсүрэн нарын их цэрэгтэй нийлэн 1912 оны намар (8 дугаар сард) Ховд хотыг Манжийн цэргээс чөлөөлөн тус хязгаар дахиныг Манжийн колоничлогчдын мэдлээс эгнэгт ангижруулсан юм.

	Энэ үесээр (1912 оны зун) Дөрвөд хоёр аймгийн төлөөлөгчид Монгол улсын тулгуур төрд багтаж орохыг хүссэн тамгатай өргөдлийг их Хүрээнд ирүүлснийг ёсоор болгосон ажээ. Мөн Алтайн Урианхайн засаг бүгдийн дарга Цагаанбилэг, Алтайн урианхайн зүүн гарын засаг Эрх шулуун хошуу, Алтайн торгууд ван Мишигдоржийн хошуу зэрэг газраас өргөдөл ирүүлж дагаар оржээ. Чингээд Богд хаант Монголын улсын харьяат Дөрвөдийн хоёр аймаг нь бүгд 27 хошуу болж Ховдын хязгаарыг бүрдүүлэх болов. Түүнийг доор тодруулбал:

	 

	Нэг. Дөрвөдийн зүүнгарыг Бат-Ерөөлт

	 

	Төгс хөлөг Далай хан аймаг— 12 хошуу

	 

	а) Дөрвөд 2 хошуу:

	1. Дөрвөд Далай ханы хошуу

	2. Дөрвөдийн Баатар засаг, туслагч гүнгийн хошуу

	 

	б) Баяд 10 хошуу

	1. Эрх засаг хошой чин вангийн хошуу

	2. Дайчин засаг төрийн Жү вангийн хошуу

	3. Үйзэн засаг төрийн бэйлийн хошуу

	4. Жонон засаг төрийн бэйлийн хошуу

	5. Саруул засаг улсын түшээ гүний хошуу

	6. Сэцэн засаг улсын түшээ гүний хошуу

	7. Эрдэнэ засаг улсад туслагч гүний хошуу

	8. Эетэй засаг улсад туслагч гүний хошуу

	9. Мэргэн засаг улсад туслагч гүний хошуу

	10. Хурц засаг улсад туслагч гүний хошуу

	 

	Хоёр. Дөрвөдийн баруун нарын

	 

	Үнэн зоригт хан аймаг— 15 хошуу

	1. Дөрвөдийн Зоригт ханы хошуу

	2. Дөрвөдийн Бишрэлт засаг, Төрийн жүн вангийн хошуу

	3. Дөрвөдийн Ерөөлт засаг, хошууны бэйсийн хошуу

	4. Дөрвөдийн Сүжигт засаг, улсад туслагч гүнгийн хошуу

	5. Мянгад дайчин засаг, улсад түшээт гүнгийн хошуу

	6. Өөлдийн үйзэн засаг, улсад туслагч гүнгийн хошуу

	7. Захчины өрнөд засаг, хошууны бэйсийн хошуу

	8. Захчины дорнод засаг, улсад туслагч гүнгийн хошуу

	9. Алтай Урианхайн Итгэмжит засаг, улсад туслагч гүний хошуу

	10. Алтайн Урианхай Зүтгэлт засаг, улсад туслагч гүний хошуу

	11. Алтай Урианхайн Зоригт засаг, улсад туслагч гүний хошуу

	12. Алтайн Урианхай Эетэй засаг, улсад туслагч гүний хошуу

	13. Алтай Урианхайн Ёст засаг, улсад туслагч гүний хошуу

	14. Алтай Урианхайн Саруул засаг, улсад туслагч гүний хошуу

	15. Алтай Урианхайн Дархан засаг, улсад туслагч гүний хошуу

	 

	Дөрвөд хоёр аймгийн дээрх хошуунууд нь Ховдын Сайдад давхар харьяалагдаж байсны дээр Торгууд болон Хасаг хошуунууд нь Ховдын Сайдын газар шууд захирагдаж байв. Ардын хувьсгал ялсны дараа хамжлагат ёсыг халж, орон нутагт ардчилсан засаг захиргаа байгуулагдахад баруун хязгаарын олон ястны нутгийн харьяалалд өөрчлөлт оров. Ингэснээр тус нутгийн ястнуудын нийгмийн болон угсаатны байдал хувьсан өөрчлөгдсөн юм.

	1924 оны 5 дугаар сарын 2-нд «Ховдын харьяат газрын нутгийн захиргааны дүрэм» гарч 1925 оны 11 дүгээр сард Дөрвөд хоёр аймгийг нэгтгэн «Чандмань уулын аймаг» гэж нэрлэн төвийг нь Улаангомд суурьшуулсны дээр эдгээр аймгийн олон хошууг хооронд нь нийлүүлэн цомтгож, тэдгээрийг баримтлан захирах орон нутгийн захиргаануудыг байгуулан хуучин хошуунуудын нэрийг өөрчлөн шинээр нэрлэсэн байна.

	 

	Баянчандмань уулын аймаг нь 1920-оод оны үед дараах хошуунуудаас бүрдэж байв. Үүнд:

	1. Баянчандмань уулын хошуу. Дөрвөдийн баруун аймгийн Зоригт ханы Бишрэлт вангийн (энэ хошууг 1926 онд Мянгад хошуутай нийлүүлсэн) Сүжигт гүний 3 хошуугаар байгуулагдсан.

	2. Төгс-буянт уулын хошуу. Дөрвөдийн зүүн аймгийн Далай ханы, Баатар засгийн 2 хошуугаар байгуулагдсан.

	3. Баянмандал уулын хошуу. Дөрвөдийн зүүн аймагт харьяалагдаж явсан Баядын 10 хошуу, баруун аймгийн Зүтгэлт гүний хошуугаар байгуулагдсан.

	4. Ханбаатар хайрхан уулын хошуу. Захчины өрнөд, дорнод 3 хошуугаар байгуулагдсан.

	5. Хөхий уулын хошуу. Мянгадын Дайчин гүний хошуугаар байгуулагдсан.

	6. Цамбагарав уулын хошуу. Өөлдийн туслагч гүний хошуугаар байгуулагдсан.

	7. Наранхайрхан уулын хошуу. Тариачны зүтгэлт бэйсийн хошуугаар байгуулагдсан.

	8. Булганмандал бүрэн хан уулын хошуу. Хуучин торгууд хошуугаар байгуулагдсан.

	9. Алтайхан уулын Урианхайн зүүн хошуу. Алтай Урианхайн зүүнгарын зүтгэлт, Зоригт, Итгэмжит, эетэй гүний 4 хошуугаар байгуулагдсан.

	10. Алтай хан уулын Урианхайн баруун хошуу. Алтай Урианхайн баруунгарын Дархан, Ёст, Саруул гүний 3 хошуугаар байгуулагдсан.

	 

	БНМАУ-ын III их хурлын шийдвэрийн дагуу 4 суманд хуваагдаж үл хүрэх хошуунуудыг бусад хошуунд нэгтгэн цомтгох тухай засгийн газрын (1927 оны 10-р сарын 7-ны 13-р тогтоолоор Хөхий уулын (Мянгадын) хошууг Баянчандмань уулын (Дөрвөдийн баруун гарын) хошуутай, Цамбагарав уулын (өөлдийн) хошууг Наранхайрхан уулын (Тариачин Халхын) хошуутай нэгтгэж, Чандмань уулын аймаг нь Төгсбуянт, Баянмандал, Наранхайрхан, Ханбаатар хайрхан уулын гэсэн хошуутай болов. Ингээд 1931 онд (2-р сарын 7-нд) Улсын Бага хурлын тэргүүлэгчдийн тогтоолоор 13 аймаг байгуулагдахад Чандмань уулын аймаг нь 10 сумтай Дөрвөд (Увс), 13 сумтай Ховд гэсэн 2 аймаг болж 1932 оны Дөрвөд аймаг нь Увс гэгдэх болжээ. Ингэснээр Увс аймагт Төгсбуянт уулын хошуу нь Бөхмөрөн, Сагал, Түргэн болон Баянчандмань уулын хошуу нь Давст, Тариалан, Улаангом, Өмнөговь зэрэг дөрвөд сумд; Баянмандал уулын хошуу нь Зүүнговь, Малчин, Тэс, Хяргас зэрэг баяд сумд хамаарагдах болсон байна. Үүний зэрэгцээгээр Хантайшир уулын (Халхын засагт хан аймгийн Ханхөхий уулын хошуу (Хуучин Чин Ачит зоригт вангийн хошууны илжигэн халх) нь Туруун, Зүүнхангай, Өндөрхангай, Цагаанхайрхан сумд болон мөн аймгийн Цэцэн сартуул уулын хошуу (хуучин Сартуул цэцэн вангийн хошууны сар туул халх)-наас үүссэн Завхан сум харьяалагдах болжээ.

	Ховд аймагт Наранхайрхан уулын хошуунаас байгуулсан Буянт, Эрдэнэбүрэн, Мянгад зэрэг сумд; Баатархайрхан уулын хошуунаас байгуулсан Алтай, Үенч, Манхан, Зэрэг сумд; Хантайшир уулын аймгийн Бүсхайрхан уулын хошуунаас байгуулсан Дарви, Чандмань, Хайрхан, Цэцэг сумд; Булганмандал Бүрэнхан уулын хошуугаар байгуулсан Булган сум харьяалагдаж байсны дээр Алтай Урианхай хошуу, хасаг хошуу мөн хамаарагдаж байв. Чингэхдээ Алтай Урианхай 7 хошууг 1923 онд эмхлэн нэг чуулган зохиож Ховдын сайд жанжны газар захируулсан ба 1927 онд ахин цомтгож 2 хошуу болгон, 1929 онд дахин нэгтгэж Алтанхан уулын нэг хошуу болгосон нь 1931 оноос Ховд аймгийн бүрэлдэхүүнд багтсан аж. 1936 онд Алтайхан уулын хошууг татан буулгаж Алтанцөгц, Жаргалант Сагсай, Цэнгэлхайрхан, Мөнххайрхан сум болгов. Хасгийн хуучин хошуу болох Шөрүүч, Толбо хошуунууд 1931 онд Ховд аймагт захирагдсан бөгөөд 1938 онд Шөрүүч гаж хошуунаас Улаанхус, Цагаан гол сумыг байгуулсан ба 1931 оны үед хасгийн хуучин Шыбыр-Айгыр, Ботохара, Хошах хошуугаар байгуулсан Толбо хошууг татан буулгаж, сумдыг хэвээр үлдээн улмаар Хошах хошуугаар Дэлүүн, Ботохара, Шыбыр-Айгыр хошуугаар Толбо сумдыг байгуулсан байна.

	Ийнхүү ойрд монголчуудын түүхэн байршил нь олон үеийн өөрчлөлтийг үзэн байж төлөвшин тогтжээ.

	Баруун Монголын олон ястны гарал, түүх нутагшил нь бас бие биеэсээ ялгарах онцлогтой, хэл аялгуу, хэв заншил нь дор дорноо өвөрмөц байдалтай болно. Иймд тэдгээрийг ястан тус бүрээр нь товчхон авч үзье. Ийнхүү баруун Монголын ястнуудыг шинжлэхэд эрдэмтэн Ж. Цэвээн, Д. Гонгор уран бүтээл7 чухал ач холбогдолтой болохыг энд тэмдэглэх нь зүйтэй байна.

	 

	ДӨРВӨД

	 

	Дөрвөд бол эртний монгол угсаатан, ойн иргэдийн нэгэн. Ойрдын Зүүнгарын хаант улсын гол аймаг, Богд хаант монгол улсын үеийн Ховд хязгаарын зонхилох ястан юм.

	Дөрвөд гэдэг нэр нь эртний монголын дээд өвөг Дува Сохрын дөрвөн хүүхдийн удмаас сурвалжтай дөрвөнд аймгийн нэрээс үүсэлтэй гэх буюу дөрөвлөн жагсдаг цэргийн жагсаалын нэр болох «дөрвөд» гэсэн үгнээс гарсан гэдэг домогтой. Дөрвөд аймаг XV-XVII зууны үед Дөрвөн Ойрдын холбоонд багтаж Талас, Эрчисээр нутаглаж байгаад нэгэн хэсэг (Далайдаш ноёны харьяат) нь Торгуудын хойноос Ижил мөрөн рүү нүүж, бусад нь Зүүн гарын улсын бүрэлдэхүүнд үлджээ. Ингээд дотоодын хямрал тэмцэлдээний улмаас 1750-аад оны эхээр Дөрвөдийн их ноён Дашдаваа алагдсаны учир түүний Зайсан Саарал албатаа авч Манж чин улсад дагаар орсон байна.

	1753 оны үед Дөрвөдийн ноён Цэрэн, Цэрэн уваш, Цэрэнмөнх нар Зүүнгарын хаан Даваачид дургүйцэн албатынхаа хамтаар Манжид дагаж орсон тул тэдэнд нутаг заан Түйн гол, Заг, Байдрагт хэсэг зуур байлгаад Үенч, Бодончийг дайруулан Увсын газар суулгаж, тэр газар нутаглаж байсан Урианхай нарыг Алтайн уулнаа нүүлгэсэн ажээ.

	1789 оноос өртөө харуулын алба үзэх болж, Алтай суман харуулд суух болжээ. Хүн ард нь эртнээс нааш тариа тарих хийгээд малын ажлыг хослуулан эрхэлж иржээ. Судалгаанаас үзвэл Дөрвөдийн дотор дараах овог (яс) олонтоо тохиолдож байна.

	Үүнд: Чорос тайж, ноёд тойд, гардаг цагаан яс

	Хойд, Хошууд, Шарад (шарайд), Захчууд, Борлууд, Булгадар, Тонорууд, Торгууд, Харнууд, Хархойд, Салабур, Хэрүүд, Хяргас, Шарнууд, Бүрүд, Бүгэр, Кэрэйд, Хасгууд Баргад Шар хаших, Бөөгүүд (бөхнүүд) Тайчууд, Таргад, Яргай, Гөлөгэд, Шаазган Зоод, Зуутраг, Бага тугтан, их тугтан зэрэг болно. Үүнээс харахад, эртний дөрвөн Ойрдын дотор багтаж явсан Барга буриадын дотор байдаг шарад (шарайд) цагаанууд, харнууд, шарнууд, бүрүд, болон Зүүн гарын улсын үеийн хойд, хошууд болон түрэг угсааны хиргис, хашах (хасгууд) зэрэг эрт хожуу үүссэн олон янзын яс овог Дөрвөдөд шингэжээ.

	Дөрвөдийн овгуудаас ноёлох нь болох цагаан яс буюу цорос омгийн ноёдын уг нь бичгийн сурвалж болон аман домгоор дараах болж буй.

	Дөрвөдийн ноёдын элэр балрын уг нь Бу хан, Олиндай Батаа тайш (Удунхай Бида тайш) нараас угшилтай Өөлд Хутха Таюу буюу Махмудын удмын Тогоон тайшийн үр Эсен ноёны (1418-1455) хүү Бор нагал (Бор Аялху)-ын удмын ноён гурван Цэрэн болдог.

	Тодруулан хэлбэл, Дөрвөдийн ноёдын өвөг Бор нагалын угсааны Далай тайшийн 4-р хүү Омбын 4-р үеийн ач Дөрвөд Далай хан Цэрэн, Далай тайшийн 5-р хүү Дайчин хошуучийн мөн үеийн ач Чин ван Цэрэн уваш буюу Зоригт хан болно.

	Дөрвөд ястны овгийн нэрээс зарим нь яс удмын нэр болох авч дөрвөд хошуунуудын доторх сумдын нэр нь зарим үед тохиолдолд яс овгийн нэртэй давхцан, сүүлийн үед аль нь овгийн, ямар нь засаг захиргааны нэр гэдэг нь ялгахад төвөгтэй болжээ. Настнуудын яриагаар өмнө дурдсан нэрсийг их төлөв ясны нэр гэх боловч түүнд бас сумдын нэрс оролцжээ. Жишээлбэл: Дөрвөд Далай ханы хошуунд Бүчлин, хүрээний захын шаазган, Дураал, Төлгөд-Ка-нар, Жиснэр, Шавь нар, Таргад, Цоохор, Орцос, Шавгад, Борогчид зэрэг 12 сум багтаж байсан гэх ба Зоригт ханы хошуунд Зуутраг, Таргад, Их тугтан, Бага тугтан, Чээжиг, Шар хашига, Замба, Яргаа, Хайдаа (Болзон) Хондоо, Хотон отог, Жисээн суман зэрэг 12 сум байсан ажээ. Харин эдгээрийг нарийвчлан судлах нь чухал болно.

	Одоо дөрвөдүүд Увс аймгийн Бөхмөрөн, Түргэн, Сагил, Давст, Баян-Өлгий аймгийн Цагааннуур сумд (хуучин Далай ханыхан), Увсын Өмнөговь, Өлгий, Наранбулаг, Ховдын Дөргөн сумд (хуучин Зоригт ханыхан) болон Улаангом, Ховд, Өлгий хот, бусад газруудад оршин сууж байна.

	 

	ХОТОН

	 

	Хотонгууд нь 200 гаруй жилийн тэртээгээс Дөрвөдүүдийн дотор хутгалдан суусаар ихэд монголжсон түрэг угсаатан гом. Эд нар нь хуучин Дөрвөдийн Зоригт хан аймгийн нутгийн савд Тогтохын шил, Бургалтайн гол орчмын уулсаар өвөлжиж зусан, намар хавартаа Увс нуурын зүгт Тээлийн голоор нутаглан, тариалангийн ажлыг голлон, мал аж ахуйг дагалдах маягаар эрхэлж иржээ. Шашин мөргөлийн хувьд лалын шашныг шүтэн молда (лам)-д мөргөдөг, хэв суртал нь дөрвөдтэй төслөг боловч түрэг маягийн заншлын улбаа нь мартагдаагүй байна.

	Өөрсдийгөө хотон гэх ба хасаг, хиргистэй төрөл гэдэг, ойрд монголчуудыг «халимаг» гэх, харьяат хошууныхаа дөрвөдүүдийг «өнтөг» гэж нэрлэнэ. Хотон хэмээх нэрийг янз янзаар тайлбарладаг. Үүнд: Хотон нь анх Дөрвөдийн ноёдын гэрийн боол болж ирсэн учир эрчүүл нь гадагш гарахдаа хатан (эмэгтэй) хүний хувцас өмсөн зүсээ буруулж явснаас тэгж нэрлэсэн гэх, бас анх хорь орчим эмэгтэйчүүд баригдаж ирсэн тул тэдний удам нь «хатан» (хотон) гэгдэх болсон гэдэг, мөн хаад ноёдын гэрийг тойрон хот маягаар байрлан сууж байснаас тийм нэртэй болсон гэлцэнэ. Хэдий тийм боловч Хотонгууд нь угтаа Казахын Жеэтекей овгийн дотор байдаг Казбек ясны хориод айл Дөрвөдийн зарц болсон бөгөөд анх 7 айл ирсэн нь хотонгийн 7 овог (Шаавай, Шалбаг, Бурдаг бурд), (Хольдаг, Хочи, Көлдэн, Хас г. м.). болсон гэдэг. Хотонгийн овгийн бүрэлдэхүүнийг одоогийн байдлаар (Увс аймгийн Тариалан сумын 800 өрхийн хэмжээнд) авч үзвэл: Шаавай нь 25 хувь буюу 200 өрх, Шалбаг нь 20 хувь буюу 100 өрх, Бурдаг нь 16 хувь буюу 128 өрх, Хольдаг нь 12 хувь буюу 96 өрх, Охтор нь 11 хувь буюу 88 өрх, Хочи кэлдэн 9 хувь буюу 72 өрх, Хас 7 хувь 56 өрх байна. Хотонгийн эдгээр овгууд нь урьд эрхлэх аж ахуй, нутаглах газраараа ялгарч байсан гэдэг. Жишээлбэл, Хочи, Хэлдэн, Хас овог нь Тогтохын шил хэмээх газар (одоогийн Наранбулаг сум) зүүн тийш Увс нуурын хотгороор нүүдэллэн сууж байжээ.

	Хотонгууд нь урьд Зоригт хан хошууны Хотон отог гэгдэж байв. Ардын хувьсгалын дараа Чандмань уулын аймгийн Баянмандал уулын хошууны Тариалан сум гэдэг болжээ. Одоо (1960-аад он) Тариалан сум нь 806-гаад өрх, 4000 гаруй хүн амтай болжээ. Түүний 88 хувь нь хотон, бусад нь дөрвөд, баяд зэрэг ястан болно. Хотонгууд нь түрэг хэлээ одоо бараг мартсан ажээ. Харин 1904 онд хотонгоор явсан Б. Я. Владимирцов арай гэж 200 орчим түрэг үг олдсон тухай тэмдэглэсэн байдаг.

	Хотон аялгуунд түрэг болон эртний ойрд (дөрвөд) аялгууны дуудлагатай үгс нэлээд тохиолдоно. Хотон хүмүүс нь хүн судлалын шинжээрээ монголоос өөр, нүд хөнхөр, хамар өндөр, сахал үс ихтэй түрэг маягийн царай зүс бие бялдартай боловч одоо зэргэлдээ нутгийн монголчуудтай адилавтар болсон байна. Хотон улс нь дуу хуур, бүжиг байнд нэн авьяаслаг бөгөөд ялангуяа Шалбаг зэрэг овогтныг хуур заяасан хүмүүс хэмээдэг домогтой.

	 

	БАЯД

	 

	Баяд ястан нь монгол, түрэгийн дотор нэлээд тохиолдох бөгөөд монгол угсаатны халх, өвөрлөгч, буриад, ойрадын аль алинд нь оролцдог яс юм. Монголын Баядын эртний өвөг дээдэс бол XII— XIII зууны үед Жида Баягуд, Баягуд Дуклас, Хээрийн Баягуд гэгдэж Баягуд аймгаас сурвалжтайн дээр Сэлэнгэ мөрний зүүнтээх Зэд голоос урагш тал газар сууж агсан Жида Баягуд, Хээрийн Баягуд нь жинхэнэ монгол угсаатан гэж шинжээчид үздэг. Баягуд аймаг нь Монголын эзэнт гүрний үед түүний бүрэлдэхүүнд оролцож яваад хожим нэг хэсэг нь зүүн Монголын халх, өвөр монгол болон ойрд монголын дөрвөд зэрэг ястны бүрэлдэхүүнд оролцох болсон ажээ. Энд өгүүлж буй Баяд бол Дөрвөн Ойрдын холбоонд оролцон явж Зүүн гар улс эвлэрэх үес Дөрвөдтэй нэгэн хамт Заг Байдрагт хэсэг байгаад 1754 онд Увс нуурын өмнө дорно ба Тэс голын адгаас өмнөд Нарийн гол, Тогтохын шил, Хан хөхийн ар өврөөр Хяргас нуур хүртэл нутаглан Дөрвөдийн Төгс хөлөг Далай ханы аймагт захирагдсан 10 Баядын хошуу болжээ. Тэдгээр нь одоогийн Увс аймгийн Малчин сум (Жонон бэйл, Эрх вангийн хошуунууд), Хяргас сум (Дайчин ван, Баатар бэйл, Саруул жанжин гүний), Тэс (Жанжин гүн, Дандар гүн, Пандиа бэйлийн хошуу), Зүүнговь (Түшээ гүн, Эрдэнэ гүний хошуу) сумд болно.

	Мөн Баядын дотор дараах яс (элхэн) бий. Үүнд: Шангас, Борлууд, Харнууд, Цагаагчууд, Тайж нар, Цагаанууд, Тахианар, Ногоон тугийнхан, Бүлчин жасынхан, Хошууд, Булгадар, Харагчууд, Галзат Шарнууд, Хасгууд, Бүрдүүд, Хотдууд, Чоно, Шаазгай, Цорос, Тонгорууд, Барлагууд, Торгуудууд, Тавнангууд, Салдан долоон, Сарагжин долоон, Чамхин, Баарингууд, Баяд гэх зэрэг болно. Үүнээ тэмдэглэхэд Баяд аймгийг Увсын газар анх тэргүүлэн ирсэн Жюн ван Цэрэнмөнх хэмээгч нь эртний Ойрдын хаан Цорос овогт Тогоон тайшийн залгамчир Борнагалын удмын Далай тайшийн дөтгөөр хүү Бибүшийн угсааны хүн болно.

	Баядууд нь эртнээс нааш мал аж ахуйг голлон эрхэлж ирсний дээр ардын баатарлаг туульс, бүжиг биелгээ зэрэг язгуур урлагийн талаар ихээхэн алдартай аж.

	 

	ӨӨЛД

	 

	Ойрд монголын эртний сурвалжит нэгэн аймаг нь өөлд болно. Өөлд гэдэг нэрийг ойрд (ойн ард) хэмээх үг сунжирснаас үүссэн гэлцдэг. Бас Илүдэй гэдэг хүний нэрээс гаралтай ч гэдэг. Мөн Өөлдийн дээд овог Цорос ах анх үүсэхдээ Цомогор аягаар цоргоноос унд ууснаар цорос болсон гэх, тэр хөвүүдийг ууль шувуу ирж саатуулснаар Уулиндай Бат тайж хэмээх нэртэй болсон гэж үлгэр домогт гардаг. Юун боловч XVI зууны үеэс зүүн Монгол нь баруун Монголоо дуудах ерөнхий нэр нь Ойрд болон өөлд гэж байсан нь лавтай. Харин дөрвөн ойрадын холбоонд Цорос гэж нэртэй хүчирхэг аймаг оролцон улс төрийн талаар тэргүүлэн явсан бөгөөд тэдний хойчис нь хожим өөлд гэдэг нэртэй болсон бололтой. Гэвч Цорос зэрэг овог яс нийт ойрадын дотор үлэмж түгсэн байна.

	Баруун Монголын нэгэн гол ястан болох Ховдын Өөлд бол XVII зууны эцсээр (1685 онд) бүх ойрадын хаан, цорос овогт Галдан бошигт Ховдын голд ирж нутаглан, монгол цэргийн тариалан үүсгэхэд энд анх нутагласан ба 1690-ээд онд тэдний ихэнх нь Ховдоос Өвөр Монголын Улаанбудан гэдэг газар хүртэлх замын олон дайнд сүйрэн, 1701 онд нэг хэсэг нь Манжийн эрхэнд орж Орхон голд нутаглан байгаад зарим нь 1764 онд Ховдын харьяат болон нүүн ирсэн нь одоогийн Ховд, Эрдэнэбүрэн сумын өөлдүүд болно. Харин Орхонд үлдэгсэд нь Халхын дотор удаан сууж, халхажсан Архангайн өөлд (хуучин Сайн ноёнхан аймгийн Сүжигт бэйс Өөлд Шаа бэйсийн хошуу буюу одоогийн Архангай Өлзийт, отонт сум, Өгийнуур сум) болно. Ховдын Өөлд нь 1755-1758 онд Манжийн түрэмгийлэгчдийн эсрэг баатарлаг тэмцэж байгаад дарагдсан дөрвөн Ойрдын сүүлчийн улсын үлдлээс удамтай бөгөөд дайчин улсын цагт засаг үл тавин, тусгай даргатай Ховдын амбанд захируулжээ. Энэ Өөлдийи нэгэн захирагч, Дамбийням тайж гэж байсан нь Манжийн эсрэг тэмцэж яваад осолдсон учир нутгийнхан өөрсдийгөө Дамбий өөлд гэх болсон тул Дамбий өөлд нэртэн болжээ.

	Өөлдийн дотор Хошууд, Хойд, Цагаан Хойд, Шар Хойд, Бургуд, Харбургуд, Тольтон бургуд, Андуу шавь нар, Жисэн шавь нар, Барилга шавь нар, Тайчууд, Ноён цорос, Нохой цорос, Цагаан туг, Байлгас Хирэй цодог (хэрэй цувдаг), Хулхай цодог (Хулхай цувдаг), Хойд Цодог (Хойд цувдаг), Тоос, Егөс, Авгас, Элжигэд, Энхэ, Махчин хэрэй, Өтгөс, Шар Монгол зэрэг элхэн (овог) буй.

	 

	МЯНГАД

	 

	Мянгад ястан нь Ховд аймгийн Мянгад сумын нутаг Ховд голын адаг, Алтан Хөхий уулын орчмоор оршин суудаг 3000 эргэм хүн амтайн дээр Эрдэнэбүрэний Өөлд, Дөргөний дөрвөдтэй айллан нутаглана.

	Мянгадын өвөг дээдэс нь эрт цагт Тагна, Соёны уулын ой тайга Хэм Хэмчиг голын бэлчирт нутаглан цаа буга үржүүлж, ан гөрөөгөөр оролдон аж зууж байсан ойн урианхад, ойн иргэдийн тасархай болно8. Тэд нар эртнээс нааш монгол газар төр байгуулж явсан монгол түрэг угсааны олон улс аймгийн харьяалалд багтаж явсан тул бүрэлдэхүүнд нь монгол түрэг удмын яс овгууд холилдон шингэсэн байна. Мянгад нь дөрвөн ойрадын үед 8 мянган хойд, 2 их мянган (мянгад)-аас бүрэлдсэн нэг түмэн болж байв.

	Ховдын мянгад нь XVI зууны эцэс, XVII зууны эхээр Ойрдын холбооноос салж Халхын өрнөд умард этгээдэд Увс, Хөвсгөл нуур, Сэлэнгийн эхээр нутаглах болсон Хотгойд хийгээд Ойрдын Зүүнгарын улсад багтаж яваад сарнисан Хойд-мянгад овогтноос угшилтай ажээ. Тэдний дийлэнх нь болох Хотгойд-мянгад нь XVI зууны үед Халхын захиргаанд орж халхажсан хойдын залгамчир болно.

	Зүүнгар улс мөхөх цагт Манжийн түрэмгийлэгчдийг эсэргүүцсэн Монголын ард түмний үндэсний эрх чөлөөний зэвсэгт бослого 1755-1758 онд өрнөхөд түүний гол хүчин нь Халхын засагт хан аймгийн харьяат шадар ван Чингүнжавын толгойлсон хотгойд урианхайчууд, Зүүнгарын хан Амарсанаагийн удирдсан хойдууд болсон билээ. Энэ бослого дарагдсаны дараа хотгойдын хүн ард нутгаасаа ойн гарсан ба тэд нар нь хотгойд урианхай болон ойрд монголчуудын зэрэг янз бүрийн угсаатан байсны дээр уг бослогын гол эзэд байсны хувьд уул нутаг (Хөвсгөл)-аас нь холдуулан 1766 онд Ховдын амбанд тушаан захируулсан Хотгойд-мянгадууд зонхилсон хүн ам бүхий Ховдын мянгад хошуу бий болжээ.

	Энэ хошуу нь 1916 оны үед 591 өрх, 3597 амтай байжээ. Мянгад ястан нь Мянгад, Басигид, Хиргис гэж 3 яс болох бөгөөд үүнээс Мянгад нь — Газарч, Товсон, Бааж, Дархчуул, Салаа, Бошго, Барга, Нүх, Их малгайт, Тулам, Тором, Сээрдээ Чулуудай, Цахар, Анга, Тавлай, Пулсам, Мурчуу гэсэн 18 овог; Басигид нь — Онход, Хуулар, Борт, Авгас, Мөөнө, Ханд, Дөчин дөрвөн, Бүргэд, Оготор, Цагаан шувуу, Хятад, Хөхнүүд, Тогооч, Шолог, Шүдгүй, Цэлх, Жалавч, Ээмдээ, Гахай, Зазгар гэсэн 20 овог; Хиргис нь — Хар Хиргис, Шар Хиргис, Модон Хиргис гэсэн 3 овог болдог.

	 

	ЗАХЧИН

	 

	Захчин нь Ойрд Монголын нэгэн салбар бөгөөд Зүүн гарын хаант улсын үед тус улсын хил, зах хязгаарыг сахин хамгаалах цэргийн ард байсан учир захчин хэмээх нэрийг олжээ. Захчинууд нь торгууд, дөрвөд, өөлдөөс гаралтай яс овгоор бүрэлдсэн байна.

	Захчинууд 1754 онд Манжид эзлэгдэж Халхын засагт хаан аймгийн гүн Цэвдэнжавын харьяанд хэсэг зуур захирагдаж байгаад 1756 онд Зэрэг, Шар хулсан хэмээх газар нутаглуулж, нэгэн хошуу 4 сум болгон, язгуурын зайсан Маамадыг хошуу захирагч болгожээ. Саях Маамад нь хошой чин вангийн зэрэг, сэцэн тайж гэж алдаршсан заргач Хүнгүйн ач болно. 1775 онд дээрх захчин хошууг мөнөөхөн Цэвдэнжавын харьяанаас гаргаж Ховдын амбанд захируулсан бөгөөд 1801 оноос Ховдоос Гучен хот руу залгамжилсан өргөөний албан хаах болжээ. Манжийн ноёрхлын үед захчин хошуу дараах 4 сум болж байв. Үүнд:

	Захчин даагийнх нь

	1. Бичгийн мээрэнгийн сум (Ховд Манхан)

	2. Гүүж зангийн сум (Ховдын Мөст)

	3. Балжинням захирагчийн сум (Зэрэг Манханы хагас)

	4. Жанцандоржийн сум буюу хойд сум (Манхан) Хошууны төв нь Хойд сумын нутаг Төгрөгийн хүрээн дээр (Манхан) төвлөрч байв.

	Захчины нөгөө хошуу нь Гүний хошуу (Үенч) болно. Энэ хошууны төв Үенчийн цагаан Түнгэ гэдэг газар оршиж байсан байна. Захчин хошууны гүнгүүд нь: Бөх Маамад, Жалцан, Менетиш, Тогтбат, Цээрэвдий, Минжүүрдорж, Цэрэндорж, Гомбо-Очир, Дарамбазар гүн гэж байжээ.

	Захчины даа нар нь: Жанавагдаа, Дансран, Сүрүмгой, Цэдэндорж, Шажинбат, Хува, Сүх, Зантуу, Далантай, Нямдэлэг, Самбуудаа эдгээр болно.

	Захчин гүний хошуунаа 1762 онд анхны сүм хийд үүссэний дээр 1778 онд захчин Даагийн хошуунд Төгрөгийн дацан байгуулагдан, 1808 онд Бодончийн дацан, 1838 онд Зэрэгийн дацан тус тус бий болжээ9.

	Богд хаант Монгол улсын үед захчин хошуунууд нь Дөрвөдийн Үнэн Зоригт ханы аймагт харьяалагдаж явжээ.

	Захчины умард хошууг шилийнхэн, өмнөд хошууг говийнхон гэлцдэг. Захчин нь 16 тамгатай 30 орчим овог (элхэн) болох бөгөөд тэдгээр нь одоогийн Ховд Алтай, Үенч, Зэрэг Манхан, Мөст сумнаа тархжээ.

	Үүнээс зарим овгийг дурдвал Донжооныхон, Данжааныхан (Үенч, Алтай) Шурдаанхан, Баярынхан, Эмчийнхэн (Алтай сум), Хэрэйд, Цагаан яс, Аатынхан, Бурд тариачин, Адсагынхан, Тавагзааныхан, Нохойнхон, Хотонгууд (Зэрэг, Манхан, Мөст, суманд) бас Хурмуштынхан, Мухлайнхан гэх мэт элкэнүүд байжээ.

	 

	ТОРГУУД

	 

	Торгууд бол монголын их гүрний бүрэлдэхүүнд оролцон эзэн хааны торгон цэрэг болж явсан отог овгоос гаралтай, хожмын дөрвөн ойрадын улсын нэгэн гол аймаг мөн билээ. Ойрдын мандах цагт тэдний холбоонд багтаж байсан торгууд аймгийн тэргүүлэгч Хоо өрлөг XVII зууны эхээр Цорос (өөлд) зэрэг бусад аймгийн толгойлогчтой эвдрэлцэн харьяат албатаа дагуулан 1630 онд Тарвагатайгаас Ижил мөрний савд нүүдэллэн нутагласан байна. Тэнд очсон торгуудууд Орос улстай найрсаг харилцан, XVIII зууны эцэс хүртэл биеэ даасан аймаг улсын байдалтай байлаа. Торгуудын нэг хэсэг нь хуучин нутаг Тарвагатайн газраа Зүүнгарын улсын мэдэлд захирагдан суусан бөгөөд XVIII зууны дунд үес Зүүн гар улс мөхөж Манж нар Ил Тарвагатайн монголчуудыг байлдан дагуулах үед тэнд нутаглаж байсан Торгуудын тайж Шийрэн 1758 онд албат 10000 өрхөө дагуулан Ижилд одож тэнд хориод жил суув. Чингээд мөнөөхөн Шийрэн болон тэндээс торгуудын тайш Уваш (Халимагийн хан байсан) нар харьяат албатынхаа хамт дөрвөн Ойрдын хуучин нутагтаа 1771 онд иржээ. Тэр цагт Манж нар Зүүнгарын газрыг эрхэндээ оруулсан байв. Тэгээд торгуудыг шинэ хуучин гэж ялгаварлан, хуучинд нь Ижил мөрөн рүү эрт явсан Хоо өрлөгийн угсааны ноёдын албатыг оруулан, Үнэн сүсэгтийн чуулгын хэмээн 4 зам хувааж, 10 засаг хошуу болгосон ба шинэ торгуудад нь 1750- аад онд Тарвагатайгаас нүүдэллэн одоод буцаж ирсэн Эзэнээ тайшийн удмын ноёдын харьяатыг багтаан Чин сэтгэлтийн чуулган хэмээн нэрлэж 2 засаг хошуу байгуулжээ. Үүнээс Үнэн сүсэгтийн чуулганыг Хоо өрлөгийн угсааны Уваш ноён захирч Зоригт хан цол шагнуулан Харшаар, Ховог Сайр, хүр Хар ус, Цинхай, Эзэнээ голоор хүн ард нь нутаглах болжээ. Нөгөө Чин сэтгэлтийн чуулганд харьяалагдагсдын нэг хэсэг нь Булган, Чингэл, Цагаан гол, Автага, Өрөнгөөр нутаглаж, зарим нь Тарвагатайд суурьшжээ. Эднээс Булган голын торгууд нь 1771 оноос хойш Ховдын сайдад захирагдан 1773 оноос Булган голын сав, Хавтага, Байтаг, Өрөнгөд батлан сууж, тэдний захирагч Шийрэн ван нь Чин сэтгэлтийн чуулганы дарга болж Зүүнгарыг даан, баруун гарыг нь Уваш ханы хүү Шар хүүхэн бэйсээр мэдүүлэн хоёр хошуу болж байршсан нь Булганы торгуудын ван, бэйсийн хошуу ажээ. Ерөөс торгуудын ноёд нь эртний монголын Хэрэйдийн Он (Ван) хааны удам угсаа гэгдэх Мэргэн эрхтийн хойчис Бойгоо өрлөгийн үр Зулзаган өрлөгийн хүү Хос өрлөгийн удмынхан болохын дээр Хоо өрлөгийн хүү Шүхэр дайчны ач гуч нар нь халимагийн хаад (Аюуки хан, Цэрэндондог хан, Дондог-Омбо хан, Дондогдаш хан, Уваш хан г. м.) болно.

	1792 онд торгууд бэйсийн харьяанд явсан хошууд тайж Буянхишигт нутаг олгон 1800 оноос тусгай хошуу (хондог) болгожээ. Хошуунуудын ихэнх нь Хөх нуурт нутагладаг бөгөөд Ижлийн халимагийн дотор нэлээд нь болох ба монгол дахь нь эд болно. Тэд нар нь голчлон хошуудын баатад овгийнхон аж. Угтаа хошууд нь Хабат Хасарын үр Энххсүмбэр тайжийн угсааны Эрх Төмөрийн 3-р үеийн ач Ханхонгорын ноёны хүү Байбагас баатрын үр удмын ноёдын харьяат аймаг болно. Ийнхүү торгууд 1771 оноос эхлэн одоогийн нутагтаа байрлан суурьшсан бөгөөд 1783 оноос Хөцөс уул, Хар хэмээх газрыг цагдан байцаах харуулд суух болсон ба тариалан, мал аж ахуй, ан гөрөө эрхлэн амьжирч иржээ. Торгууд хошуунууд нь 1912 оноос Богд хаант монгол улсад дагаар орж харьяалалд нь багтаж байгаад Ардын засгийн үед 1925 оноос Ховдын сайдын газар захирагдан Чандмань уулын аймагт давхар хамаарагдаж байв. 1929 оны 11-р сард торгууд хошууны төлөөлөгчид, ардуудын хамтарсан анхдугаар хурлаас торгуудын гурван хошууг нэгтгэж Булган мандал бүрэн хан уулын хошуу хэмээн нэрийдэж, тамгын газрыг Баян судал гэдэг газар суурьшуулахаар тогтсон байна. 1931 оноос Ховд аймгийн харьяат Булган сум гэгдсээр одоо хүрчээ. Булганы торгуудын дотор Шаранхуд (ширэнгүд), Баргас, Бургуд, Шарнууд, Хэгэрид, Хэрэйд, Шарас Замад (яамад) Мэргэд, Хойд, Хотдууд (хасагууд), Бурдууд, Хошууд (Авжийнхан Багшийнхан, Баатад, Егөс) Гучин өрх зэрэг элхэнүүд буй.

	Булганы торгуудын хошуу нутгийн байрлалыг одоогийн засаг захиргааны хуваариар жишиж үзвэл10

	I бригадын нутаг — Хагшаал хавиар байх ба тэнд Хошууд, Тайжийнхан байдаг.

	II бригад буюу Тошилтоор хожим нутагласан Хасгууд сууна.

	III бригадын нутаг Булган гол дагуу байх бөгөөд Бэйлийнхэн сууна.

	IV бригадын нутаг Шархулсанд Вангийн торгууд болон 1944 оноос нутагласан Ховог сайрын торгууд оршин суудаг11.

	V бригадад Бэйлийн торгуудууд байдаг.

	Булган голын торгууд хошууны нутагт сүүлд ирж нутагласан ястан угсаатан гэвэл Ховог сайрын торгууд, цөөн тооны хасаг болно. Ховог сайрын торгууд нь Ховог гол, Сайр хэмээх уулаар нутаглан сууж байсан бага Цоохорын торгууд гэгч болно.

	Их Цоохорын торгууд гэдэг нь Харшаар, Эрээн хавирга гэдэг газар 54 сум болж байжээ. Түүнээс гадна Ил гэдэг газар 14 сум торгууд бий.

	 

	Хоёр. Цоохорын торгуудын тухай дуу бас байдаг. Түүнд:

	 

	«Ховог голын ус нь

	Хоёр хургун (хуруу) тостой

	Хоёр цоохрын залуучууд

	Нийц болон оюутай»

	 

	гэж дуулдаг байна. Ховог сайрын торгууд нь хуучин хошуу болж байжээ. Үүнд:

	1. Он (Ван)-гийн хошуу — Их бага зүүн баруун 4 сум

	2. 6 суман хошуу (их бага зүүн баруун, шимнэр шавь нар), хошууд зэрэг 6 сумтай.

	3. Засгийн хошуу (Боорс, Жалайхан, Гэхэрэн, Мааныхан зэрэг 4 сум) болох ба энэ 3 хошууг он (Ван) нь ахлан Өрөмчийн жанжинд захирагдаж байжээ.

	Ингээд 1944 онд Пагва хэмээх хүний удирдлагын доор Монгол руу шилжин нүүж Булганд нутагласан байна.

	 

	АЛТАЙН УРИАНХАЙ

	 

	Баруун Монголын нэгэн гол ястан нь Алтайн урианхайчууд12 болно. Эдний өвөг дээдэс нь Монгол нутгийн умард болон баруун хойд захын ой хөвчөөр эрт дээр үеэс амьдран сууж байсан ойн гөрөөчин аймаг юм. Тэднийг X зууны үеэс «Баруун хойд урианхай», XII— XIII зуунаас «ойн урианхай» хэмээн нэрлэдэг байсан байна. Урианхай нэрт аймгууд удам гарлын хувьд монгол, түрэг хоёр төрөл байсны дээр монгол урианхай нь дотроо халх, ойрд хоёр янз болжээ. Түрэг урианхай нь тува удмынхан болох бөгөөд тэдний нэгэн хэсэг нь олон үеийн турш монголчуудтай холилдон суусаар монголжсоны гадна урианхай нь язгуурын монгол аймгуудын нэгэн болох Бурган Халдуны Шинчи баян урианханы залгамчир бөгөөд тэдний хойчис XIII зууны үед Монголын эзэнт улс байгуулахад ихэд хүчин зүтгэж, Монголын их гүрний цагт нэлээд тооны мянгатууд болсон ажээ. Чингээд монголын Юань улсаас хойш Урианхай аймаг энд тэндгүй тархаж, зарим нь дөрвөн ойрадын дотор багталцан, зарим нь зүүн Монголын бүрэлдэхүүнд оролцож явжээ. Зүүн Монголын харьяат урианхай нь 6 түмний нэг нь болж байсан ба хожим тэдгээр урианхад, халх, өвөр монголын дунд шингэсэн аж. Дөрвөн Ойрдын дотор багтсан урианхад нь чорос буюу өөлд аймагтай ихэд ойр дөтлөг байсан тул тэднийг хамтад нь өөлд-урианхай ч гэж нэрлэх нь бас байв. Ийнхүү Зүүнгарын улсын үеийн урианхайн хошуу нь явсаар 1755 онд Манжид эзлэгдэж, Мээрэн зангийн нэг хошуу, зүүн, баруун амбаны гурав гурав нийлээд зургаа, бүгд долоон хошуу болжээ.

	Энэ нь хожим Баруун гарын 4 (Баруун амбан, Гомбо даа, Шар даа, Сүжигт гүний хошуу); Зүүн гарын 3 (Мээрэн, Зүүн Амбан, Итгэмжит гүний хошуу) гэгдэж байгаад Богд хааны Монгол улс, Ардын засгийн үед өөр өөрөөр нэрлэгджээ. Тэдгээр хошууны нэрийн өөрчлөлт, тухайн хошуунд байсан хуучин сүм, харьяат хүмүүсийн яс овгийн тухай доор авч үзье.

	 

	1. Зүүн Амбаны хошуу (Богд хаант монгол улсын үеийн Итгэмжит гүний хошуу)

	Ардын засгийн эхэн үеийн Жаргалант, Сагсай сум, одоогийн Баян-Өлгийн Буянт, Алтай сум. Энэ хошуу нь Ах сум, Түмтийн сум, Сангийн сум, Урианхай сум, Гонзгой сум, Оорцог сум гэсэн 6 сумтай байв. Тус хошуунд Эркид (Буянт), Улаан Соён (Бугат), Жоод (Алтай), Өөлэг (Буянт, Алтай), Мэргэд (Алтай), Дүнкел (Буянт), Хойд (Буянт) зэрэг элхэн (овог) байдаг юм.

	2. Зүүнгарын Мээрэн зангийн хошуу (Зүтгэлт гүний хошуу) 

	Алтанцөгц нуурын сум, одоогийн Цөгц сум)-нд Ах сум, Шаазган сум, Етуун сум, Онгуда сум гэсэн 4 сумтай. Эркид, Соён, Жоод, Кисаан зэрэг овог байдаг байв.

	3. Зүүнгарын Сүжигт гүний хошуу (Эет гүний хошуу). 

	Цагаан гол сум буюу одоогийн Цэнгэл суманд Ах сум, Бага сум гэсэн 2 сумтай. Цагаан соён, Телегид, Аваган, Саргалар, Сувдааг, Хувлаар омгийнхон байдаг байв.

	4. Баруун Амбаны хошуу (Дархан бэйсийн хошуу) 

	Мөнххайрхан, Дөвшиннуур сум, одоогийн Ховд аймгийн Мөнххайрхан, Дуут, Баян-Өлгийн Булган, Дэлүүн нь Ах сум, Цэрвээ сум, Мянгад сум, Оорцог сум зэрэг 4 сумтай, голдуу Дүнхэр овгийнхон оршин байдаг.

	5. Гомбо Даагийн хошуу (Саруул гүний хошуу) 

	Дөрөөнуур сум, одоогийн Баян-Өлгий, Толоо, Дэлүүн, Ховдын Дуут сум нь Ах сум, Дунд сум, Хойд голын сум гэсэн 3 сумтай; Нутагладаг хүмүүсийн овог нь Дүнхэр (Дэлүүн) Онход (Ховдын Эрдэнэбүрэн сум), Жоод (Алтанцөгц), Шар хуурчид (Дэлүүн), Эркид (Толбо).

	6. Хая Соёны хошуу (Зориг гүний хошуу)

	Цэнгэл, Хайрхан сум, одоогийн Цэнгэл сум нь 3 сумтай, голдуу Хар Соён овогтой байдаг.

	7. Баруунгарын Шар Даагийн хошуу (Ёст гүний хошуу)

	Цэнгэл сум, одоогийн Цэнгэл сум буюу Ховд голын тувачуудын нутаг)-нд Эркид, Хойд, Өөлд, Соён зэрэг овгийн хүмүүс зонхилон нутаглана.

	 

	Алтайн урианхайн дээрх хошуунуудыг 1923 онд нэг чуулган зохиож, Ховдын сайд жанжны газар захируулсан ба түүнийг 1927 онд Цомтгон 2 хошуу (Зүүнгарын Зүтгэлт, Зоригт, Итгэмжит, Эетэй гүний 4 хошуугаар байгуулсан).

	Алтай уулын урианхайн зүүн хошуу 

	Баруунгарын Дархан, ёст Саруул засгийн 3 хошуугаар байгуулсан Алтай хан уулын урианхайн баруун хошуу болгоод, 1929 онд ахин нийлүүлж Алтай ханы 1 хошуу Алтанцөгц, Жаргалант, Сагсай, Цэнгэлхайрхан, Мөнххайрхан 4 сумтай зохион байгуулжээ.

	Ардын хувьсгалын жилүүдэд казах урианхай ард түмний аж амьдрал, соёлын хэмжээ үлэмж дээшилж, улс төрийн идэвх нь сэргэн нутаг хязгаараа баримтлан захирахад дөхөмтэй тусгай аймаг байгуулж өгөхийг хүссэний учир 1940 оны 6 дугаар сард хуралдсан VIII их хурал казах-урианхайн хөдөлмөрчдийн үндэсний шинэ аймаг байгуулах шийдвэр гаргасан байна. Ингээд шинэ аймаг байгуулах тухай улсын бага хурлын тогтоол гарч, аймаг байгуулах комисс томилогдон ажиллаж, Баян-Өлгий аймгийг байгуулах ажлыг зохион байгуулсан ажээ. 1940 оны 8 дугаар сарын 14-нд аймгийн Намын бага хурал хуралдаж аймгийн Намын Хороог, мөн сарын 17-нд хөдөлмөрчдийн анхдугаар хурал болж аймгийн бага хурлын гишүүд, аймгийн Яамны тэргүүлэгчдийг тус тус сонгон, шинэ аймгийн нам төрийн удирдах дээд байгууллагыг байгуулжээ. Аймгийн анхдугаар их хурал шинэ аймгийг Баян-Өлгий гэж нэрлэн, аймгийн төвийг Ховд голын хөвөөн дэх Өлгий гэдэг газар суурьшуулахаар тогтжээ. Баян-Өлгий аймаг анх 10 сум, 71 багтай, 7063 өрх, 32301 хүн амтай, 920 480 толгой малтай байгуулагджээ. Тэрхүү анхны сумд нь Баяннуур, Дэлүүн, Жаргалант, Сагсай, Толбонуур, Улаан хус, Хужирт, Цагаан гол, Цэнгэлхайрхан, Цагааннуур зэрэг болно. Сүүлийн үеийн байдлаар Баян-Өлгийн урианхайчууд Бугат сумын урдуур, Буянтын зүүгээр, урдуур, Алтайн зүүн, Булганы урд талаар нутаглаж байгаагийн дээр Ховд аймгийн Мөнххайрхан, Дуут суманд бүхлээрээ сууж байна. Харин нэлээд тооны урианхайчууд Сэлэнгэ аймаг руу шилжин, Орхон Зүүнбүрэн болон Хэнтий аймгийн Чандаганы сангийн аж ахуй зэрэг газар бүлэг цүлгээрээ оршин суух болжээ. Алтайн урианхайчууд нь ардын туульс хайлан өгүүлэх талаараа нэн алдартай билээ.

	 

	ТУВА-УРИАНХАЙ (МОНЧООГ)

	 

	Алтайн урианханчуудын дотор байдаг монголжсон түрэг урианхай нь тува-урианхай болно. Тэдний үндсэн нутаг нь Алтай урианхайн Баруунгарын Шар Даа буюу Ёст гүний хошууны газар болох бөгөөд үүнийг бас мончоогийн хошуу ч гэдэг. Баян-Өлгий аймгийн Цэнгэл сумнаа Ховд голын дагуу нутаг, Ховдын харганатын бэлчээр (Цэнгэл сумын төв) гэдэг газар хошуу төвлөж байсан ба тус хошууны гол хийд нь Шар Даагийн хүрээ буюу Ховд голын хүрээ (Хөх мончоогийн хүрээ) болно. Энэ хүрээг 1900 онд Дөрвөд Далай ханыхаас эрхлэн байгуулжээ. Шар Даагийн хошуу нь Иргэд сум, Шунгуурган сум, Жакдыва сум, Хөег сум гэсэн 4 сумтай байжээ. Эгэхүү Мончоогийн хошууны хүн амтай угсаа ойр хүмүүс зэргэлдээ хошуу Эетэй гүний хошуу буюу Цагаан Соёны хошуу болон Зоригт гүний хошуу буюу Хар Соёны хошуунд нутаглана.

	Мончоог гэдэг үг нь угтаа яс угсаа, отог овгийн нэр бус харин энэ нутагт ирсэн хасагууд, хошуу ноёных нь малгай хөх жинсийг үзээд «хөх монцогтон» гэж нэрлэснээс ийм үг үүссэн гэдэг. Бас «хөх чулуутан» ч гэдэг. Чухамдаа эд бол Тува гарлын монголжсон Соёд урианхайчууд юм. Эдний овог яс нь дотроо бас ялгаатай байдаг. Жишээлбэл:

	Мончоог нь — иргэд, хөег, хойд, жакдыва, шунгуур гэж ялгарна. Үүнээс хөег нь хаа хөег, хара, гоцог, донгуш, монгуш, хөртгөш, гүлдрэг хөег гэж ялгагдана.

	Хар Соёныг — хара-төш, хара-сал гэх;

	Цагаан Соёныг — авганцар, Сарыглар хэмээн ангилна.

	Харин хойд гэдэг овог нь эрт цагт өөр газраас ирсэн тул Мончоогийн 4 суманд ордоггүй байж. Үүний учир нь Манжийн ноёрхлын үед Ёстын хошууны хэсэг айл (нэг сум өрх) Ховдын (мянгадын) Халзан бүрэгтэй, Гурван цэнхэр зэрэг газар албанд дайчлагдан очоод сүүлд (1870 оны орчим) хошуу нутагтаа эргэж ирсэн бөгөөд хагас зарим нь тэндээ үлджээ. Тэдгээр хүмүүсийн удам нь Цэнгэл сумын 3, 5-р бригадынхан болно. Иймээс эдний дотор хойд овог холилдсон байна. Тэрчлэн энэ нутагт зах найман өртөөний өөлдүүд сууж байсан учир энд бас өөлд овогтон бий болжээ. Хувьсгалын өмнө Ёст засгийн хошуу 500 гаруй өрхтэй байсны ихэнх нь Алтай нурууны ард ирж нутаглаж байжээ. 1933 онд мончоог нь Цэнгэл суманд 240 гаруй өрх, 12 хөрш байсан гэж Ж. Цэвээн тэмдэглэсэн байна13. Орчин үед Цэнгэлийн мончоогийн нэлээд олон өрх аж ам Сэлэнгэ аймагт шилжин суурьшжээ. Түүнээс гадна Ховд аймгийн Буянт сумнаа дээр үед ирж нутагласан мончоогууд нэг бригад болж байна. Баян-Өлгийн мончоог казах, монгол, тува хэлээр, Ховдынх нь монгол, тува хэлээр хэлэлцэнэ. Харин тэдний орон сууц, дээл хувцас, хэв заншил нь Ойрд монголчууд (урианхай)-тай адилхан болно.

	 

	КАЗАХ (Хасаг)

	 

	БНМАУ-д оршин суудаг түрэг угсааны томоохон ястан нь казахууд билээ. Тэдний өвөг дээдэс нь МЭӨ I мянган жилийн дундуураас одоогийн Дундад Ази, Казахстаны нутагт оршиж байсан Сак хэмээх хүчирхэг аймаг болох бөгөөд түүний бүрэлдэхүүнд Массагет, Дай, Каспий, Исседон болон хожим Алан, Савромат зэрэг овог аймаг оролцдог байжээ.

	Сак аймгийн хойчис нь түрэгийн өвөг болох МЭӨ III зууны үеийн Усун, Канглы нар аж. Эд нар VIII зууны цагт Түрэг улс мөхсөний дараа X зуун хүртэл Карлугийн улс, XI— XII зуунд Кимак, Кипчак, Караханидийн улсын бүрэлдэхүүнд багтаж байгаад XIII зууны эхээр Монголын эзэнт улсын харьяат болжээ. Казах буюу касах, хасаг гэдэг нэр X зууны үеэс түүх сударт тэмдэглэгдэх болсон байна. Энэ нэрийн учрыг олон янзаар тайлбарладаг.

	Зарим нь каз-ак буюу «цагаан галуу» онгоны нэрээс үүссэн гэх, зарим нь Каспийгаар нутаглаж байсан Кас хэмээх нэрийг нь зүүсэн гэх, зарим нь хасаг тэрэг гэдгээс үүсэлтэй тэрэгтэй улсын нэр гэх, зарим нь кассак буюу «чөлөөт сак» гэсэн үгнээс гарсан гэлцэнэ. Эртний казахууд нь XIV зууны үеэс Зүчийн улс буюу Алтан Ордны улсын бүрэлдэхүүнд багтаж зуутын зохион байгуулалттай болжээ. Домгоос үзвэл Алаш хааны харьяат эртний Казахын зуут (Жүз) нь 3 янз байсан бөгөөд Их зуут (улу Жүз) Долоон-усны газар, Дунд зуут (Орта-Жуз) нь Ишим, Эрчис голд; Бага зуут (Киши-Жүз) нь Өмнөд Казахстанд нутаглаж байсны дээр Их Зуутад үсүн (үйсин), Дунд зуутад Найман, Керей; Бага зуутад Аргын зэрэг овог аймаг харьяалагдаж байв. XIII— XIV зууны цагт Монголын их гүрний салбар Өгөөдэй, Цагаадай, Зүчийн улсын бүрэлдэхүүнд байсан казах нь XVзууны 60-аад онд Балхаш нуураас өмнүүр Чуй голын урсгал дагуу нутаглаж, улмаар Өзбек хаадын довтолгооноос дайжин зүүн тийшилж Талас голд хүрч суурьшсан байна. Иймээс «зовлонгоос зайлах, зугтах» хэмээсэн утгатай «казах» гэсэн үгээр тус аймаг нэрлэгдсэн гэдэг санал буй. XV зууны үеэс казахын дотор Усун, Канглы, Жалайр, Кипчак, Найман, Дулат, Аргын, Огуз, Уах зэрэг овог аймгууд багтаж байсан ба улмаар энэ аймгуудын үндсэн дээр орчин үеийн казах ястан бүрэлдсэн ажээ. Ийнхүү Казах ястан үүсэн төлөвшихөд XVI зууны үед буй болсон Казахын хаант улс чухал нөлөө үзүүлжээ.

	XVII зууны эхээр Монголын ойрд аймаг, тухайлбал. Зүүнгар улс Казахын хаант улсад цөмрөн, умардаас Бухар, Хивийн улсын феодалууд халдан түрэмгийлснээс Казахын хаант улс хүчин буурч, сарнин хуваагдаад нэг хэсэг нь Орос улсыг түшин дагаж, зарим нь Синьжянд ойн гарч Манж чин улсын харьяат болсон байна. Ингээд XVIII зууны хоёрдугаар хагасаас (1780 оноос) Абул Маадбет хааны харьяат казахууд Дорнод Туркестанд нутаглан Хар Эрчис, Алтайн газраар суух болжээ. Тэр цагт Казахын нийгмийн бүтэц нь ноёд дээдэс болох: хан, султан хийгээд тэдний албат ард тюленгүт болон сурвалжтан-бий, бай, батырь; ислам шашны үйлчин- ходжь, мулла (молда) нараас бүрэлдэж байв. Хүн амын олонх харц ардын дотор шаруа кедей, байгуш хэмээх ядуус багтаж байжээ.

	Алтайн казахууд угтаа Казахын Дунд зуутын Керей омгийн хүмүүс бөгөөд тэд нар нь Уах керей, Абах керей, Ашамайлы гэсэн 3 янз болно. Үүнээс Монголд шилжин нутаглагсад нь Абах керей, Найман казах болно14.

	Абах керейчүүд нь дараах 12 том овог болно. Үүнд: Молхы, Ители, Жадик, Жантекей, Шерүүч, Меркит, Шьбыр-Айгыр, Каракас, Кенсадак, Жастабан, Шимойын, Сарыбас зэрэг бөгөөд эднээс Жадик, Жантекей, Шерүүч овог-Каба; Бауыршин, Эрчис голд; Шыбыр-Айгыр Кабад; Каракас-Түргэн, Кек толгой, Чингэл, Булганд; Кенсадак-Эрчист; Жастабан-Эрчисийн Ширикши гэдэг газар; Шимойын-Буурал толгойд; Сарыбас-Чингэл, Булганд нутагладаг байжээ. Эдгээр 12 овгийг захирсан үкерда (Бүгдийн дарга), захирагч занги, жүзбаш (зуутын дарга), элүбаш (тавьтын дарга) зэрэг албан тушаалтнууд байсан байна.

	Казахын хүн ард манж-хятадын болон нутгийн феодалуудын дарлалд нэрвэгдэн, бэлчээр нутгаар хавчигдан ядуурсны дээр XIX зууны дунд үеэс Шиньжянд бослого үймээн дэгдэж түүний хөлд туйлдсаны улмаас 1864 оноос эхлэн Алтайгаас Ховд руу казах хүмүүс нүүдэллэн ирэх болжээ. Ингээд 1867-1870 онд бүр отог омгоороо шилжин нүүх хөдөлгөөн өрнөж, Кебеш баатраар толгойлуулсан Жантекей овгийнхон Сумдайрах, Өрмөгт, Шигиртэй, Хуримт зэрэг газраар нэвтрэн Булган, Дэлүүн, Толбод хүрч; Жылкышийн тэргүүлсэн Шерүүч овгийнхон Даян, Улаанхусын газар ирж нутгийн урианхай ноёдоос газар түрээслэн авч аж төржээ. Үүний дараа 1890-ээд онд Шыбыр-Айгыр, Каракас, Молхы зэрэг бусад овгийнхон нүүж ирсэн байна15. 1895 онд Ховдын амбанд 9 цагааны бэлэг барьж, байрагнасан газраа батлан суух зөвшөөрөл олж авчээ. Нүүн ирсэн овгуудын захирагчид эрх ямбаа булаалдан тэмцэлдэж, зарим үед олон хүний амь сүйтгэж, ард түмнийг зовоох нь цөөнгүй болов. Тийм мөргөлдөөний нэг нь 1900 оны үед Шерүүч, Жадик овгийн тэргүүлэгчдийн хооронд болсон байлдаан болно. Эдгээр омгийнхон нийт казахуудын дунд ноёлох эрхээ булаалдан тэмцэлдээд эцэст нь Шерүүч нь дийлж, казахуудыг баримтлан захирах овог нь болов.

	1913 онд Монголын баруун хязгаарыг түйвээж байсан дээрэмчин Дамбийжанцаны үймээний үед казахууд хүнд хэлмэгдэн, гурван хэсэг тасарч нэг хэсэг нь Алтай давж, нөгөөдүүл нь Орос нутагт орж Чүйн голд орогнож байгаад 1913-1914 онд Сукурбайн захирсан Шерүүч овгийнхон Алтайгаас, Киюбайн толгойлсон Санрау (Шерүүчийн нэг хэсэг) овгийнхон Оросоос, Кыланы тэргүүлсэн Бахад (мөн Шерүүчийн нэг хэсэг) овгийнхон Увсын хязгаараар эгэн, анх нутаглан идээшсэн газраа буцаж ирсэн байна. Энэ үед казахууд нь бараг овог аймгийн зохион байгуулалттай тархай бутархай амьдарч байлаа.

	Тэр цагт Монгол оронд Манжийн захиргаа устаж, тусгаар улс байгуулагдсан учир казахууд Монгол улсад дагаар орох хүсэлтээ Богд гэгээний засгийн газарт гаргасан бөгөөд түүнийг нь ёсоор болгон 1917 оны 3-р сарын 23-нд казахууд Монгол улсын жинхэнэ харьяат болж, хошуу сумын зохион байгуулалт хийж, тэдгээрийн толгойлогчдод зэрэг хэргэм, тамга олгон, хошуу нутаг захируулах болгожээ. Казахын анхны хошуунууд нь Шерүүч, Шыбыр-Айгыр, Ботохара хэмээх 3 хошуу болно. Монголын харьяат Казахын нэг хэсэг нь Найман казах бөгөөд эднийг «9 туг найман» гэж нэрлэдэг. Түүний бүрэлдэхүүнд Каратай, Саргалдак, Төртуыл, Жэлменбет, Жарболды, Шонмурын; Самай, Кара Кирей зэрэг 9 овог багтана. Эд нь Кош-Агаш, Чүй голоор нутаглаж байгаад Монголд иржээ. Казахын ерөнхий захирагч нь Өжеке (укерда) гэж байсан ба түүнийг нас барсны дараа дүү нь болох Жангир, түүний хүү Адай, түүний хүү Жунгалдай нар дараалан укерда байв. Том овгуудаас Жантекейн захирагч нь Кебеш, Мурундык, Байхадам нар байсан ба Шерүүчийн захирагч нь Жылкыш, Сукурбай нар байжээ. Эднээс Сукурбай нь гүн (бэйс) хэргэмтэй байв. 1920-оод оны үед Октябрын хувьсгалаас дүрвэсэн оросын цагаантнууд баруун хязгаарт үүрлэж, үймээн самуун дэгдээхэд казахын ард түмэн Монгол ардын Хувьсгалын хэрэгт хүчин зүтгэж Монгол ардын журамт цэрэг, Зөвлөлт Орос Улсын цэргийн хамт нийтийн дайсан цагаантныг даран сөнөөхөд идэвхтэй оролцжээ. Ардын хувьсгалын ялалтын дараа орон нутагт ардчилсан захиргаа байгуулахад казах хошуунууд шинэ зохион байгуулалттай болсон байна. Казахууд нь 1925 оны үед Шерүүч, Хошах, Ботахора, Шыбыр-Айгыр, Байхадам гэсэн 5 хошуу болсон бөгөөд 1930 оноос дараах 3 хошуунд 12 керейн 11600 орчим хүн ам хамрагдаж байв. Үүнд:

	1. Шерүүч хошуу: Бахад, Курман, Санрау хэмээх 3 сумтай

	2. Шыбыр-Айгыр; Ботахора, Шыбыр-Айгыр, Хошах 3 сумтай хошуу

	3. Байхадам хошуу: сумгүй

	Ингээд 1930-аад оны сүүлчээр казахын хошуунуудад шинэ сумдыг нэмэн өөрчлөн байгуулжээ. Тэдгээр сумд нь дараах болно:

	1. Баяннуур (1922-1932 онд Говь-Алтайн Хасаг, Жаргалант, Завханы Алаг-Уул, зэрэг газраар нутаглаж байгаад 1936 онд Ховдын Эрдэнэбүрэн, Алтанцөгц сумын нутгийн завсар шилжүүлж нутаглуулсан Жактекей, Ботахоора омгийн хүмүүсээр 1938 онд Баяннуур сумыг байгуулжээ).

	2. Дэлүүн (Хуучин, Хошах, Ботахора, Тайлак сумаар 1938 онд байгуулсан)

	3. Толбонуур (Ботахорын 1, 2, 4, 7-р баг, Шыбыр-Айгырын 3 багаар 1938 онд байгуулсан)

	4. Улаан хус (Шерүүч хошууны Бахад сум, Цагаан гол сумын зарим багаар 1938 онд байгуулсан)

	5. Цагаан гол (Шерүүч хошууны Курман, Санрау сумаар 1938 онд байгуулсан ба үүнээс 1942 онд Ойгар сум байгуулагдаад 1953 онд татан буугдсан).

	6. Хужирт (1935 онд байгуулагдсан. Тайлак, Базархул сум дээр Мөнххайрханы 2 багийг нийлүүлэн 1938 онд байгуулсан Хужирт сум нь одоогийн Баян-Өлгийн Булган сум болно. Тус сумын хүн амын нэлээд хэсэг (5, 6, 9-р багийнхан) нь 1943 онд Ногооннуур, Баяннуур, Алтанцөгц суманд шилжин суужээ. 1952 онд Хужирт сумаас Булган сумыг байгуулав.

	7. Цагааннуур (Бахад сумын 4 бас Дөрвөдийн Бөхмөрөн сумын 1, 2, 3-р багаар 1938 онд Цагааннуур сумыг байгуулсан бөгөөд 4, 5, 6, 8. 10, 11-р багаар нь Ногооннуур сумыг 1952 байгуулсан) Цагааннуур суманд хуучин Дөрвөд Далай хааны Шами нар, Таргад, Дураад, Борогчууд, Шаазгай, Гөлөгөд, Цоохорчууд, Ортос зэрэг 8 отгийн хүмүүс байв).

	8. Ховд сум (Дэлүүн, Толбо, Хужирт сумаас 1946 онд байгуулагдаад 1955 онд Ховд аймагт шилжсэний дээр 1940-өөд онд Синьжянаас ирсэн хэсэг Казахууд Ховдын Булган сумнаа суух болжээ).

	Ийнхүү Казахын хуучин хошуу сумд нь 1930-аад оноос Ховд аймгийн харьяанд байгаад 1940 онд Баян-Өлгий аймаг байгуулагдсанаас хойш тус аймгийн сумдын бүрэлдэхүүнд багтан 12 керейчүүд эдгээр сумдаар тархан суужээ. Одоогоор Абах керейн овгууд дараах байдлаар байршиж байна. Үүнд:

	1. Шерүүч — Цэнгэл сумын хойгуур Улаан хус сумын зүүн хойд өмнөд талаар, Цагааннуур сумын төв, Сагсай сумаар.

	2. Жантекей — Цэнгэл сумын урдуур. Улаанхус, Цагааннуур, Алтанцөгц сумдын төв, Баяннуур сумын хойд, Толбын зүүгээр, Дэлүүний хойд урд захаар, Алтай сумын төв, Булган сум бүхлээрээ.

	3. Ители — Алтайн баруугаар, Цэнгэлийн зүүгээр, Баяннуурын төвөөр, Дэлүүний хойгуур, Булганы баруугаар цөөн бий.

	4. Молхы — Цагааннуурын Буянтын төв, Алтанцөгцийн урдуур.

	5. Жадик — Ногооннуурын урдуур, Алтанцөгцийн зүүн хойгуур, Бугатын зүүгээр, Цэнгэлийн баруун хойгуур цөөн байдаг.

	6. Шыбыр-Айгыр — Цэнгэлийн төв зүүн урдуур, Ногооннуурын төвөөр, Бугатын баруугаар, Алтайн төв, Толбын баруугаар, Булганы төвөөр буй. Мөн Баяннуур суманд бий.

	7. Каракас — Цагааннуурын зүүгээр, Дэлүүн, Алтанцөгцийн төвд буй

	8. Сарыбас — Дэлүүн, Булган, суманд цөөвтөр байдаг.

	Бусад Мэркит, Кенсадак, Шимойын, Жастабан овгийнхон нэн цөөн бөгөөд зарим нь Монголд үгүй болно. Харин Найман казахууд нь Улаанхус суманд цөөвтөр байна. Түүнчлэн Ховд аймгийн Булган сумнаа Ители овог зонхилох бөгөөд Ховд сумнаа цоохор овогтон нутаглана.

	Орчин үед Казах ястан нь социалист Монгол үндэстний бүрэлдэхүүнд багтан, түүний нэгэн бүрэн эрхт гишүүн нь болж аз жаргалтай амьдран, БНМАУ-ын олон ястны хамт эх орондоо социализмыг амжилттай байгуулж байна.

	 

	
§ 3. УМАРД МОНГОЛЫН ЯСТНУУД

	 

	ДАРХАД

	 

	Дархад бол монгол нутгийн умардад байсан ойн иргэдийн залгамчир болохын дээр анх монгол түрэг овог аймгийн нийлбэрээс бүрэлдэн төлөвшсөн монгол угсаатан болно. Дархад нутагт хүрэл зэвсгийн үеэс эртний овог аймгууд нутагласнаас нааш XVIII зууны үе хүртэл янз бүрийн угсааны овог аймгууд ирж суурьшсанаар XVIII зууны дунд үеэс нэгэн ястан үүсэх сурвалж бий болж XIX зууны сүүлч, XX зууны эхээр ястан бүрэлдэх явц төлөвшиж ястны өвөрмөц шинжийг олсон ажээ. Дархадын овгуудын бүрэлдэхүүнийг ажиглавал: хар дархад, ухаа дархад, шарнууд, барнууд өөлд, чонод цагаан зоот (чооду), хар зоот, шар зоот, маанжраг, буриад, кариад, хоролмай, урад, сөнөд, харнууд, ойнод, илжигэн, цагаан хуулар, улаан хуулар, ногоон хуулар, хар хуулар, хиргис, соён, хар соён, эрхид, онход, балигч, уйгур, хаасууд, цахар, манхилаг гэсэн 32 яс «овог» байгаагаас монгол угсааных нь: хар дархад, ухаа дархад, шарнууд, барнууд, чонод, сөнөд, харнууд, маанжраг, манхилаг, хариад, онхот, илжигэн, ойнод, цахар, буриад, өөлд яс болох ба үүнээс хар дархад нь халх хамниганы холимог гаралтай аж. Түрэг угсааны овог нь соён, хуулар уйгур, хиргис, эрхит, балыг хоролман зэрэг яс болохын дээр зоот, хаасууд овог нь нэн (самоди) угсаатанд хамаарагдана. Ийнхүү дархад ястан нь монгол овог голлосон түрэг, нэн угсаатны холимог гаралтай байна;

	Дархадын хязгаарт анх түрүүн ан гөрөө эрхэлсэн нэн угсааны овог аймаг байгаад, хожим түрэг угсаатан нүүн ирж зонхилон байтал X зууны үеэс Кидан гүрний цагт тэнд монгол угсаатан нэвтэрч, улмаар монголын эзэнт улсын үед монгол гарлын овог аймаг голлож, хүн амын дийлэнх хувийг эзлэх болжээ. Тэгэхдээ Дархад ястан нь нэг буюу хэд хэдэн овог аймгийг уусгах замаар биш, харин тус газар янз бүрийн цаг үед ирж нутагласан олон төрлийн овог аймгууд холилдох явцад бүрэлдсэн байна. Нийтдээ урианхай хэмээн нэрлэгдэн дотроо түрэг монгол хоёр хэлтэй цаа буга, ан агнуур, мал аж ахуйгаар амьжирч байсан отгийн захирагч Гэлэг ноён хутагт Хотгойдын Гэндэн хунтайжийн ач дүү Өндөр гэгээн Занабазарт мал аж ахуй эрхэлдэг бэлийн иргэдээ 1688 онд Хүрэнбэлчирийн чуулган дээр шавиар өргөсөн нь хожмын Дархад ястны үүсэл болсон ажээ. Үүнээс урьд Эрдэнэ дүүрэгч вангийн хошуунд үелэг ангийн алба барьж, мал ажил, ан гөрөө хослон эрхэлж тархай сууж байсан олон овог ясны хүмүүс нэг феодал эзний захиргаанд орж, өөр хоорондоо нягтран нэгж ястан үүсэх нөхцөл нь бүрэлджээ. Тэр ч атугай дархадын аман аялгуу ч бий болсон ажээ. Дархад ястны гарал үүсэл, хэл аялгууг судлаачид янз янзаар тайлбарладаг. Зарим судлаачид (Г. М. Потанин, Г. Я. Санжеев) дархадыг монголжсон түрэг гэх ба зарим нь хорь буриадтай ойр (Я. П. Шишмрев, Л. Д. Руднев) гэж үздэг. Чухамдаа дархадын аман аялгуу нь авиазүй, үгсийн сангийн онцлогоороо ойрд, буриад, халх аялгууны төрхийг хадгалсан эртний монгол хэлний залгамж аялгуу гэж (С. Бадамхатан) үзэх нь зүйтэй юм.

	Харин дархад хэмээх нэр нь тэдний нэгэн болох Дархад овгийн нэрээс гарчээ. Дархад овог нь хар дархад, ухаа дархад гэсэн хоёр яс болохын дээр хар дархад нь Богдод анх шавь болсон улс бөгөөд сүүлд эд нар нь Хараа, Ерөөд нутаглаж байгаад Шишгидэд эгэн очиж нутаглан суугаад Жавзандамба хутагтад үслэг алба залгуулдаг дархлагдсан шавь нь болж, улмаар бусад яс овгийнхон нь түүнийг дагалдан шавийн бүрэлдэхүүнд орж, тэднийг нийтэд нь Дархад шавь нар гэх болжээ. Тийнхүү Хөвсгөлийн урианхайн хязгаарт дархад шавь үүссэнээс хойш энэ нутгийн Дүүрэгч вангийн хошууны урианхай отог, дархад шавь нарын хооронд газар ус, бэлчээрийн талаар баахан зөрөлдөөнтэй болсон авч Дархад нь зундаа Шишгидийн сав газар, өвөлд нь Агар, Өэлтэс, Алтрга, Мөрөн (Хөвсгөл, Баянзүрх сум) зэрэг газраар нутаглан урагш хойшоо нүүдэллэн аж төрөх болжээ.

	Түүнчлэн засаг захиргааны зохион байгуулалт нарийсаж, хүн ард нь урьдын адил ийш тийш сэлгэн нутаглах нь татарч, феодалын харилцаа гүнзгийрэх явцад дархад ястан бүрэлдэн тогтжээ. Тус шавийн хүн амын тоог шинжээчдийн гаргаснаас үзвэл:

	 

	1788 он 618 өрх, 2814 ам, 

	1821 он 765 өрх, 3840 ам, 

	1861 он 7015 ам, 

	1901 он 5120 ам, 

	1915 он 5930 ам, 

	1924 он 6893 ам, 

	1931 он 6175 ам.

	 

	Ардын хувьсгал ялсны дараа дархад ястан феодалын дарлалаас ангижирч аж амьдрал, соёлын байдалд нь үлэмж өөрчлөлт гарч, социалист монгол үндэстэн бүрэлдэхэд зохих хувь нэмэр оруулсан байна.

	Орон нутагт ардчилсан захиргаа байгуулагдахад Богдын их шавийн дархад отгууд нь эхлээд Хөвсгөл далай Дэлгэр их уулын аймагт харьяалагдаад дараахан нь 1925 оноос Цэцэрлэг Мандалын аймгийн Бүрэндэлгэр их уулын хошуу болж, 1927 онд Хонин-Өндөр, Ринченлхүмбэ сум, 1931 онд Улаан-Уул сум байгуулагдсан, 1933 онд Улаан-Уул сумнаас Баянзүрх сум тасран байгуулагджээ. Чингээд дархад ястны хүн ард нийтээр нэгдэлжих хөдөлгөөнд хамрагдан, 1956 онд Улаан-Уул сумнаа «Жаргалант амьдрал», Ринченлхүмбэ суманд «Алтан тал», «Оргил», 1958 онд «Хонин-Өндөр», «Баян шарга», зэрэг нэгдлүүд байгуулагджээ. Ийнхүү дархад ястан нь монгол орны умард нутгийн нэгэн өвөрмөц угсаатан, социалист Монгол үндэстний бүрэлдэхүүн хэсэг болжээ.

	Дархад ястан Монголын хүн амын нийгмийн хөгжлийн хуучин байдлыг харуулах уламжлалыг ихэд хадгалан байсан учир угсаатны зүйн шинжилгээний хувьд сонирхолтойн дээр монгол угсаатны зүйч эрдэмтэн С. Бадамхатан тус ястныг нарийвчлан судалж «Хөвсгөлийн Дархад ястан» гэдэг сонирхолтой зохиолыг 1965 онд хэвлүүлсний дээр дархадын аман зохиол, хэл аялгуу, заншлын талаар бусад шинжээчийн бүтээлүүд нийтлэгдсэн16 байна.

	 

	ХӨВСГӨЛИЙН УРИАНХАЙ (Ар ширхтэн урианхай)

	 

	Дархадын хязгаарт эртнээс нааш дархадаас гадна Ар ширхтэн урианхай болон цаатан хүмүүс нутаглаж ирсэн бөгөөд XVII зууны үеэс Хөвсгөл нуурын баруун талын ой тайгаар нутагладаг иргэдийг Халхын захирагч Гэрсэнз жалайр хунтайжийн ахмад хүү Ашихай дархан хунтайжийн үр удмынхан болох Хотгойдын ноёд захиран, 1697 оноос Хотгойдын эзэн Гэндэн хунтайжийн хүү Бүүвэй бэйлийн харьяат болгосон байна. Ингэснээр одоогийн Хөвсгөл аймгийн Улаан-Уул сумын нутаг Гуна, Мунгараг, Ушгидай, Хориг, Бургалтай, Хөг, Үхэрт, Жамас хэмээх газраар нутаглаж байсан Урианхайчуудыг Хотгойдын ноёдын харьяат Ар ширхтэн отог гэж нэрлэхийн зэрэгцээгээр мөн ноёдын захиргаанд багтан, тэдэнд алба төлдөг Аригийн Урианхай нарыг Өвөр ширхтэн урианхай гэж ялган нэрлэжээ.

	1727 онд Манж Орос хоёр улсын хэлэлцээгээр Монголын хойд хилийн дагуу гэр харуул байгуулахад Дархад шавь нар болон Урианхай отгийн өмнө зах Бэлтэс, Цагаан булан, Агар, Шавар зэрэг газруудад харуулын цэг байгуулж, Ар ширхтэн отгийнхныг зөвхөн Шавар харуулаар нэвтэрч Хотгойдын ноёдод тушаах алба гувчуураа хүргэдэг болгожээ.

	1757-1758 оны үед Манж Чин улс Хотгойдын хошуунуудыг өөрчлөн зохион байгуулахад Ар ширхтэн Урианхайг хотгойдын гол хошуу болох Эрдэнэ дүүрэгч вангийн хошуунд ахин харьяалуулснаар «Вангийн Урианхай» гэдэг нэртэй болжээ. Тус хошуу нь Гол сум, ноёны хамжлага буюу Ноён сангийнхан, Ар ширхтэн урианхай отог гэсэн дөрвөн хэсэгт хуваагдаж байв. Үүнээс мөнөөхөн гол сум нь дотроо Дүнгээ баг, Тоос баг, Дархинт гэсэн 3 баг болж байсны адил Ар ширхтэн овог нь Баруун цаатан, Зоот, Жегд, Илжигэн, Зүүн цаатан гэсэн таван арванд багтаж байсан ба тэдгээрийг зайсангууд захирч байв.

	Ар ширхтэн отог нь хошуу ноёндоо «Саадгийн алба» нэртэй ангийн үсний алба барьдаг байсан бөгөөд тэр нь булган алба, чонон алба, үнэгэн алба гэсэн гурван янз болно. Мөн бугын эвэр, баавгайн цөс (донти), шилүүс, мануул, доргоны арьс барьдаг байв. Түүнчлэн Ар ширхтэнийхэн малын арьс шир, арьс ширэн эдлэл, шар тос зэргийг Тува руу хил давуулан, үнэт ангийн үсний наймаа хийж, эзэн харьяатынхаа албыг барагдуулж байжээ.

	Ардын хувьсгалаас хойш Ар ширхтэн Урианхайн ард түмэн гадаад дотоодын феодалын дарлал мөлжлөгөөс чөлөөлөгдөн нийт монголын ард түмний нэгэн адил жаргалант амьдралаа цогцлон байгуулсан юм.

	1923 онд Манжийн үед байгуулсан харуулыг татан буулгаснаар Ар ширхтэн Урианхайчууд болон их шавийн харьяат Дархад отгийн ардууд халх буюу төв Монголоос тусгаарлагдмал, бөглүү, хязгаарлагдмал байдлаасаа ангижирч, урьдын харуул, шавь, ширхтэн урианхай нарын зөрчил будилаан арилж, урианхай дархад нар монголын бусад ард түмэн ястан угсаатны нэгэн адил эрх чөлөөтэй болсон ажээ.

	1923 оноос монгол даяар орон нутагт ардчилсан засаг захиргаа байгуулахад Ар ширхтэн отог нь Ар ширхтэн сум болсон ба 1925 онд Дархад шавийг өөрчлөн Дэлгэр их уулын аймгийг байгуулахад Хантайшир уулын аймгийн Дэлгэрхан уулын хошууны Ар ширхтэн урианхай сумыг нутгийн дөтөөр Дэлгэр их уулын хошуунд нэгтгэж Тосонсүмбэр сум гэж нэрлэх болжээ.

	Тэр үед Дэлгэр их уулын хошуунд Намнан, Тосонсүмбэр, Цацат, Ринченлхүмбэ, Хонин-Өндөр, Тосоннамнан хэмээх 6 сумтай байснаас Тосонсүмбэр, Намнан сум нь одоогийн Улаан-Уул сумын нутагт байв.

	1928 онд Дэлгэр их уулын хошууг Хөвсгөл далай Бүрэнхан уулын хошуутай нэгтгэн Хөвсгөл далай Дэлгэрхан уулын хошуу болгоход мөнөөхөн Тосонсүмбэр, Намнан сумд тус хошууны бүрэлдэхүүнд багтах болжээ. Чингээд 1931 онд Хөвсгөл аймаг байгуулахад дээрх сумдыг нийлүүлэн «Улаан-Уул» болгосон байна. Ингэснээр хуучны Ар ширхтэн урианхай нар нь Улаан-Уул хэмээх шинэ сумын харьяат болсон ажээ17.

	Ар ширхтэн отгийнхны голлон эрхлэх аж ахуй нь мал аж ахуй байсан бөгөөд адуу, үхэр, хонь ямаа, өсгөн, ан гөрөө хийж, цаа малладаг байжээ. Тэдний шүтдэг мөргөл нь бөөгийн мөргөл байсан байна.

	XIX зууны сүүлч XX зууны эхээр урьд мал малладаггүй байсан анчин гөрөөчид уулнаас бууж малын ажил эрхлэх болсноос бэлчээр хомстон, Ар ширхтэн отгийн харьяат нар Жавзандамба хутагтын шавийн цэстэй нутагт орж шавийнхантай хутгалдан суух болсон ажээ. Үүнээс болж маргаан зөрөлдөөн гарах нь ч бас багагүй байв. Хэдий тийм боловч Ар ширхтэний хүмүүс шавийн дархадтай холилдон аж төрж байсан нь тэдгээр урианхай дархад нарын угсаатны бүрэлдэхүүнд зохих нөлөө үзүүлсэн нь тодорхой юм.

	 

	ЦААТАН

	 

	Цаатан гэж Хөвсгөл аймгийн Улаан-Уул, Ринченлхүмбэ, Баянзүрх, Ханх зэрэг сумнаа нутагладаг тува угсааны монголжсон ойн соёд урианхайг хэлнэ. Тэд өөрсдийгөө духалар, уйгар гэх бөгөөд тэднийг малладаг цаа бугаар нь зүйрцүүлэн монголчууд цаатан хэмээн нэрлэжээ.

	Цаатнууд нь хуучин Тувагийн Том хошуунаас нүүдэллэн ирж одоогийн нутагт суурьшжээ. Цаатан нь эрт нийт тува нарын нэг адил монгол, манжийн захиргаанд байжээ. Манж чин улсын үед Тагнын урианхайн 9 хошуу (ойн сальжак, тож та буюу монгуш, бэйс, маат буюу Кодагайт, Нибаз, хозут, шал) болж байснаас 2 нь (Бэйс Маат) монгол ванд захирагдаж байв. Тож хошуу нь Хөл, Ак, Кара, Чугок гэсэн дөрвөн сум болох бөгөөд хөл суманд Ак-тоду, Кара-то ду, Соён, Кыргыз, Канати, Маат, Тархат, Шахар хэмээх овгууд, Ак суманд нь: Ак-Чоду, Кара суманд нь Кара-Чоду зэрэг овгууд байдаг байжээ. Сумд нь дотроо арванд хуваагдан арваны даргад захирагдах ба сумыг занги, хошууг залан, 9 хошууг амбан, амбан нь Улиастайн жанжинд шууд захирагдаж байв

	Цаатнууд Тагнын нурууны наад талаар нүүдэллэн байгаад орон нутгийн захиргаанд харьяалагдан, улмаар 1956 оноос Хөвсгөлийн Улаан-Уул, Ринченлхүмбэ сумдад байгуулагдсан нэгдэлд элсэн, цаагаа нийгэмчилж нийгмийн тустай хөдөлмөр эрхлэх болсон байна.

	Цаатан ардын дунд цаа буга маллах арга ажиллагаа, ан гөрөө хийх эртний уламжлал, урц овоохой ажилдах ойн иргэний заншил, гэр бүл-нийгмийн харилцааны овгийн байгууллын улбаа, бөө мөргөлийн ёс нэлээд хадгалагдан байжээ. 1960 оны байдлаар Улаан Уул суманд цаатан өрх 39, Ринченлхүмбэ суманд 20 өрх, Ханх суманд 30 өрх байв.

	Цаатан ардууд одоо дээрх сумдын хөдөө аж ахуйн нэгдлүүд болон Цагаан нуурын загасны үйлдвэр зэрэг газар ажиллан, нэгдэлчин, ажилчин болж, үр хүүхэд нь төрөл бүрийн сургуульд суралцан янз бүрийн мэргэжил эзэмшиж байна.

	Цаатан ардын аж байдал, соёл боловсролын хэмжээг дээшлүүлэх талаар нам засгаас тусгайлан арга хэмжээ авсан юм. 1960 онд БНМАУ-ын Сайд нарын Зөвлөлийн тогтоолоор харьяалагдаж байгаа сум нэгдэл, төвлөрсөн газар нь цаатан иргэдэд зориулан өрх бүрд орон сууцын байшинг үнэ төлбөргүй бариулан, дотоод төхөөрөмж, соёлын хэрэгслээр ханган, мөнгөн санхүүгийн тусламж үзүүлэхээр болжээ. Чингэснээр цаатан ардын аж байдал соёлын түвшин нь дээшилж, зэргэлдээх бусад ястны адил хэмжээнд хүрчээ.

	Цаатан ардын талаар шинжилгээний бүтээл18 нэлээд буй.

	 

	ХОТГОЙД

	 

	БНМАУ-ын умард болон баруун хойгуур Хөвсгөл, Завхан аймагт нутаглан суудаг халхажсан ойрадууд нь Хотгойд болно. Хотгойд гэдэг нэрийг «хойд-гойл» (хойд-онцгойд), «хойд-хойд» (умард хойд), «хойдганд» (гайд гаргасан хойд) гэсэн үгнээс гаралтай гэж янз янзаар тайлбарладаг. Үүнээс халхын хойгуур онцгойлон суулгасан хэмээх утгаар «онцгой-хойд» буюу «хойд-гойд» гэсэн үгнээс «хотгойд» гэдэг нэр гарсан бололтой. Учир нь гэвэл, хотгойдын дээдэс Хойд аймгийг XVI зууны сүүлчээр (1580 хэдэн онд) Халхын Засагт хан Лайхур довтлон албатаа болгож, халх нутагт суулгаснаар хотгойдын үүсэл гарсан байна. Тийнхүү халхын бүрэлдэхүүнд багтсан хойдуудыг 4 ойрадын холбооны үндсэн хойдуудаас ялган «хойд-хойд», «онцгой-хойд» гэж нэрлэсэн болов уу.

	Хотгойд нь XVI зууны эцэс XVII зууны эхээр Халхын Засагт хан аймгийн нутгийн баруун хойд этгээд Хөвсгөл нуураас Увс нуур өнгөртөлх өргөн зурвас газар нутагшин суусан бөгөөд энэ газар нь тухайн үед нэлээд чөлөөт нутаг байжээ.

	Хотгойдыг захирагч Гэрсэнз хунтайжийн ахмад хүү Ашихай дархан хунтайжийн дэд хүү Түмэндар дайчны удмын хүчирхэг ноён Шолой уваш хунтайж (1567-1627) нь өргөн уудам газар эзэмшин, эдийн засгийн хувьд ихээхэн хүчирхэгжиж ирэх сацуу Халхын баруун гарын тэргүүлэгч үеэл ах Лайхурын мэдлээс гарч толгой даах бодлого явуулсан бөгөөд түүний нутгийн хил хязгаар нь зүүн тийш Сэлэнгэ, Тамирын эх; баруун зүг Алтай, Красноярск хүрч байжээ.

	Хотгойдын энэ биеэ даасан байдлыг тэр цагт нутгаа тэлж байсан Орос улс ихээхэн сонирхож Шолой уваш хунтайжтай холбоо тогтоон түүгээр дамжин Мин улстай харилцах дөт замыг эрэлхийлж, нөгөө талаар монголчуудтай найрсаг харилцаатай байж, орос монголын завсар бүхий түрэг аймгуудыг эрхшээлдээ оруулах, улмаар Монголд нөлөөлөхийн тулд Хотгойдын ноёдыг «Алтан хан» хэмээн өргөмжлөн тэднийг өөртөө татах оролдлогыг хийж байв. Мөн Шолой уваш ч гэсэн хөршлөн орших Орос улстай худалдаа хийх Монголын бусад улс аймагтай өрсөлдөх тэмцэлдээ Оросыг түшиг болгох эрмэлзэлтэй байв. Чухам иймээс Орос улс, Хотгойд хоёр элч солилцон холбоо тогтоожээ.

	Хотгойдыг захирсан Чингисийн угсааны феодалууд эрт (1587 онд) ойрадуудад ялагдсан ялагдлынхаа өшийг аван, өрнөд монголыг нэлд нь өөрсдийн эрхшээлд оруулан газар нутаг албат иргэнийхээ тоог нэмэгдүүлж сүр хүчээ бадруулахын үүднээс 1620-иод оны үед ойрадтай нэлээд удаа дайтжээ.

	Ойрд-Хотогойдын эдгээр эвдрэл хямрал нь гагцхүү 1634 онд Ойрдын төрийн толгойд суусан Хар хулын хүү Баатар хунтайж, 1630 онд Хотгойдын Шолой уваш хунтайжийн орыг эзлэн суусан Бадам-Эрдэнэ хунтайж (Омбо-Эрдэнэ)-ийн үед нэлээд удаан хугацаанд намжин байсан авч 1657 онд Ойрдын хаан Сэнгэ хотгойдыг цэрэглэн дайрч, хотгойдын цэргийг даржээ.

	Үүний дараа Ойрдын хаан ор суусан Галдан бошигт, урьд Ойрдод олзлогдсон Лувсан тайж (Лувсанринчен хунтайжийг суллаж дагуулан, улмаар Галдан Халхад нөлөөгөө ахиулахын тулд Засагт хантай найрсаг холбоо тогтоохын үүднээс Засагт ханы мэдэлд өвөг дээдэст захирагдаж явсан Хотгойдыг Засагт ханы мэдэлд өгснөөс хойш өөрөө бусдыг захирах буюу тэдний хараанаас ангид байх эрмэлзэл бүхий хотгойд ноён Лувсанринчен Засагт хан болон ойрадын Галдан бошигт нарын аль алинтай нь үл тохирон 1685-1686 оны үед хэсэг (1000) албатаа дагуулан Хөхнуур Амдууд зайлан одож 1686 онд Манжид шурган орсон бөгөөд 1690 онд Өвөр монголын нутаг Улаанбудан гэдэг газар манж ойрадын хооронд болсон их тулалдаанд манжийн талд орон Галдан бошготтой байлдсан ба үүний дараа 1696 онд Манжийн цэргийн хуаранд өвчнөөр нас барж түүний дагуулж аваачсан Хотгойдын 1000 гаруй албат иргэдийн зарим нь ойн сарнисан ба нэг хэсэг нь 1709 онд нутагтаа (Завханы Нөмрөг, Улаагчин сумын нутагт) эргэн иржээ.

	Энэ түүх бол Ойрдын баруун зүгт Тарвагатайн газар шилжсэнээс хойш тэдний нэгэн хэсэг нь Халхын эзэмшил болж байсан үеийн явдал бөгөөд тэр цагт Ойрадуудын Хойд нар Увс, Ховдын газар зонхилон нутаглаж Халхчуудтай холилдон байршсан нэгэн чухал түүхэн үе болно.

	Энэ үеийн Зүүнгарын улсын бүрэлдэхүүнийг Манжийн тэнгэр тэтгэсэн хааны (1716-1795) «Богд сургаал»-д дурдсанаар «Зүүнгарын дөрвөн ойрд гэгч Чорос аймаг, Дөрвөд аймаг, Хошууд аймаг. Торгууд аймаг мөн. Хойд бол угаас дөрвөд аймагт хавсрагджээ. Хожим торгууд аймаг Орост дагасан учирт тийнхүү Хондыг нэг аймаг болгов» гэжээ.

	Харин Халхын Засагт хан аймгийн харьяат хойд (хотгойд) нь мөнөөхөн Шолой уваш хунтайжийн ахмад хүү Дай-Эрдэнэ хунтайжийн хөвүүн Гэндэнг 1786 онд болсон Хүрэнбэлчирийн чуулган дээр засаг болгосноор хошуу болжээ. 1688 онд Галдан бошгот Халхыг довтлоход Гэндэн тайж харьяатаа авч Сэлэнгэ мөрөнд зайлан сууж байгаад 1694 онд Чин улсад дагаар ирсэнд төрийн бэйл болгожээ. Чингээд Гэндэнбэйлийн үр сад - Бүүвэй бэйл, түүний хүү Банди бэйлийн хүү Шадар ван Чингүнжавын харьяат нь Засагт хан аймгийн Эрдэнэ дүүрэгч вангийн хошууны үүсгэл болжээ. 1755-1757 оны үед Чингүжавын харьяат Хотогойдод халиучин, Тоос, Их хотгойд (хойд), бага Хотгойд (хойд), Шээжнүүд мянган (мянгад) зэрэг овог отог байсан байна.

	Шадар ван Чингүнжав 1737 онд хошууны засаг Банди бэйлийг залгамжилсан боловч 1757-1758 онд Халхад гарсан эрх чөлөөний зэвсэгт тэмцлийг толгойлсон тул, түүнийг цаазаар аваачин, хошуу засгуудыг Чингүнжавын дүү Эринчингийн удмаас тавьж, Чин улсад үнэнч зүтгэсэн эсэхээр нь зэрэг хэргэм хүртээжээ. Эрдэнэ дүүрэгч вангийн хошуу нь хотгойдын гол хошуу бөгөөд түүнээс салбарлуулан тасалж таван хошуу болгосон ажээ. Эрдэнэдүүрэгч вангийн хошуунд 1918 оны байдлаар өрх 1428, хүн ам 4179 байжээ. Энэ хошууны хүн амын дотор башгид хэрдэг, мянгад, хотгойд, хигис, цувдаг тоос, орхид, дархад, боржгин, мудар (матар), онход зэрэг овгууд байдаг байна19.

	Эрдээ дүүрэгч вангийн хошуу нь 1923 оноос Хантайшир уулын аймгийн Дэлгэрхаан уулын хошуу хэмээн нэрлэгдсэн бөгөөд энэ хошуунаас 1931 онд Хөвсгөл аймгийн Баянхайрхан, Баян-Уул, Цагаан-Уул, Цэцэрлэг сумдыг байгуулсан ба Баянхайрхан, Баян-Уул, (1959 онд Баян-Уул сумаас Тэд сумыг байгуулсан) сумд 1942 онд Завхан аймагт шилжсэний дээр 1959 онд Цагаан-Уул, Бүрэнхаан (Жалханз хутагтын шавь) сумнаас Шарга сумыг байгуулан 1963 онд Цагаан-Уул суманд эргүүлэн нэгтгэжээ.

	Ар 5 хотгойдын нэгэн томоохон хошуу нь Ахай бэйлийн хошуу бөгөөд энэ хошуу нь Гэндэн бэйлийн дэд хүү Түвийн хүү Дашпунцагийн харьяат болон 1757 онд үүсжээ. Ахай бэйлийн хошуунд: хөхнүүд, цорос, мянгад, тоос, цогунууд зэрэг овгууд байдаг. Тус хошуу нь 1923 оноос Хантайшир уулын аймгийн Наранжаргалант уулын хошуу гэгдэж байгаад 1929 онд Цэцэрлэг мандлын аймагт шилжин, 1931 онд Хөвсгөл аймгийн Их-Уул, Бүрэн, Тосонцэнгэл, Түнэл, Арбулаг зэрэг сумд болжээ.

	Уваш хунтайжийн хүү Дай-Эрдэнэ хунтайжийн дөтгөөр хүү Шагжаагийн эзэмшил болон 1724 онд байгуулагдсан нэгэн хотгойд хошуу нь Засагт хан аймгийн Далай гүний хошуу болно. Энэ хошуунд халиучин, зэлмэн, хиргис, тогоруутан, ойнууд, хариад, бичээч, уушги, бүргэд, хурниад огниуд, мянгад, онхон, үхэр онход, хонин онход (онгуд) гэсэн овгууд байдаг бөгөөд үүнээс бүргэд овог нь Бүрэнтогтохын Талбулагийн ам, хурниад нь Урт бургас, Зэлмэн нь Бургас хэмээх газар нутаглана.

	Далай гүний хошуунд 1918 онд 35-37 өрх 659 ам байв20. Далай гүний хошуу нь 1923 оноос Хантайшир уулын аймгийн Бүрэнтогтох уулын хошуу гэгдэж байгаад 1929 онд Цэцэрлэг мандлын аймагт шилжин, 1931 онд Хөвсгөл аймгийн Бүрэнтогтох сум болов.

	Дай-Эрдэнэ хунтайжийн гутгаар хүү Лувсандаш мэргэний ач Цэвэгжавын албат болон 1757 онд байгуулагдсан бяцхан хошуу нь Засагт хан аймгийн Мэргэн түшээ гүний хошуу болно. Дурдсан хошуу нь 1923 оноос Бөгдгөөн хан уулын хошуу хэмээгдэж байгаад 1924 онд Жавхлант уулын хошуунд нийлэн, 1931 онд Хөвсгөл аймгийн Төмөрбулаг сум болжээ. Мэргэн гүний хошуунд халиучин, онход овог зонхилон байх бөгөөд 1918 оны байдлаар 152 өрх, 638 амтай байв.

	Шолой уваш хунтайжийн дэд хүү Омбо-Эрдэнийн хүү «Алтан хан» Лувсанринченгийн ач Намримсамбуу 1709 онд Чин улсад дагаар ирсэнд түүнд «Улсад туслагч гүн» өргөмжлөн хошуу болгосон нь Авшаа гүний буюу Цогтой вангийн хошуу болно. Цогтой вангийн хошуу нь 1918 онд 530 өрх, 2422 амтай байв.

	Тус хошууны хүн амын дотор хөх нохойнхон, орхид, ташгад, үхэр цагааныхан, дотно, дардан (дайртан) чулууныхан, хуушаан, хээмчигийнхэн, өөлд тайж нар зэрэг овгууд буй. Эдгээрээс хөх нохойнхон, дардан, дотно, хуушаан зэрэг овгууд голлох бөгөөд Үхэр цагааныхан овогтон Завханы Нөмрөг, Тэлмэнд зонхилон нутаглана. Цогтой вангийн хошуу нь 1923 оноос Нөмрөг уулын хошуу гэгдэж байгаад 1931 онд Нөмрөг, Улаагчин сум болж, үүнээс Улаагчин нь 1956 онд татан буугдаж, 1, 5, 6-р баг нь Нөмрөгт, 2-р баг нь Тэлмэнд, 3-р баг нь Түдэвтэйд, 4, 7-р баг нь Идэр сумнаа шилжжээ. Ийнхүү Хотгойд нь XVI зууны сүүл үеэс халхчуудтай хутгалдан сууж, түүхийн элдэв шалтгаанаар өөлд, урианхай зэрэг яс овогтой холилдон бүрэлдэж халхажсан ойрд (хойд) удмын ард болно.

	 

	ЦАХАР

	 

	БНМАУ-ын умард хил орчмоор суудаг цөөнх түмний нэг нь Сэлэнгийн цахрууд болно. Эд нь угтаа Хятадын Синьжян мужид Илийн цахар хэмээх 16 сум болж Бор талаар нутаглаж байжээ. Бас Тарвагатайн жанжны захиргааны нэгэн сум Эмилийн Хулстай гол, Цагаан-Овоо хэмээх газар оршдог байв. Эдгээр цахрууд нь Манжийн түрэмгийлэгчид Зүүнгарыг дайлан сөнөөх үед 1758 онд Илийн газар хүн ардгүй эл хуль болсон учир энд тэндээс хүн нүүлгэн ирүүлж аж ахуй эрхлэх хийгээд зах хязгаарыг сахиулахаар Долнуур, Хөх хотын тэндээс цахар 8 хошуунаас хүн тасалж нүүлгэн шинэ хязгаарыг батлан сэргийлэх цэрэг болгон суулгасан нь нутгийн торгуудтай өөлдтэй холилдон «цахар» хэмээх нэртэй холимог ард болжээ.

	1911-1912 оны Монголын ард түмний үндэсний эрх чөлөөний хувьсгал өрнөхөд ар, өвөр, баруун, зүүн Монголчууд нэгэн аяар хөдлөн бүхий үес Синьжяны газар Хятадын дарлал нэн ихэссэн тул, Илийн хуучин цахрын дэд дарга Сумьяа 100 гаруй өрх ардыг авч Оросын газраар дамжин ирж Монгол улсад дагаар орсныг Хиагтын баруун тал Зэлтэр голд Хар хужир, Хавтгай зэрэг харуулаар суулган нутаг олгожээ. Мөнөөхөн Сумьяа нь Богд хаант Монгол улсын төрд хичээн зүтгэж гавьяа байгуулсан учир «Ялгуун баатар бэйс» цол шагнуулан албат харьяат нь бас даган хошуу болсон байна.

	Түүнчлэн Сумьяа нь 1921 оны ардын хувьсгалын үйл хэрэгт ах дүүс, хошуу хотлоороо оролцон ихэд хүчин зүтгэсэн юм. Тус хошууны хүн ард 1918 онд 75 өрх 246 ам байжээ. 1931 онд 135 өрх 751 ам байв21. Ялгуунбаатар бэйсийн хошуу нь 1923 оноос Их түшиг уулын хошуу Зэлтэр гол сум гэгдэж байгаад 1927 онд Зүүнбүрэн уулын хошуунд нийлэн, 1931 онд тус хошуунаас байгуулсан Түшиг сум болжээ. 1936 онд Түшиг сум нь Цагааннуур сумтай нэгдэн 1942 он хүртэл Түшиг-Цагааннуур, 1942-1959 онд Цагааннуур, 1960 оноос Зэлтэрийн сангийн аж ахуй, Цагааннуур сум хэмээгдэх болжээ. Тус нутгийн хүн ам нь буриад халх зэрэг ястантай холилдон сууж, хэл яриа нь хэв заншил нь халхаас бараг ялгахгүй болжээ.

	 

	
§ 4. ДОРНОД МОНГОЛЫН ЯСТНУУД

	 

	БУРИАД

	 

	БНМАУ-ын нэгэн гол ястан нь Буриад монголчууд билээ. Тэдний өвөг дээдэс нь Байгал нуурын ар өврөөр нутаглаж асан эртний анчин гөрөөчин ойн иргэдийн нэгэн бөгөөд XIII зуунаас өмнөх үед Байгалаас хойш Хилого (хялго), Зүлгэ (Лена) мөрний сав, Сэлэнгийн адгаар сууж байсан Булгачин Хэрэмчин хийгээд Горлог (Енисей) мөрний эхэн, Байгал орчимд амьжирч агсан Хорь-Түмэд, Баргужин төхөмд аж төрөх Баргуд зэрэг монгол угсааны аймгууд байсан ажээ.

	XIII зууны эхээр монгол угсааны олон аймаг нэгдэж, нэгэн гэр улс болоход эл аймгууд 1207 онд Монголын эзэнт улсын харьяат, гишүү мөчир нь болсон байна. Чингэхдээ эхлээд ойн иргэдийн эзэн Хутага Бэхи, удаа нь Чингис хааны ууган хүү Зүчийн эзэмшил. Урианханы дөрвөн мянганы тоонд багтах болжээ. Дараа нь Монголын их гүрний Голын улсын төв Хархорум муж буюу монгол орныг захирч байсан Чингисийн отгон хүү Толуйн угсааны хан хөвүүдийн хувь өмч болсон байна. 1368 онд юань мөхсөнөөс хойш үүссэн дөрвөн ойрадын холбоонд мөнөөхөн «Арын ганц модны олон отог» хэмээгдэх Барга, Буриад аймгууд оролцож байв.

	XV зууны үед Ойрадууд өрнө зүг нүүдэллэхэд дээрх барга, буриад аймгууд Зүүн монголын мэдэлд үлдэн, Батмөнх Даян хааны харьяат зургаан түг түмэн монголын Зүүн Гурван түмний нэг Урианхай түмний бүрэлдэхүүнд орж явжээ. Тэр цагт Барга буриадын хүн ам нь Сэлэнгэ, Байгал, Онон, Хөлөнбуйр, Хянганы нурууны хооронд нутаглаж байв. XVI зууны үед Урианхай түмэн хуваагдсанаар Барга буриад нь Халх түмний харьяалалд багтан, Буриадын уг нутаг Халхын Түшээт хан, Засагт ханы захиргаанд хамаарагдах болжээ. Батмөнх Даян хааны дөтгөөр үеийн Буянт Сэцэн хааны үед түүний мэдлийн Солонгодын Бүүвэй баатар бэйлийн их хөвүүн Тай хунтайжид Түмэдийн Алтан хааны гүнж Бажиныг бэр болгон өгөхөд хорь түмэдийн нэг хэсэг (Хорь буриад) нь Балжин хатны инж болж, Хянганы тэндээс 1600-аад оны үед Эргэнэ мөрөнд очиж нутагласан гэдэг. Ингэхлээр Хорь Түмэд нь эртний нутгаасаа нэлээд хөдлөн энд тэнд байж байгаад хожим Байгалын зүүн биед тогтвортой суужээ.

	XVII зууны үед Монголын нэгдмэл байдал алдагдаж Монгол орон Манжийн түрэмгийлэлд автагдахад, эсгий туургатны умард зах болсон буриадын хүн ард нь хэсэг зуур тодорхой харьяалалгүй болсон юм. Тэр цагт хаант Орос хил хязгаараа тэлж, Сибирийг эзэмшин ахуйд 1630-аад оноос Буриад нутагт гацаа шивээ байгуулж эхэлсэн бөгөөд XVII зууны сүүлчээс Халх-Өөлдийн хямралдааны улмаас тэдний нэлээд хүн ард нь монгол нутгийн гүнээс ойн гарч буриад руу зайлан очиж хуучны буриадтай нийлжээ. Тэрхүү хуучны буриад хэмээгчид нь эртний хорь-түмэдээс угтай Галзууд, Хуасай (ухуасай) Хүвдүүд, Шарайд, Гучид, Харгана, Худай, Бодонгууд, Батанай, Халбин, Цагаангууд зэрэг арван нэгэн эцэг (өвөг) хорь буриад хийгээд овооцой, Өлдөн, Чоно тэргүүтэй найман эцэг ихирид; Аохуй, Хормоож, Ашибагад тэргүүтэй Долоон эцэг Булгат болно. Энэ эхирит Булгат нь эртний Булгачин хэрэмчний удам юм. Эдэнтэй холилдсон Халх өөлдийн гаралтай буриад нь Сэлэнгийн арван таван эцэг цонгоод, гурван эцэг Табангууд аж.

	Монгол улсын төрийн тусгаар тогтнол устаж, Монгол угсаатнуудын амьдрал байдал түгшүүртэй бэрх болсон XVII зууны үед, буриадын овгийн түрүүчүүл арга буюу зэргэлдээх Орос улсад дагаар оржээ. Өвөр Монгол, Халх монгол Манжид эзлэгдэн, Хаант Орос Чин улсын хилийг тогтоосон Нэрчү (1789), Буур (1727-1728)-ын хэлэлцээгээр буриад нутаг бүхэлдээ хаант Оросын харьяанд багтжээ.

	XIX зууны эхэн үеэс буриадын дотор засаг захиргааны шинэ зохион байгуулалт хийж «Тал нутгийн Дум» хэмээх орос захиргаатай болсон бөгөөд 1885 онд «Волюсть» гэдэс захиргааны нэгжид харьяалуулсан байна.

	XX зууны эхэн үеийн буриад нь хаант Оросын харьяат хоцрогдсон буурай олон ястны нэгэн адил үндэсний болон нийгмийн дарлалд нэрвэгдсэн цөөнх угсаатны нэг байлаа.

	1905-1907 оны Оросын хувьсгал нь хаант Оросын харьяаны дарлагдсан олон ардын эрх чөлөөний ухамсрыг сэргээсэн билээ. Энэ хувьсгал дарагдсаны дараа Сибирь нутагт хаант засгийн харгислал нэн чангарсан тул 1910 хэдэн онд хил залгаа нутгийн хэсэг буриадууд Монгол руу зайлан нүүдэллэсэн байна. Тэр цагт Ар монголд Манж Чин улсын ноёрхол унаж, Монгол улс тусгаар тогтнолоо олсон байв. Чингэснээс Хөвсгөл, Булган, Сэлэнгэ зүгийн Цонгоол буриадууд; Хэнтий Дорнодын залгаа нутгийн Хорь, Агийн буриадууд монгол нутагт орж иржээ. Чингээд Орос оронд мандсан Октябрын их хувьсгалын дараахан 1919-1920 оны үед Сибирьд хувьсгалын эсэргүүчүүд үүрлэж, цагаантнууд нутгийн хүн ардыг ихэд зовоож байсан тул нэлээд тооны буриадууд түрүүчийн шилжигсдийн хойноос нэмэгдэн ирсэн юм. Буриадын хүн зон нь 1921 оны Монгол Ардын хувьсгалд идэвхтэй оролцсоны дээр монгол оронд дэвшилт соёл түгээхэд ихээхэн хувь нэмрийг оруулсан билээ.

	1921 оны Монгол ардын хувьсгалын дараа 1922 онд Буриадын Хурлын газрыг байгуулан, шилжин ирсэн буриадуудыг баримтлан захирах нутгийн захиргааг 1923 оноос орон нутагт эмхлэн байгуулсан байна.

	Энэ тухай 1924 онд хуралдсан Монгол улсын анхдугаар их хуралд буриад хошууны төлөөлөгч Гомбын тавьсан илтгэлд тодорхой тардаг. Үүнд: 

	 

	«Бидний өчүүхэн буриад монголчууд болбоос үүний урьд арав хорин жилээс нааш Монголын хязгаар дотор нутаглан сууж идээшлийг олсон ба зарим нь Олноо өргөгдсөний ес, аравдугаар онуудад Орос улсын дотор их хямрал байлдаан болохуй дор бидний заримууд нь тэдний ташрамаар биеэ алдах ба хөрөнгө хогшлоо сүйтгэх зэргээр их л гачигдалтай болсон учраас нэгэн язгуур үндсээ бодож Халх монголын нутагт дүрвэн нүүж ирсэн бөгөөд одоо гурван жилийн урьд монгол ардын гэгээн засаг мандаж, үүний ач гавьяагаар эдүгээ хоёр жилээс нааш бидний буриад монголчуудыг элбэрэн нигүүлсэж, олноо өргөгдсөний арван хоёрдугаар онд дээд засгийн газраа хэлэлцээд, монгол газраа нүүдэллэн ирсэн бидний буриад нарыг тогтнуулан төвхнүүлэх тухай Нийслэлийн газраа тусгай эрхлэх хурлын газар байгуулсан бөгөөд мөн онд тус хурлын газраас эрхэлж Монголын хязгаар дотор нүүдэллэн ирсэн бидний буриад нарыг Улз гол, Онон гол, Халх гол, Ерөө гол, Малгар уул, Эг Сэлэнгийн зэрэг нэр бүхий зургаан хошуу байгуулж, Дотоод Явдлын Яамнаас модон тамга олгож түр захиргаа байгуулсан бүлгээ. Ямар хошуу, хэд хэдэн өрх ам улс болохыг тодорхойлбоос: Улз голын буриад хошуунд өрхийн тоо нэг мянга гурван зуугаад болох ба, Онон голын буриад хошуунд нэг мянгад, Халх голын хошуу дөрвөн зуун тавиад, Ерөө голын хошуу дөрвөн зуугаад, Малгар уулын хошуу хоёр зуу шахам, Эг Сэлэнгийн буриад хошуу далан таван өрх ба Хэрлэн голд Шинэ хошуу болон тогтнохыг хүссэн гурван зуу гаруй өрх буриад нар болохоос гадна бусад монгол хошуунд захирагдахыг хүсэгчид мөн нэлээд олон буй бөгөөд тус улсад дагаар орсон буриад нарын бүгд өрхийн тоо 4361 болох ба бүгд амын тоо 16093 болмуй» 

	 

	гэжээ.

	Ийнхүү буриад хошуу нь анх 6 байгаад сүүлд дараах 5 болжээ. Үүнд:

	1. Ерөө голын буриад хошуу. 

	Богд хан уулын аймагт харьяалагдаж байсан одоогийн Сэлэнгэ, Төв аймгийн нутгийн савд багтах Баянгол, Гашттай, Ерөө зэрэг сум болгон зохиожээ. Энэ хошууны буриад хүн ам нь одоо Сэлэнгэ аймгийн Ерөө сумнаа зонхилон нутаглаж буй.

	2. Хэрлэн голын буриад хошуу. 

	Богд хан уулын аймаг, Хан Хэнтий уулын аймгийн зааг Хэрлэн голын эхээр оршин суусан буриадуудын харьяалах Мөнхжаргалант, Ногоон нуруу, Номгон нуруу сум болгосон бөгөөд эдгээр нь 1927 онд Биндэрьяа хан уулыг хошуу (хуучин Сэцэн хан аймгийн Дайчин Жонон вангийн хошуу), Баянзүрх уулын хошуу (1926 онд Дэлгэр их уулын аймгаас Хан Хэнтий уулын аймагт шилжиж ирсэн Их шавийн отог), Богд хан уулын хошуу (Түшээт хан аймгийн Дархан вангийн хошуу) зэрэгт хуваагдаж нийлсэн нь одоо Төв аймгийн Мөнгөнморът сум болон түүнтэй залгаа Хэнтий газраар нутаглаж буй.

	3. Онон голын буриад хошуу. 

	Сэцэн хан аймгийн хойд зах харуулын нутаг Онон дагуу нутаглах хори буриадууд 1923 онд Баян, Баянхан, Балж гол, Батсүмбэр, Онон гол, Цагааннуур, Шарбулаг зэрэг сумдад харьяалагдсан ба эдгээр нь Хэнтий аймаг байгуулсны дараа Биндэрьяа уулын хошуунаас үүссэн Биндэр, Онон голын хошуунаас байгуулсан Балж, Онон, Дадал сумд болсон бөгөөд 1934 онд Балж сум нь Биндэр, Дадал сумдад нийлж, 1952 онд Биндэр сумын 3, 4, 5, 6, 7-р багаар Батширээт сум байгуулагдан, 1954 онд Баян сум нь Дадалд шилжин одоогийн байршлыг олсон ажээ. Энэ нь одоо, Хэнтий аймгийн Батширээт, Биндэр, Дадал зэрэг сумд болжээ.

	4. Улз голын буриад хошуу. 

	Сэцэн хан аймгийн, Чин Ачит бэйсийн хошуу, Саруул гүний хошуу, Эрдэнэ гүний хошуунуудын умард харуул (Бирх, Хурц, Тоосог, Хорин нарс, Тогтор, Дорлиг, Уйлант, Ольхон, Түргэн, Түрхэлиг, Гэзэг зэрэг)-ийн газар болон Улз голын сав дагуу нутаглах агийн буриадуудыг харьяалах Баяндун, Барчин, Баянзүрх, Бумбат, Дэлгэр-Уул, Далай-Уул, Зүүнтарни, Улз гол, Хөх-Уул, Хан-Уулын сум болгосон бөгөөд эдгээр нь 1931 онд Дорнод аймаг байгуулагдсаны дараа Улз голын хошуунаас байгуулсан Дашбалбар, Баяндун, Баян-Уул сум болсон ба 1959 онд Дашбалбараас Дөч гол сум үүсээд 1961 онд Дашбалбарт ахин нийлж, 1959 онд Ононы сангийн аж ахуйн дэргэд Онон сум үүсэж 1960-аад онд Баян-Уул сумнаа нийлсэн ажээ.

	5. Халх Нөмрөгийн буриад хошуу. 

	Энэ хошуунд харьяалагдсан буриадууд нь угтаа ЗСБНХОУ-ын Чита мужийн нутаг Таримын буриадууд бөгөөд анхан үед Халх Нөмрөг, Түмэндэлгэр, Эрдэнэцагаан сумдын нутгаар нутаглан, Халх Нөмрөгийн хошуунд харьяалагдаж байгаад 1929 оны үед Улз голын хошуунд нэг хэсэг нь нэгджээ.

	Дорнод аймаг байгуулагдсанаас хойш тус хошууны буриадуудын олонх нь Халх гол сум (хуучин Сэцэн хан аймгийн Илдэн вангийн хошуу, Халх нөмрөгийн хошуунаас байгуулсан 1939 оноос өмнө Буйр сум гэж нэрлэгдэж байсан) хийгээд Түмэндэлгэр сум (хуучин Эрдэнэ гүний хошуу нутаг, 1931 онд Баянтүмэн уулын хошуунаас байгуулагдсан, 1956 онд татан буугдаж 6, 7-р багийг Дорнод, аймгийн Баян-Уул суманд; 2, 3-р багийг нь Хүлэнбуйр суманд; 1, 4-р багийг Хэнтий аймгийн Норовлин суманд шилжүүлсэн), Эрдэнэцагаан (хуучин Хурц вангийн хошуу нутаг, Зотол хан уулын хошуунаас байгуулагдсан, 1931-1932 онд Хулстай сум гэгдэж байгаад 1942 онд Сүхбаатар аймагт шилжин, 1957 онд Урт сумтай нэгдэж, Эрдэнэцагаан сум болсон) зэрэг суманд оршин сууж байгаад, 1936 онд байгуулагдсан Цагаан-Овоо суманд нутаглах болжээ. 1952 онд Цагаан-Овоо, Түмэндэлгэр сумаас Галуут сум гэж байгуулаад 1961 онд ахан Цагаан-Овоотой нийлүүлжээ.

	Ингэснээр Халх Нөмрөгийн хошууны буриад хүмүүс Дорнод аймгийн Цагаан-Овоо сумнаа тогтвортой суух болжээ.

	Түүнээс гадна Сэлэнгэ аймгийн Ерөө, Хүдэр, Алтанбулаг, Шаамар сум болон Сүхбаатар, Дархан зэрэг хотод Цонгоолууд бий. Сэлэнгийн Цонгоол буриад нь Цонгоол, Харнууд, Авгад, Ашеабагад, Булган харнууд, Атаган Цонгоол зэрэг 9 овог болно. Үүнээс Хүдэр, Ерөө голоор Цонгоол харнууд, Сэлэнгэ дагуу Атаган цонгоол нутагладаг. Цомгоол нь XVII зууны сүүлчээр (1696 оны үед) халхын Түшээт хан аймгийн нутгаас нүүдэллэн гарч Байгалын өмнө биеэр нутагласан үзон, хатгин, өншөөв, харчин зэрэг омгийн хүмүүс аж. Харин Хөвсгөлийн Цагаан-Үүр, Ханх, Булганы Тэшиг сумнаа халх өөлдийн гаралтай буриадууд буй. Эд нар 1912-1916 онд Түнхэн нутгаас монгол газар ирж нутагласан байна.

	Дорнод Монголын буриадууд нь Онон-Улз голын сав дагуу Хэнтий аймгийн Батширээт, Биндэр, Дадал, Норовлин зэрэг сумнаа зонхилон нутаглах хорь 11 эцэг (овог): 1. Цагаан, 2. Галзууд, 3. Бодонгууд, 4. Шарайд, 5. Халбин, 6. Батнай, 7. Худай, 8. Гушид, 9. Хүгдүүд, 10. Харгана, 11. Ухуацай (хуасай) болон Дорнод аймгийн Баян-Уул, Баяндун, Дашбалбар сумнаа голлон суух ага 8 эцэг: 1. Цагаан, 2. Галзууд, 3. Хүгдүүд, 4. Ухуацай (хуасай), 5. Бодонгууд, 6. Шарайд, 7. Халибин, 8. Харгана зэрэг овог яснаас бүрэлдэхийн дээр Хэнтий аймгийн Батширээт сумнаа бүхий Худар Буриадын дотор Шонос (чоно), Буур, Авзай, Хурмуш, Олзон, Бахи зэрэг овог дайралдана.

	Хэдий тийм боловч эдгээр яс овог нь хоорондоо холилдсон нь олонтоо байна. Эдгээр яс овгуудын нэрийг ажиглахад Хорь, Ага буриад нь буриадын эртний овгуудаас бүрдэж байхад Цонгоолын дотор Халх, Өвөр монгол, Ойрд гаралтай яс овгууд зонхилж байна. Энэ нь буриад ястны овгууд эрт хожмын олон үед үүсэн бүрэлдсэнийг харуулж байна.

	Буриад монголчууд одоо хэр нь овог ясаа асуулцан, эртний домог үгээ хэлэлцсээр буй. Жишээлбэл: Хорь буриадууд

	 

	“Хун шубуун утха

	Хусан модон сэрэг"

	 

	хэмээх зүйр үг хэлэлцэнэ. Бас айлын гадаа баруун урдаа хус модоор уяа босгон, түүнээ цэрэг гэж нэрлэн ихэд хүндэтгэнэ. Үүний учир нь хун шувуун гаралтай хорь буриад айлын тэмдэг нь хусан модон уяа гэсэн утгатай болно. Тэгээд ч хорь буриад нь өөрсдийгөө тэнгэр угсаатай хун шувуун эхээс төрсөн 11 хөвүүдийн удам гэх тул тийн хун шувууг дээдлэх ба малгайныхаа ширээсийг 11 үе хийдэг нь мөнөөхөн хорийн 11 эцгийг бэлгэдсэн гэх хорис тасарсан Агын буриадууд саях ширээсийг 8 үелүүлдэг нь ага 8 эцгийг бэлгэдсэн гэлцдэг. Тэр ч атугай нэг омог (яс) ч гэсэн бас алдар гуншинтай байдгийг дурдвал, шарайд омог гэхэд л «хурц хутгат, худанц шарайд» гэсэн үгтэй байна.

	Үүнчлэн эхирит булгатын буриадууд бас үг шагаа дуудсан зүйр үг бий. Тэр нь булгатын буриадын хэлэлцдэг «Бух ноён баавай (аав), Будан хатан ибий (ээж)» гэсэн үг болно. Үүний учир нь буриадын эртний дээдэс нь Бух ноёны хөвүүд Буриадай, Хоридай нараас салбарлан гарсан гэдэгтэй хамаатай аж.

	Гэтэл хожим халх, өөлдөөс буриад нутагт очиж суун, нутгийн буриадтай холилдон үүссэн цонгоол буриадууд өөрсдийнхөө уг удмыг

	 

	“Бошигт хааны бослого

	Сайн хааны самалганаар 

	 

	ирсэн улс гэлцдэг нь XVII зууны үед Өөлдийн Галдан бошигт хаан, Халхын Түшээт сайн хааны хямралдааны үеэр гарч ирснээ дурсаж байгаа нь тэр гэнэ.

	Эдүгээ Буриад Монголчууд нь БНМАУ-ын Хэнтий, Дорнод, Сэлэнгэ аймаг; ЗХУ-ын ЗСБНХОУ-ын Бурят АССР, Эрхүү мужийн Усть-Ордын үндэсний тойрог, Чита мужийн Агын үндэсний тойрог; БНХАУ-ын Өвөр Монголын өөртөө засах орны Хөлөнбуйр аймгийн Шинэхэн нутагт оршин сууж байна.

	БНМАУ-ын буриадууд нь хэл аялгууны хувьд Онон-Улзын хорь, ага, хамниган, худир буриадын аялгуу; Сэлэнгэ-Үүрийн голын түнхэн-санагын цонгоол буриадын аялгуугаар хэлэлцэнэ. Түүнчлэн буриад ястан нь өвөрмөц соёл бүхий зон болно. Тэд байшин сууцад голлон суух ба, барилга барих хадлан хадах, жимсчлэх ан агнах, үнээ саах ажилд дан сурамгай; сүү машиндаж зөөхий хийх, талх барих, жимсний дармал бэлтгэх талаараа нэн чадамгай.

	Найр наадамд харилцаа дуу дуулалцах, цэц булаалдах, бүжиг бүжих (ёохор хатирах), домог тууль хэлэх тэргүүтнээрээ ихэд нэртэй.

	 

	ХАМНИГАН

	 

	Тус улсад оршин суудаг манж-түнгүс угсаатан нь Хамнигад ястан болно. Эдгээр нь Сэлэнгэ зүгт Ерөө голын дагуу нутаглах Богд Жавзандамба хутагтын Их шавийн харьяат хамниган отгийнхон, Сэцэн хан аймгийн Дархан Ба гүн, Дайчин бэйс, Эрдэнэ гүн, Хөвчийн Жонон вангийн хошууны нутагт байдаг. Эдгээр хамнигадын гарал үүслийг олон мянган жилийн тэртээ Алтайгаас Үсүн улсын хүн иргэн Хар мөрөн хүртэл нүүдэллэн явах замдаа үлдэж хоцорсон хүмүүс гэлцдэг. Тэгээд өнө удаан хугацаанд монгол овогтны дунд байсан авч хэлээ марталгүй өнөө хүрч ирсний дээр тэдний нутаглах газрын нэлээд нэр нь хамниган үгээр хэлэгдэж заншжээ.

	Ерөөгийн хамнигад нь Ходоодын булан, Ялбаг, Танга, Бугант, Барлаг, Шарлун, Харлунгийн эх, Цөхөд орох Галттай Төмөртэй горихон, Минж голын ээлтэй зэрэг газар суух ба Дорнодын хамнигад нь Онон голын 3 харуул-Агаца, Гилбэр, Улхун болон Тогосогийн шилийн өвөр дагуу Улз голын хойд захаар оршин байдаг болно. Үүнээс илүү олон нь Дорнодын хамнигад бөгөөд тэд нар Дархан Ба гүний хошуу (Хан Хэнтий уулын хошуу) буюу Төв аймгийн Мөнгөнморьт сум, Хэнтий аймгийн Жаргалтхаан сумын нутаг; Эрдэнэ гүний хошуу (Батхаан уулын хошуу) буюу Дорнод аймгийн, Баян-Уул, Цагаан-Овоо сум, Хэнтий аймгийн Норовлин сумд; Дайчин бэйсийн хошуу (Батноров уулын хошуу) буюу Хэнтийн Батноров, Норовлин, Бэрхийн хороо захиргаа; Хөвчийн Жонон вангийн хошуу (Биндэрьяа хан уулын хошуу) буюу Хэвтийн Биндэр, Өмнөдэлгэр (Хэнтий сум), Бат-Ширээт, Дадал зэрэг сумдад сууж байна.

	Хэл ярианы хувьд Ерөөгийн хамниган, Мөнгөнморьтын хамниган, Цэнхэр мандал, Мөрөнгийн хамнигад орчин тойрныхоо монголчуудаас бараг ялгарахгүй шахам болжээ.

	Хамниган хүний тоо урьд 1000 илүү хүн байсан гэх бөгөөд одоо цөөвтөрхөн байгаа боловч 70 орчим овог тэдний дотор байна.

	Хамниган овгууд нь:

	Алтанкан, Багдарин, Багшнар, Балихаагир, Балтиагин, Бамбадай, Бамбачаан, Баргужин, Баягид, Баахашил, Бодиндор, Бодонгууд, Гавунаг, Горлуд, Гуринка, Гучид, Гүнээкин, Дагаахан, Дагуур, Долаар, Долоод, Дулнасэл, Дулигаад, Дүнээкир, Дэрийцэгэд, Залтууд, Залайр, Замал, Катакин Кимор, Көндө, Кэпцэнүүд, Лүнээкен, Лүнэкир, Модонгор, Модоргон, Мекээрчин, Намиад, Нэфтэн, Онхолиг, Өрлүүд, Пөөинкин, Сартуул (Бамбадайн сартуул, Бамбачаан сартуул, Баахашил сартуул, Гуриг сартуул, Гуринка сартуул, Кэпцэнүүд сартуул, Махан сартуул, Модоргон сартуул, Хатгин сартуул, Шинжээг сартуул г. м.) (Саардуул, Сонголт, Нартууд, Нолоон, Тийвэргэ, Тоошил, Тугчин, Увачаан, Улиад, Улианхан, Унзал, Урианхан, Уринга, Үзөөн, Үхэрдээ, Халбид, Халзангууд, Хангид, Хатакин, Хөшүүр, Хуланта, Хуургад, Хуучид, Цахар (Хар хөлт цахар, Цагаан хөлт цахар), Цоохор Цэмцэгэд, Чипчинүүд, Шарга-Азарга, Шимжээг, Шимшигид, Ширгадуул, Шүүлэнкин, Швэнкигир, Эрэмгэн гэх зэрэг болно.

	Хамниганы омгийг нягтлан үзвэл, нэг хэсэг нь монгол овог болох бөгөөд эд нар нь хамниганы дотор орж нутагласаар «хамниганжсан» монгол угсаатан буриад, ар өвөр монгол овог байгаа нь зарим монгол овогтой манжийн байлдан дагуулах үеэс дайн хөлийн учир хамниган нутагт нүүн ирээд манж нар хамниганыг өөрийн угсаа нэгтэй гэж халдан довтолж, түйвээхгүй байсан учраас тийнхүү хамниганы дунд нэлээд монгол овогт айл орж олон үе өнгөрөхөд хамниган болсон бололтой22.

	 

	БАРГА

	 

	Дорнод монголд суудаг нэг ястан нь Барга юм. Барга нарын эртний өвөг дээдэс нь XIII зуунаас урьд Байгал далайн тэндэх Баргажин төхөм гэдэг газар нутаглаж байсан баргуд хэмээх хүчирхэг аймаг болно.

	Баргуд нь XIII зууны үед ойн иргэд, хорь түмэдийн хамт монголын эзэнт гүрний бүрэлдэхүүнд орж урианхай мянганы нэгэн болж явжээ.

	Монголын Юань улсаас хойш Баргуд аймаг нутаг зүүлж, Эргэнэ, Онон гол, Хөлөн нуурын газар суурьшиж, хорчин аймгийн захиргаанд орсон байна. XV зууны эхэн хагаст (1437 онд) Ойрдын Тогоон тайш Зүүн монголын хорчины Үругтөмөрийг ялснаар түүний харьяат барга буриад аймаг дөрвөн ойрадын бүрэлдэхүүнд багтах болов.

	Үүнээс хойш Зүүн монголын Алтан, Боди Алаг хаан 1525-1538 онд барга буриад аймгийг дийлж, Ойрадаас салган мэдэлдээ оруулж авчээ.

	Тэр цагт Хянган давааны ар нутаг эзгүй зэлүүд газар байсан тул баргачуул танд хүрэлцэн очиж суусны дээр тэдний араас халх, өөлдийн нэлээд отог омог очиж нутагласан байна.

	1730-аад онд эл баргын хүн амыг Манж чин улсын засгийн газраас хошуу сум зохиож, хуучин шинэ баргын хошууг байгуулжээ.

	Найралт төвийн 10 (1732) онд шивчин солоон баргыг баруун зүүн гар болгоод шивчин 2, солоон 6 хошуу зохион, мөн онд Цэвдэн хэмээгчийн дагуулж очсон хоёр отог өөлдийг Хайлаараас урагш нутаглуулан, нэг хошуу болгожээ.

	1734 онд Халхын Цэцэн хан аймгийн Сан бэйс, Далай бэйсийн хошууны халх-буриадын 8 сум тасарч захирагч Загдыг даган ирснийг найман хошуу болгон шинэ барга хэмээн нэрийдэж23, Хайлаараас хойш Хөлөн, Буйр нууруудын хооронд нутаглуулжээ. Тэр нь Шулуун шар, Шулуун улаан, Шулуун цагаан, Шулуун хөх, Хөвөөт шар, Хөвөөт улаан, Хөвөөт цагаан, Хөвөөт хөх хошуу аж.

	Ингээд барга хуучин 9, шинэ 8, бүгд 17 хошуутай болж Баргын төв захиргааг Хайлаар амбанд хамааруулжээ. Өөлд, орочон хоёроос бусад хошуунд гурав гурван сум зохиож, сум бүрээс 200 хуяг гаргахаар тогтоосон байна.. Хошууны тэргүүлэгч нь «үкэри даа» буюу «бүгдийн дарга» гэдэг байв.

	1905 оноос Баргын захиргааг өөрчлөн, барга цэргийг буулган хятад цэргээр орлуулжээ. 1911 онд Ар монголд Манжийн захиргаа устаж тусгаар тогтноход 1912 оны 1 сард Баргад бослого гарч Хайлаар хотыг чөлөөлсөн байна. Баргын түрүүчүүд хуралдан Баргыг Богд хаант Монгол улсын харьяат гэж зарлан, занги Дамдинсүрэн тэргүүтэй төлөөлөгчид нийслэл Хүрээнд иржээ. Жасрангийн Дамдинсүрэн нь угтаа шинэ Баргын шулуун цагаан хошууны нутаг «Цагаан хошуу» хэмээх газар 1871 онд төрсөн хүн бөгөөд 1912 онд баруун хязгаарыг төвшитгөх сайдаар Магсаржавын хамт томилогдон Ховдод ирж, тус хотыг Манжийн түрэмгий цэргээс чөлөөлөхөд ихэд гавьяа байгуулан «манлай баатар» цолоор шагнуулжээ.

	1915 онд манлай баатар Дамдинсүрэн Хиагтад болсон Орос, Хятад, Монгол гурван улсын хэлэлцээрт оролцсон бөгөөд, тус гэрээгээр Баргыг Дундад иргэн улсын зүүн гурван нутгийн бүрэлдэхүүнд үлдээхээр болжээ. Иймд Дамдинсүрэн нутагтаа очин, албатаа дагуулан, Монгол улсад нүүн ирэхэд Сэцэн хан аймгийн сан бэйс Сансрайдоржийн хошууны нутгийн умард дахь, Зах хөвөлзөх зэрэг таван харуулын газрыг олгож, Загал уул, Гурван нуураар нутаглуулсан нь манлай вангийн хошуу болжээ.

	Энэ хошуу нь 1923 онд Хан хэнтий уулын аймгийн Амгалан хан уулын хошуу Цог уулын сум гэгдэж байгаад 1927 онд Улз голын хошуунд нэгдээд, 1931 онд дээрх хошуунаас тасран Гурванзагал сум болсон юм. Гурванзагал сум нь 1956 онд дахин байгуулагджээ.

	Гурван загалын барга нар нь хуучин Хөлөн нуурын баруун хойд, хойгуур Улз зүгт нутаглах Хөвөө цагаан, Шулугун цагаан, Шулуун улаан, Шулуун хөх хошуунаас ирэгсэд болно.

	Барга нарын нэг хэсэг нь Төв аймгийн (хуучин) Авдарбаян сумын харьяат барга нар болно. Эд нар Хөлөн нуурын баруунтайх Хөвөөт хөх, Шулуун шар, Шулуун улаан, Хөвөөт улаан хошуунаас 1910 хэдэн оны үед Базаргарьд цорж лам, Очирваань гүн, Жамбал гүн, Тулай гүн нарын удирдлагаар Монголд ирж, Богдын шавь болж Түшээт хан аймгийн Дархан чин вангийн хошуу нутгаас Авдарбаян Чулуут гэдэг газрыг авч нутаглан, Богдын их шавийн Эрдэнэ хувилгааны барга отог болжээ.

	Тус отог нь 1925 оноос Дэлгэр их уулын аймгийн Зогсоол жаргалант уулын хошуунд харьяалагдаж байгаад 1931 онд Төв аймгийн Авдарбаян сум гэгдэх болжээ. Энэ сум 1956 онд татан буугдаж Сэргэлэн, Баян, Баянцагаан суманд нийлсэн учир Авдарбаяны барга нар дээрх сумдад тархан сууж байна. Түүнээс гадна Их шавийн Үнээ уул, Шажин хурах, Хэрлэн баян уулын отогт барга отгоос оролцон Шинэ засаг захиргаанд багтсаныг тэмдэглэлтэй.

	Дорнодод сүүлд (1946 оны намар) ирж нутагласан барга нар нь тус аймгийн Хөлөнбуйр сумнаа сууж байна. Энэ барга нь шинэ баргын Хөвөөт цагаан хошуунаас нүүдэллэн ирж, Хөлөнбуйр сумын үндсэн хүн ам болсон бөгөөд угтаа Хөлөн нуурын зүүнээр Буйр дагуу нутагладаг Хөвөөт цагаан, Шулуун цагаан, Хөшөөт шар хошууны хүмүүс юм. Энэ баргыг Шарийбуу гэдэг хүн удирдан иржээ.

	Ер барга нар нь буриад, халх, өвөрлөгчдийн холимог овгоос бүрэлддэгийн нэгэн адил хэл аялгуу, зан суртал, соёл нь мөн холимог шинжтэй юм.

	Баргын дотор дараах овог (хал) багтдаг. Үүнд: 1. Авгашуул, 2. Өзөөн, 3. Гушид, 4. Хангин, 5. Сээжин, 6. Жоргоон, 7. Дайртан, 8. Харгана, 9. Еншөөв, 10. Цагаан ураг, 11. Улиад, 12. Хагшууд, 13. Бодонгууд, 14. Шарайд, 15. Номчин (нумчин) 16. Хуасай, 17. Хүвгүүд (хувдүүд), 18. Алгуй, 19. Галзууд, 20. Хонтон, 21. Худай, 22. Күйслэг, 23. Халвин, 24. Авхан, 25. Гүжиан, 16. Сээрчин зэрэг болно. Баргын овгуудаас зонхилох нь хорь буриадын эцэг (овог) болон ба бусад нь хамниган, өвөр монголын овгууд байна.

	Барга ястны хэл аялгуу нь нийтдээ дорнод монголын барга буриадын аман аялгуунд багтах бөгөөд хуучин барга нь солоон (манж хамниган), шивчин (буриад), өөлд (ойрд) аялгуутан болох ба шинэ барга нь барга-буриадын аман аялгуу буюу Хөвөөт цагаан хошууны аялгуу, барга-халхын аялгуу, Шулуун хөх, Хөвөөт хөх хошууны аялгуу гэсэн ялгавартай байна.

	 

	ДАРЬГАНГА

	 

	Дарьгангачуул нь Сүхбаатар аймгийн нутагт оршин суух бөгөөд нутагласан газар Дарь овоо, Ганга нуурын нэрээр Дарьганга гэж нэрлэгдсэн улс юм. Эд нар нь угтаа 1690-ээд оны сүүлчээр халх Монгол Манжийн захиргаанд орох үест Манжийн хааны төмөр сүргийг адуулгахаар цахар, халх, өөлдөөс татаж халхын Түшээт хан аймгийн говь Мэргэн вангийн хошуу, Сэцэн хан аймгийн Хурц вангийн хошууны дунд суулгасан сүрэгчин хүмүүс болно. Хуучин Дарьгангын сүрэгчин нь доорх 5 гар болж байв. Үүнд:

	1. Баруун гар адуучин. 

	Бухын ширээтээс Харцав хүртэлх газар буюу Сүхбаатар аймгийн Онгон, Халзан сумдын зааг Ноён хөндий, Лонгийн чулуугаар нутаглаж байв.

	2. Зүүн гар адуучин. 

	Ухаандайн салаанаас Харгилтай хүртэл Асгат, Дарьганга сумдын нутаг Орлой гурван зээрдээр нутаглана.

	3. Баруун гар тэмээчин. 

	Хөшөө цагаан хөөврөөс Төгрөг жирэм Аргалын уул хүртэл Баяндэлгэр сумын нутаг Дөхөм, Баян, Тээгийн говь буюу Орлой гурван зээрдээр нутаглана.

	4. Зүүн гар тэмээчин. 

	Сэвхүүл, Баянбулагаас Жингэр цагаан тэмээт, Өөш морин хошууны говь буюу Халзан, Баяндэлгэр, Онгон, Төвшин ширээ, Уулбаян сумдын зааг нутагт бүхий говирхог газраар нутаглана.

	5. Хоньчин. 

	Их уулаас Дарьганга, Молцогийн онгон элс, Баруунбулаг, Шардат, Таван толгой, Бударын чулуу буюу Дарьганга, Онгон, Наран сумд Баяндэлгэрийн Хонгор, Дөхөм бригадын нутгаар сууна24.

	Дарьгангын сүрэгчин нь Чин улсын үед Жанчхүүгийн Гусай амбанд захирагдан «Дарьгангын таван гар» нэртэй засаг захиргааны нэгжид харьяалагдан байгаад 1912 оноос Богд хаант Монгол улсын Дотоод Яаманд, 1921 оноос Ардын засгийн Дотоод Яаманд шууд захирагдах болжээ. 1924 онд Дарьгангын нутгийн захиргааны дүрэм батлагдан хуучин таван гарыг өөрчлөн Дарьганга уулын хошууг 18 сумтай байгуулж, тамгын газрыг нутгийн төв Их булаг гэдэг газар төвлүүлжээ. Ингээд тус хошууг 1929 онд хан Хэнтий уулын аймагт харьяалуулсан ба 1931 онд Дорнод аймагт захируулан Асгат, Баяндэлгэр, Дарьганга, Молцог, Онгон, Халзан, Хонгор сумд болгосон байна. 1942 онд Жавхлант Шарга (Сүхбаатар) аймагт харьяалагдах болгосны дээр 1955 онд Онгон сумын 1, 6, 7, 10-р багаар Наран сум, 2, 10, 11-р багаас Дариг сум байгуулагдсан ба 1956 онд Их булаг сум, Онгон, Наран сумдаас тасран байгуулагдаад 1961 онд татан буугдаж Онгон суманд нийлжээ.

	Ийнхүү Дарьгангын одоогийн байршил тогтож, Сүхбаатар аймгийн Дарьганга, Наран, Онгон, Халзан, Асгат, Баяндэлгэр сумнаа Дарьгангачуул оршин сууж байна.

	Дарьгангачуул нь мал маллагааны арга, алт мөнгө дархлах урлалаар монгол даяар нэрлэгтэй билээ.

	 

	ҮЗЭМЧИН

	 

	Дорнод монголд оршин суудаг өвөрлөгчдийн гаралтай ястан нь үзэмчин болно. Дорнод аймгийн Баянтүмэн, Сэргэлэн, Булган сумнаа зүүн үзэмчин, Сүхбаатар аймгийн Эрдэнэцагаан сумнаа баруун үзэмчнийхэн нутаглана.

	Үзэмчин гэдэг нэрийн гарлыг «үзэмтэй» газраас нүүн ирснээс тэгж нэрлэсэн гэх буюу «үзмэрч төлөгч» байснаас ийм нэр олсон гэх ба «үзүүртэй, хурц шулуун» гэсэн утгатай үгнээс үүсэлтэй хэмээн янз янзаар тайлбарладаг. Харин сурвалж бичгийн мэдээгээр Юань улсын Тайзу (Чингис) хааны 16-р үеийн ач Төрболодын хүү Боди-Алаг хааны 3-р хүү Онгон дуралын үед түүний эзэмшлийг үзэмчин гэж нэрийдэн, баруун зүүн хоёр гар болгон хуваан, XVI— XVII зууны заагт халхын Сэцэн ханд захируулжээ. Дараа нь Өвөр Монголд харьяалагдан байсаар Манж улс Өвөр Монголыг эзлэх үед түүний захиргаанд оржээ.

	Чингээд үзэмчинд хошуу сумын зохион байгуулалт хийхэд баруун гар нь «Их» үзэмчин, зүүн нь «Бага» үзэмчин хошуу гэгджээ. Үзэмчин нь Өвөр Монголын Шилийн голын чуулганд харьяалагдан байгаад, 1945 оны өвөл нэгэн хэсэг нь БНМАУ-д шилжин ирж нутагласан байна. Энэ үед голчлон зүүн Үзэмчин хошууны хүмүүс орж ирсэн бөгөөд баруун Үзэмчнээс цөөхөн айл иржээ.

	Дорнод аймгийн дэвсгэрт нутагласан зүүн Үзэмчин (Дорж ноёны албат явсан) нь 1946 онд шинэ засаг захиргаатай болж, Хэрлэн баян сумыг байгуулсан бөгөөд 1959 онд Баянтүмэн хот, Булган сумнаас тасалж байгуулсан Баянтүмэн сум, 1961 онд Хэрлэнбаян, Хөгнө сумаар байгуулсан Сэргэлэн суманд үзэмчингүүд харьяалагдах болсон байна. Нөгөө баруун Үзэмчинээс ирэгсэд нь Сүхбаатар аймгийн Эрдэнэцагаан сумнаа суурьшжээ.

	Үзэмчний дотор халх, өвөрлөгч, барга гарлын нэлээд тооны овог бий. Үүнд:, 1. Хавхчин, 2. Дөрвөд, 3. Хайс, 4. Түмчууд, 5. Тэмээчин, 6. Халхчууд, 7. Авгачин, 8. Урианхай, 9. Баргачуул, 10. Боржигод, 11. Бухшалжууд, 12. Биргачууд, 13. Хатгин (хардал, ), 14. Өвчүүчин, 15. Галжуувариад, 16. Чилингэр, 17. Бууралтан, 18. Хасаг, 19. Борнууд, 20. Бурга, 21. Ухай, 22. Ожоон 23. Баргажин, 24. Цагаан аймаг г.м.

	 

	Монгол угсаатны бүрэлдэхүүн, гарваль зүйн тухай өмнө өгүүлснийг товчоор дүгнэвэл:

	 

	1. Монгол угсаатны хэлэлцэх хэл нь алтай овгийн хэлний салбар болох түрэг, хамниган-манж хэлтэй төрөл болно. Монгол хэл нь төв монгол, буриад, халимаг-ойрд, монгор, дүнсян, баонь, дагуур, могол зэрэг олон хэл аялгуу болон салбарладаг бөгөөд БНМАУ-ын хүн ам нь халх, ойрд, буриад-барга, өвөрлөгчдийн аялгуугаар хэлэлцэнэ.

	 

	2. Монгол угсаатан нь хүн судлалын төрхөөрөө монголжуу арьстны их бүлгийн умард салаа, төв Азийн хэв маягт багтахын дээр БНМАУ-ын хүн амын тал хувь нь нийтлэг монгол хэв маяг, гуравны нэг нь халх төрхийн хүмүүс болно.

	 

	3. Монгол орон нь эртний хүний өлгий нутаг болох бөгөөд тус газар оршин суугчдын түрүү үеийн дурсгал одоогоос 500000 жилийн тэртээ үе буюу хуучин чулуун зэвсгийн доод шатанд хамаарагддаг байна. Тийм дурсгал БНМАУ-ын говь нутгаас арвин олддог ажээ.

	 

	4. Монгол газар ангит нийгэм үүсэн, анхны төр улс 2000 жилийн өмнө Хүннү (МЭӨ IV— I зуун) улсын цагт бий болж, XIII зууны үед монгол угсааны олон аймаг нэгдэж нэгэн гэр улс болсноор монгол угсаатан бүрэлдэн төлөвших эх үүсгэл тавигджээ.

	 

	5. Түүхийн янз бүрийн шалтгаанаар XIII— XVII зууны үед монгол угсаатнууд олон оронд тархаж суусан бөгөөд угуул монголчуудаас XIV— XVI зууны үед халх ястан төлөвшиж, үүнээс дараалан ойрд болон өвөр монголын ястнууд бүрэлдсэнээс 20 орчим нь эдүгээ БНМАУ-д оршин сууж байна.

	 

	6. 1921 онд мандсан ардын хувьсгалаас хойш хувьсгалт социалист өөрчлөн байгуулалтын жилүүдэд БНМАУ-ын хүн амын нийгмийн төрх хувьсан өөрчлөгдөж, үндэстэн бүрэлдэх эдийн засаг, улс төр, оюун санааны нөхцөл бүрдэж, хүмүүсийн түүхэн шинэ нийтлэг-социалист монголын ард түмэн буюу социалист монгол үндэстэн төлөвшсөн байна.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

